
SPEAKER  : Aw mihring, tha chu a entir tawh che a ni; Lalpan 

a phut che chu eng nge ni? Dik taka tih leh khawngaihna ngainat leh i Pathian 

nena thuhnuairawlh taka lendun a ni lo vem ni?             Mika 6:8 

 Zawhna leh chhannaah kan kal nghal ang a. Member zahawm tak       

Pu Lalchhuanthanga Starred Question 18-na zawt turin i lo sawm ang? 

Pu LALCHHUANTHANGA : Pu Speaker, ka lawm e. Agriculture 

Minister zahawmtak chhan atan hengte hi ka zawt e. 

a) NLUP hnuaia loan la ho khan eng chen nge an ba an rulh tawh? 

b) Sorkarin engtin nge hma lak a tum tih a ni e. 

SPEAKER : Chhang turin a changtu Minister zahawm tak Pu C. 

Lalrinsanga i lo sawm ang. 

Pu C. LALRINSANGA, MINISTER    : Pu Speaker, member zahawm 

tak Pu Lalchhuanthanga zawhna Starred Question no. 18-na chhanna chu: 

a) NLUP hnuaia loan la (Interest free loan) ho te ba rulh tawh dan chu 

 hetiang hi a ni. 

1) Hnam Chhantu   - ` 35 lakh. 

2) LZ Bamboo Industry 

3) Mizoram Broom India  - Cheng khat mah an la rul lo. 

4) CDAR 

5) Samuel Tea Factory   - ` 3,40,000/- 

b) An loan lak dan uluk taka enfiah a nih hnuah a tul dan ang angin 

sorkarin a la ngaihtuah ang. Interest free loan latu te dinhmun hi zirchian a ni 

ang a. Hemi hnuah hma lak dan tur chu tihchian theih a ni ang. 

SPEAKER  : Member zahawm tak Dr. Vanlalthlana 

zawhbelhna zawt turin i lo sawm ang. 

Dr. VANLALTHLANA  : Pu Speaker, ka lawm e. NLUP Cell-

ah hian mi 68 vel hna thawk mek an awm a. NLUP Cell-a hnathawk mekte hi 

engtin nge sorkarin tih a tum? MIP hun lai atanga lak tawh mi 10 an awm 

bawk a, chunghote chu duhsak bik an ni dawn em? Engtia tih tum nge a nih 

tih ka zawhbelh a ni e. 

SPEAKER    : Member zahawm tak Pu L. Thangmawia i lo sawm ang. 

PU L. THANGMAWIA : Pu Speaker, ka lawm e. NLUP dawng tura 

thlan tawh si, an account-a lut tawh si, mahse pawisa la la chhuak theilo hi 

2000 chuang awm angin NLUP-a thawktuten min hrilh a. An account-a lut 

tawh hote hi chu pek chhuah a, lak tir mai kha a theih ang em tih ka zawhna a 

ni e. 

SPEAKER   : Zawhna neitu i lo sawm leh ang. 

Pu LALCHHUANTHANGA : An loan lakte hi 10
th

 September, 

2017 hmaa rulh tur tihte kha niin a lang a. Loan latute hian dahkham an nei ve 

reng em tih ka zawhbelh e. 

SPEAKER    : Chhang turin a changtu Minister zahawm tak kan sawm 

ang a. Loan atanga cell tihte kha a ni a, a inkar hlat deuh a nih pawhin a chhan 

theih ang ang chhang turin i lo sawm ang. 

Pu C. LALRINSANGA, MINISTER    : Pu Speaker, member zahawm 

tak Dr. Vanlalthlana zawhna kha NLUP Implementing Board (NIB)-a thawk 

mekte hi an chungchang ngaihtuah kal zel a ni a. Tunah hian NIB exit 

protocol hi kalpui mek a ni a, eng emaw chen chu kan zo tawh a, planning 

sector lamah phei chuan kan zo titih tawh a. Amaherawhchu, behbawm eng 

eng emaw la awm/kaihhnawih la awm te hi kan la chhui kual mek a. Tuna 

zawhna bikah hian a hnathawkte hi, a sawi ang khan MIP atanga la 

chhawmnun kal zel te pawh kha an awm hlawm a. Amaherawhchu, exit 

protocol hi a fulfillment, a tawp kharna awm phawt sela, chumi hnuah chuan 

a chhawr chhunzawm dan tur hi sorkarin ngaihtuahna uluk takin kan la hmang 

turah ngai ila, chumi ang chuan kan kalpui ang chu tih kha ka chhanna ni sela. 

 Tin, member zahawm tak Pu L. Thangmawia zawhna NLUP dawng tur 

mi 2000 chuang awm, an dawn tur ang an account-a thun luh tawh te kha 

engtin nge tih zawm tur ni ang tih lai kha chu khatiang tak kha ka lo la chhut 

lem lo va keima zawnah chuan. Amaherawhchu eng eng emaw sulhnu chhui 

ngai kha a awm tih chu ka hria a. Engpawhnisela, sorkar thar a ni tawh a, exit 

protocol process te pawh kal chhoh pui mek a ni a, chumi dung zui chuan a 

tul angin kan lo la enfiah ang tih kha ka chhanna ni bawk ta se.  

 Tin, zawhna neitu zawhna kha heng kan interest free loan latu hote hi 

eng emaw tiamkam neia loan la hi chu an ni hlawm a, a then chu an hmunhma 

te dahkhama loan pek an ni a, a document tak hi chu ka furnish mai thei lo a. 

Engpawhnise, khami chungchang kha chu a tul anga nakinah la pek theih a 

nih chuan emaw, zawhna neitu khan a pawm thei a nih chuan khalai 

information te pawh kha kan la inpe thei ang chu tih kha ka chhanna ni mai 

teh se. 

SPEAKER :    Starred Question 19-na zawt turin member zahawm tak  

Pu C. Lalsawivunga i lo sawm ang. 

Pu C. LALSAWIVUNGA   : Pu Speaker, ka lawm e. Social Welfare 

Minister zahawm tak chhan atan: 

a) “The Rights of Persons with Disabilities Act, 2016” hnuaiah hamthatna 

 dawng engzat nge awm? 

b) A bika enkawl ngai pianphunga rualbanlote a bika enkawl an nih 

 theihna tura sorkar ruahmanna enge? 

SPEAKER   : Chhang turin a changtu Minister zahawm tak Dr. K. 

Beichhua i lo sawm ang. 

Dr. K. BEICHHUA, MINISTER   : Pu Speaker, member zahawm tak  

Pu C. Lalsawivunga zawhna chhanna chu : 

a) Kum 2017-2018 chhungin pianphunga rualbanlo mi 1160 te hnenah 

 tanpuina pek an ni. 

b) Rualbanlo a bika tanpui ngaite (PWDs with high support need) survey 

 neih mek a ni a. He survey data atang hian anmahni tanpuina tur 

 ruahmanna siam a ni ang. 

 Tunah rih chuan naupang kum 18 hnuai lam tana enkawlna hetiang 

 hian a  awm : 

1) Bethsaida Home, Durtlang - Naupang pianphunga rualbanlo 

 (Physically  disabled) 15 an awm mek a ni. 

2) Rephidim Home, Laipuitlang - Naupang rilru lama rualbanlo (Mentally 

 challenged) 8 an awm mek bawk a ni. 

SPEAKER  : Zawhbelhna, Pu Lalrinsanga Ralte, member 

zahawm tak i lo sawm ang. 

Pu LALRINSANGA RALTE :  Pu Speaker, ka lawm e. District Co-

ordinator leh Block Co-ordinator hna lak tur kha engvanga cancel nge a nih 

tih ka zawt e. 

SPEAKER :  Dr. Vanlalthlana, member zahawm tak. 

Dr. VANLALTHLANA :  Pu Speaker, ka lawm e. ‘Rights of Persons 

with Disabilities Act’ hnuaiah hian 3% hnaah reservation siam a ni a. Act 

hman a nih atang hian engzatnge advertise a nih tawh a, chumi atang chuan 

engzatnge hna pek a nih tawh tih Minister zahawm takin min chhan theih 

chuan. 

SPEAKER :  Zawhna neitu member zahawm tak Pu C.Lalsawivunga. 

Pu C.LALSAWIVUNGA : Pu Speaker, ka hmaa zawhna nen khan a 

inang deuh thuak mai a. Mahse ka zawt tho ang a. Sorkar department hrang 

hrangah pianphunga rualbanlote tan seat engzat percent nge reserve sak an nih 

tih leh tun kum 3 chhung hian mi engzatnge sorkar a hna hmu tawh awm tih 

ka zawhbelhna a ni e. 

SPEAKER :  Zawhbelhna a lut tha khawp mai. Chhang turin Minister 

zahawm tak i lo sawm ang. 

Dr. K.BEICHHUA, MINISTER : Pu Speaker, member zahawm tak  

Pu Lalrinsanga Ralte zawhna kha Social Welfare hnuai, POSHAN Abhiyaan 

hnuaiah hian District Co-ordinator 3 leh Project Assistant leh Block Co-

ordinator leh Block Project Assistant te 1
st
 January-ah khan advertisement 

chhuah a ni a. 

 Chu advertisement-ah chuan ‘mandatorily from local candidates’ tih a 

ni. Chutihlai chuan result hi 9
th

 February-ah tihchhuah a ni a. Chuta tihchhuah 

chu common merit list anga tihchhuah a ni. Tin, Pu Speaker, he hna lak tur 

chungchang hi Minister hian ka hriatpui lova. Ka hriatloha thil kal a ni a. 

Chutah chuan common merit list-a mi 50 an thlanchhuah te kha Department 

lamin an han enchian chuan central guideline-in mandatorily from local 

candidate tih a nih lai kha a tel tawh si lo a. 

 Chu chu ka hriatloh bawkin mandatorily from local candidates tih 

takah chuan a local candidate exam appear ho kha, kha merit list 54 zinga 

tello kha siamthat tumin hma lak a ni. Chu chu kei pawhin social media 

atangin ka hre chauh a. Ka hriat hnuah Department lam ka ko a, ‘Hei hi eng 

nge ni thil awmzia? Advertisement in chhuah dan leh in lak dan hi thil inmil 

lo a ni a. Tin, he thil hi hetianga a kal chuan thil diklo a ni. Ka hriat loha thil 

tih hrim hrim hi a dik tawh lova. A piah lamah kan tihsual tawh hnuah a vawi 

hnihna kan tihthat leh pawh hian mi in hriattir  lova. Engpawh ni se interview 

hi cancel ni rawh se, Minister ka nihna angin he mawhphurhna hi ka 

mawhphurhna a ni dawn tlat a. Chuvang chuan kan tihsual lai hi a mawh ka 

lak tur a ni. Chuvangin hei hi lo ti tha ang che u,’ ka ti a. A vawi khatnaah 

interview kan han cancel phawt a. 

 Chutah chuan interview kan cancel hnuah mi 20 tling lo te interview-

ah an hming a rawn lang tih kha a rawn lang leh a ni. Chutah chuan local 

candidates anga kan tih dawn chuan he kan common merit list-a 20 tling ta lo 

kha an rawn lang leh ta si a. Chuti a nih chuan, ‘interview kan conduct leh 

ringawt chuan mipui lam atanga demna leh mipui lam atanga fair tawklo min 

tihna a tam ang. Chuvang chuan hei hi Department lamin in hma lakna leh in 

tihdan hi a dik lo a ni. Department-in in tih dikloh chuan a mawhphurtu chu a 

changtu Minister ka ni. Chuvang chuan hei hi ka mawh a ni. Dik tak leh fair 

taka kan conduct theih nan written pawh hi cancel ila, an zavai hian ko tha leh 

mai ila, chutiang chuan written pawh hi kan conduct tha dawn nia,’ tiin thu 

kan inpe a. Chutiang chuan Department lam te pawh he thilah hian 

department fel tak tak leh officials fel tak tak an tam lai hian lo inthlahdah 

chang te pawh hi a lo awm thin a. Hei hi kan inbihchianna ni se a pawimawh 

hlein ka hria a. Tin, kha result chungchangah khan candidates te, written lo 

exam te leh interview tura kan koh te zawng zawng chungah he House 

kaltlang hian thupha ka chawi ni se. 

 Kan tihsual lai hi chu kan tisual a ni kan tih ngam a tul in ka hria a. 

Chuvangin he thilah hian pawi kan ti takzet a. Chuvangin written a vaia 

cancel a ni a, central guideline min pek ang thlapa conduct leh tum a ni tih 

kha ka chhanna ni se. 

Tin, zawhbelhna pahnihnaah khan 3% Reservation Act atangin engzatnge pek 

an nih tawh tih kha, 2016-ah he Act hi pass a ni a, kum 3 chhung Rules la 

siam loh a ni a. Kan hriat angin niminah khan Rules an rawn lay chauh a ni. 

Sorkarna kan chan veleh Rules siam nghal ni se tiin theihtawp kan chhuah a. 

Chutiang chuan hma kan la chho a. Tuna kan lak tawh chin hi 59 an ni. 

 Pathumnaah chuan sorkar department hrang hrangah seat engzatnge tih 

hi tuna Act kan neih danah chuan 3% hi department hrang hranga disability 

ten quota kan neih a ni. Pu Speaker, ka lawm e. 

SPEAKER :  Hmanni khan social media-ah leh member zahawm tak 

khan hnalak chungchang kha a rawn sawi a. Kha sawifiahna hun tha deuh a 

awm a, a lawmawm e. Lei thuam daha van thuama inthuam hmaa saruak lai hi 

a awm ve bawk a nia. Starred Question 20-na zawt turin member zahawm tak 

Pu K.T.Rokhaw i lo sawm ang. 

Pu K.T.ROKHAW    : Pu Speaker, Starred Question no.20-na 

School Education Minister zahawm tak chhan atan:  

 CSS hnuaia Hindi teachers an ban takte kha sorkar hian rawih 

chhunzawm a tum em? 

SPEAKER :  Chhang turin Education Minister zahawm tak Pu 

Lalchhandama Ralte i lo sawm ang. 

Pu LALCHHANDAMA RALTE, MINISTER :  Pu Speaker, ka lawm 

e. Member zahawm tak Palak bialtu Pu K.T. Rokhaw zawhna chhanna chu 

hetiang hi a ni e:  

 CSS hnuaia Hindi teachers ban tak te kha Mizoram sorkar chuan lak 

leh ngei a duh a. Theihtawpin central sorkar lamah lak leh an nih theihna turin 

hmalakna kalpui mek zel a ni e. 

SPEAKER      :  Member zahawm tak Pu Lalrinsanga Ralte. 

Pu LALRINSANGA RALTE :  Pu Speaker, ka lawm e. Sorkar 

tharin engtiangin nge hmalakna a neih tawh tih leh kan beisei angin central 

sorkar hian Hindi zirtirtu lak phalna min rawn pe leh ta se tuna ban ho te kha 

lak leh mai tur nge a thara lak tur tih ka zawhna a ni e. 

SPEAKER   :  Member zahawm tak Pu C.Lalsawivunga. 

Pu C.LALSAWIVUNGA   :  Pu Speaker, ka lawm e. SSA teacher 

tia kan sawi mai thin zirtirtute hlawh hi sorkar hian bat a nei em? A nei a nih 

chuan enge a chhan, thla engzatnge a bat, pek thuai tumna a awm em? 

SPEAKER :  Midang an la awm em? Chhang turin Minister zahawm 

tak  sawm ang. 

Pu LALCHHANDAMA  RALTE,  MINISTER  :  Pu  Speaker,   member  

zahawm tak   Serlui  bialtu  Pu  Lalrinsanga  Ralte  zawhna  chhanna  chu  

sorkar thar  hian  sorkar  tantirh atangin  heng  Hindi  teachers  ban  tak  mi 

1305 te rawih  an nih  leh theihna  turin  theihtawpin hma a la mek zel a,  

Hindi zirtirtu neilo  school  tam takah hian  sorkar  bul tantirh  atangin  

theihtawpin hma kan la  a. Kan  House  Leader  zahawm tak  kan  Chief  

Minister  Delhi feh  chhuah  tumin   Union  Home  Minister-te  a sawipui a. A 

sawipui nachhan  ber  pawh  Home  Minister  Pu Rajnath  Singh, Mizoram  a  

lo kal  khan  he  harsatna  hi  sorkar  khan a  thlen a,  amah  pawhin  Delhi  

tlangah  lo enzui a,  theihtawpa  hma lak a nih  tur  thu  commitment a  pek 

avangin  kan  House  Leader  hian theihpatawp chhuahin  a  umzui a. 

 Tin,  Higher & Technical  Education  Minister  Dr.R. Lalthangliana 

pawhin Delhi-ah kal hian  HRD  Minister-te  sawipuiin  theihtawpin  Hindi 

Teachers rawih  nawn  a nih theihna  turin  hmalakna a  kalpui a. Tin,  kan  

officials  te,  kan Commissioner  leh  a thawhpuite  pawhin  theihpatawpin  

document  pawimawh tur  leh an zawhna  awm tur zawng zawngte  thehthlain  

theihpatawp  a  zuk chhuah  a,  keipawh a changtu  ka  nih ang  ngeiin          

N. Delhi-ah ka zuk  kalin  Ministry-ah  rawih  nawn an nih  leh theihna  turin  

theihpatawp ka chhuah  a, officials te ka sawipui a.   Amaherawhchu,  HRD  

Minister  hmu tura  kan dar  intiamah  khan  hmannia  Pakistan  leh  India  

harsatna  awm avanga  emergency cabinet an  neih tak  avangin  HRD  

Minister  nen  kan sawi dun  theih  tak loh  avangin  kan  hawn  hnuah,  thlen 

veleh   D.O. letter siamin  HRD  Minister  hnenah  pawh  kan harsatna  hi  ka 

thlen a. Chutiang  chuan theihpatawpin  sorkar  hian  Hindi  zirtirtu  ban  takte  

lak  an nih leh theihna  turin  hma  kan la  a ni  tih  ka sawi duh a.  

 Tin, zawhna  chhawng a  neih  he  post  1305  hi lak  ni leh dawn  ta   

ang  se  anmahni kha  lak  leh tur em ni ang  tih  zawhna kha  ka chhan duh 

chu  1305  ban takte  kha  kum 1 zet zawt  an  lo ni tawh a. An zingah khan  a  

then  lo boral  tawhte  leh  eizawnna  dang  lo zawh ta  te  pawh  kha an awm 

a. Tin, April  ni 1 atang  hian  RTE Act  kan hman  chhoh turah  zirtirtu  class  

room lut  tur reng rengte  hi  trained  an  ni  tur a  ni  tih a nih tawh  tak  

avangin  1305 te  kha  la dawn  ngawt   ila,  untrained  an tam avangin  a  dik  

ngawt  thei  lova, Dan anga lak tur  kan  hmu  a nih pawhin  qualified  te  an 

luh  theihna turin sorkar-in hma a  la ang  tih  kha  ka chhanna a ni.  

 Tin, member  zahawm tak  Aizawl  South  I  bialtu  Pu C. 

Lalsawivunga  zawhna chhanna  SSA  teachers  hlawh  bat  kan nei  em?  Bat  

ni ta  se  engzat nge? Engtikah  nge  pek theih a  ni ang tih kha,  helai  hi kan 

sorkar  achievement  ve  ah  pawh kan sawi a  ni a. Kan House Leader  

zahawm tak  hova  bul kan  tan tirh atanga  ni 4/5-naah  khan  sorkar  hmasain  

thla 3 chhung  hlawh a lo  bat kha  he sorkar  thar  hian  a pe nghal a  ni. 

 Tin, chumi  bakah chuan  tunah  pawh hian SSA zirtirtu hlawh bat  kan 

neih  loh piah  lamah March thla  hlawh  tur thleng  hian  kan  nei lawk vek a, 

kan House  Leader  hian  hnathawktute hian hlawh an  hmu  ngei tur a ni tih 

principle-a  min kalpui  avangin  central  lam atanga  hlawh tur  min pek  hma  

pawh hian  state  sum atangin kan  lo hmang  puk  lawk a,  hlawh  ba  kan  nei 

lo ve.         

SPEAKER  :     A chiang  hle  mai. Starred  Question  No. 21-na  zawt  turin  

member  zahawm tak  Dr. Vanlaltanpuia  i lo sawm ang. 

Dr. VANLALTANPUIA   :    Pu  Speaker,  ka  lawm  e.  PWD  changtu  

Chief Minister  zahawm tak chhan  atan ka zawhna chu: 

 Zote  ‘S’  to    Chhipphir  road  blacktopping  or  metalling  work hi  

engtika  zawh  tur  nge?  

SPEAKER    :   Chhang  turin  a changtu  Minister  zahawm tak  Chief  

Minister  i  lo  sawm  ang. 

Pu  ZORAMTHANGA,  CHIEF  MINISTER   :   Pu  Speaker,  member  

zahawm tak  Dr. Vanlaltanpuia  chhanna  chu: 

 Zote ‘S’ to Chhipphir  road  blacktopping  or  metalling  work  hi  ni 

5.12.2019-a  zawh  tura  tih a ni.  

SPEAKER     :     Pu  Lawmawma  Tochhawng  i  lo  sawm  ang. 

Pu  LAWMAWMA  TOCHHAWNG   :  Pu  Speaker,   ka zawhbelhna  chu  

hei hi  a  ni.  Lunglei  bypass  road  siam tumna  hi  a  awm em?  Awm  se  

engtika  tan  tur  nge?  Aizawl-Lunglei  kawngpui   repair  mek hi engtika  

zawh tura  ruahman  nge a nih?  Pawisa  cheng engzatnge  ruahman  a nih? 

SPEAKER   :  Pu Biakzaua  i ko  ang. 

Pu  H. BIAKZAUA :     Pu  Speaker,  ka  lawm e.  BRTF  road  to  Lungtian  

hi  GSR  ventures  Hyderabad amiten   an thawk a,  cell filled concrete-a  tih a  

ni  a. Mahse  vanduaithlak takin  nikum hmasa  khan an  bansan  tlat  mai a,  

an deposit-te  pawh an chan a  ni awm e. Hei hi  engtik hunah  nge  re-tender  

a nih  leh  theih  ang tih    ka zawhna  1-na a  ni a.  Tin,  hemi  kawng  vekah 

hian  Lungtian  to  Mamte  road-ah hian  Kolodyne  river  a cross avangin  

marboat hman ngai a ni a, PWD-in a  neih  loh avangin  harsatna tam tak a 

awm thin a, tunhma atangin  marboat awmlo hrim  hrim  a  ni a.  Motor  

kawng  sorkarin  a  lai a,  MNF sorkar  hmasak  laia  resolution siama  an  lo 

passed a  laih tawh  kha a  ni a,  marboat dah theih a  ni  ang em  tih  ka  zawh 

belh  a.  Tin, a  pathumna  ah chuan  Hrangchalkawn  to  Lawngtlai  kawng  hi 

a chhe  khawp  mai a,  hei hi repair  tumna  a awm em tih a  ni  e. Ka  lawm e. 

SPEAKER  :   A tawp nan  zawhna  neitu  kan sawm  ang a,  a chhan chu  

No.  23-na  hi  a awm tho a, Pu  Duha  leh  Pu  L. Thangmawia  kha tahkhan  

lo inring  teh  u. Dan kan siam angin kal phawt ang.    

Dr. VANLALTANPUIA   :   Pu  Speaker, ka  lawm  e. ‘Politics without  

history  is  blind’  an  lo tih ang  deuhin  helai  kawng chungchangah  hian  

history  tlem-a-zawng  sawi ka duh a,  tlema  ka  tan deuh avangin  min  lo  

hrethiam ula. (Speaker :  I zawhnaah khan  lut  deuh  zel ula ) Pu  Speaker,  

helai  hi  tawi tein sawi  ka  duh a.  Ka zawhna  lai  kawng  hi  Mizoram  map-

ah hian a  lai taka  awm a ni a,  Zote  leh  Chhipphir  inkar  hi. Tin,  Mizo  

history-ah hian  Sailo  lal te  lo in base-na  hmunpui  a  lo ni a.  Chhipphir  

khua  hi  a bik takin  kum 200  lawm  tawh  khua  an  ni a.  Tin,  Mary  

Winchester la chhuaktu  Bengkhuaia  te  ho zawng zawng thlahtute lo awmna  

hmun a  ni a.  Amaherawhchu  khilai  kawng khi  hlamchhiah  a  ni  viau a,  a 

thlang lamah  highway, state  highway  ATL road-te   a kal tawh avangin  

khilai  kawng  khi vawikhatmah  leilung  piantirh ata black  topping a  la  ni 

lova.  Tin,  khi  kawng  khi  rin aiin  siam chhung a rei ta riau  mai  a, tuna  

kan target  of  completion  kha  chu  a changtu  in  a  rawn sawi  tak ang  khan 

5.12.2019 a ni a. Khilaiah khian  contractor  a thawktu nikumah a thih 

avangin  tunah  khian  Pu  Lalzawna’n  31
st
 Jan, 2019 atangin a thawk a.   

 Amaherawhchu, he  kawng hi  kuminah  hian  peih hman a  ni  dawn 

loin a lang a. Sawi angin  hemi  hun chhungah hian  kan  peih  hman dawn tlat  

lo niin a lang  a. Chuvang chuan  Pu  Speaker,  hei hi  khawngaih takin engtin 

emaw,  mi  tam zawk ten emaw  sorkar  atanga  hmanraw  tha  zawkte nen  

emaw  rang  deuha  min tihsak theih chuan tih  hi  vawiina  ka zawh  duh a  

nia, chu chu  min tihsak  thei  ang em tih a  ni a.  Tin, a dawt  lehah  chuan  Pu 

Speaker,  ATL  road  hi  Mizoram  kawngah  hian  Lunglei via  Thenzawl  

road  hi  Mizoram  kawnga  a pawimawh  ber  zing ami  a  ni a.   Chhim  leh  

hmar  kan inkalpawhna  te; tin, district  hrang hrang  Siaha  District  te,    

Lawngtlai  District te  leh  khawthlang  lam zawng zawngin kan rin  kawng a 

ni a. 

 Amaherawhchu, sorkar liam ta kum 10 chhung  khan resurfacing 

mumal tih a  ni lova. Tin, a bik takin nikum March thla vel kha chuan Lunglei 

thalaite leh sorkarte pawh an inepna kha helai ATL Road-ah hian a ni a. 

Tlawng atanga Pukpui inkar te phei chu bottleneck angin siam a ni a, a laiah a 

ring rekin buaithlak takin, kal hleihtheih lohvin a awm a. Chutiang chuan 

concrete kawngte kha kan siam a, mahse vawiinah chuan a khi chhe leh deuh 

vek tawh a. Chief Minister zahawm tak khan pawisa chu min pe teuh a, 

amaherawhchu, tunah hian hot mix plant kan tih te, paver tha te a awm lova. 

Helai kawng hi rang takin min ngaihtuahsak thei ang em tih kha tang deuh 

takin ka rawn zawt leh a ni e. Pu Speaker, ka lawm e. 

SPEAKER    : A lawmawm hle mai. Chhang turin Chief Minister 

zahawm tak i lo sawm ang. 

Pu ZORAMTHANGA, CHIEF MINISTER     : Pu Speaker, member 

zahawm takte zawhbelhna kha : 

 Zote ‘S’ Road hi a contractor a boral avangin a hna hmabak kha 

departmental-in thawh ni mai se tiin, khalai kha kar a awm deuh avangin a 

zawh hun tura tihah an zo hman dawnin a lang lova, tunah hian GSB KM 7; 

tin, WBM (Water Bound Macadam) hi km 4.50 zawh tawh a ni a. Hna chu 

chhunzawm zel a ni a. Tin, a cancel leh thawh zawm hun inkarah tlema hun a 

tlak deuh avangin tum angin a kal chak hleithei ta lova. Zawh hun tura an han 

ruat that leh kha kumin kum tawp 5.12.2019 kha a ni a. Mahse fur chhung a 

thawh theih dawn bawk si loh avangin March, 2020 vel hma chuan an zo 

hman lo mai awm mang e aw tih a ni ta a ni. Hei hi a pawi pawh kan ti a, 

amaherawhchu kawng siam hi a contractor-ten theihtawpa an beih tluan 

pawhin kan working season hi furin min tihbuai nasat thin avangin kan pawt 

sei fova. Chutihlaiin a thawktu lo boral bawk nen tlemin a hun an pawhsei a 

ngai ta deuh a. Mahse kan theihtawpa chakin, a hma thei ang bera zawh tumin 

hma kan han la zel ang e. Kha kha zawhna neitu ka chhanna point pakhat chu 

ni sela. 

 Tin, Aizawl-Thenzawl-Lunglei road hi theihtawpin tan kan han la a, 

amaherawhchu pawisa sanction lam khan a daihlo lam ni lovin, an la hmang 

seng lova tunah pawh, a thawktute hun nen, kan khawl neih nen duh angin a 

chak thei lova, kan innawr ngat ngat a, ‘thawk chak rawh u’ kan ti a. Kan 

theihtawpin tunah pawh working season tlem la awmah hian a chhe zual lai 

tal chu tihzawh tumin kan bei mek a ni a. Theihtawpin Aizawl-Thenzawl-

Lunglei road hi kawng chhe lutuk, tlan theih lova awm lova tih hram hram 

tumin hma kan la mek a ni tih kha Dr. Vanlaltanpuia, member zahawm tak 

zawhbelhnaah khan ka sawi belh ni se. 

 Tin, member zahawm tak Pu Lawmawma’n Lunglei bypass road a tih 

kha theihtawpin thawk zel turin hma kan la a, pawisa pawh 10 crore an dah a. 

Amaherawchu, a kawng kalna tur leh compensation kal tur nen, mi ram a 

paltlang tur nen a tih zung zung theihloh deuh hlek a, khalai kha duh angin a 

chak lova, cancel emaw, thil dang emaw a awm lova, a pangngai khan kalpui 

zel kan tum a, pawisa pawh lapse lova tih a ni a. Tin, pawisa lapse tih kha 

state-ah financial year tharah chhunzawmin kan dah zel thova, khalam kha 

problem a awm lova. Lunglei bypass chu a pangngaiin, theihtawpa chaka kal 

turin hma kan la zel e. 

 Tin, Aizawl-Lunglei kawng repair engtikah nge kan zawh ang tih hi 

kan zawh tak tak theih tur pawh hi, a thawh theih chhung chu thawh tur hi a 

awm a ni deuh mai a. Tun thla chhung hian kan sawi tawh ang khan a harsa 

zual hi chu umzui kan tum ang a, theihtawpin pawisa lamah problem a awm 

lohna turin Finance lam atangin kan veng reng a, a thawktuten an thawh chak 

dan a zirah hei hi chu a innghat e. 

 Tin, member zahawm tak Pu Biakzaua zawhna kha- BRTF Road, 

Lungtian panna a thawktuten an bansan tak retender hun tih kha department te 

nen kan inzawh loh chuan a inkarakik deuh hlek a, a hun tur kha ka sawi mai 

thei lova. Amaherawhchu, a hma thei angin tih kan lo tum ang e. 

 Tin, Lungtian-Mamte Road-a marboat dah a theih ang em tih kha, kan 

theihtawpin kawngin a kaltlang theih, fur laia lui lian tak kaltlang si, marboat 

tello kha chu awmzia a neih loh avangin marboat kan  lo dah ang e tih kha ka 

sawi duh bawk a. 

 Tin, Hrangchalkawn-Lawngtlai repair nan pawisa pawh kha 470 lakhs 

kan dah a. Tin, pek belh  leh kan ni bawk a. An thawh theih phawt chuan 

pawisa reserve kan nei a, a tul ang zelin kan pek belh ang a, thawk chak turin 

Lunglei atanga Lawngtlai inkar kawngchhe zual hi tun kan inthlan dawnah 

phei chuan a pawimawh a. Chuvangin, theihtawpa chakin kan lo thawk ang a. 

Tin, a tul ang zelin pawisa pawh kan pek belh zel ang. Kha kha ka chhanna a 

ni e. 

SPEAKER  : Vaibelchhe 10 te, vaibelchhe 5 te an dah zung 

zung mai, Suangpuilawn, Phullen, Vervek lamte pawh khi. Starred Question 

22-na zawt turin member zahawm tak Pu Lalduhoma i lo sawm ang. 

Pu LALDUHOMA : Pu Speaker,  LAD Minister zahawm tak chhan 

atan Starred Question No. 22-na: 

 Serchhip Darnam vengin Village Council hrang an dil kha tihhlawhtlin 

sak tum a ni em? 

SPEAKER  : Chhang turin Minister zahawm tak Pu K. 

Lalrinliana i lo sawm ang. 

Pu K. LALRINLIANA, MINISTER : Pu Speaker, ka lawm e. 

Member zahawm tak Pu Lalduhoma zawhna chhanna chu: 

Serchhip Darnam vengte hian DLAO Serchhip-ah Village Coucil hrang dilna 

hi an thehlut a, Village Council thar nei tura tul leh pawimawhte verification 

lak mek a ni. 

SPEAKER : Zawhna neitu Pu Lalduhoma. 

Pu LALDUHOMA : Pu Speaker, verification hi term hmasa atang 

pawh khan an lo la tawh a, a dik chiah chuan an zo vek tawh a, in 200 chuang 

an ni a, a huam chhunga chhungkaw tinin an hming an sign vek bawk a. Tin, 

a parent Village Council-in an remtihpui thlap bawk a, ramriah buaina a awm 

lova. Amaherawhchu, ‘VC hrang kan pek dawn che u chuan min contest lo 

ulangin,’ tih te kha a awm avangin an tlawm la ve deuh a, tun hi an thleng ta a 

ni. Chuvang chuan, Village Council thar han inpek a, a petu ruling party ten 

VC uncontest-a chan nghal an demand thin hi in ti ve lo thei ang em tih kha 

ka zawt phawt a. Tih tawh loh hi a tha, a mawilo ka ti a. Tichuan anni hi 

engmah harsatna a awmlo khawp mai a, tuna han pek thut thut a ni lova, VC 

inthlan leh huna inthlang ve nghal thei turin min tihsak thei ang em ka ti a ni. 

Pu K. LALRINLIANA, MINISTER   : Pu  Speaker, tuna  MLA  

zahawm tak  Pu  Lalduhoma  zawhna  kha  nia  verification  lak  hun chhung  

hi  a  rei  tawh  viau mai thei a.  Amaherawhchu,  a  term  hnunglam  kal dan  

kha  ka  sawifiah  thei  lova.  A  tlangpui  thuin  Village  Council  thar  siam  

tur  hian  verification  lak mai   piah  lamah  a parent  V/C  te  remtihna  NOC  

te  lak a  ngai thin a;  tin,  ramri  tur  te  teh fela  khatianga  tih kha  a ngai  

thin a.  Tin,  V/C  general election  dawnah  Village  Council thar tur  hi  

siamrem  thin  a nih  avangin  term  tawp  dawn  hnaih  Village  Council  thar  

intan leh  dawnah  siam theih tur  a  nih  ka ring,  chu  chu  ka rawn chhan 

theih dan a  ni a. 

 Tin,  ruling lam nih  avanga  mipuite  duhdan kalh  zawnga  chet  kha 

chu  kan  tum dawn lo a ni tih  ka  sawi  duh bawk a  ni. 

SPEAKER   : Starred Question no. 23-na  zawt  turin member  zahawm 

tak  Pu  Ramthanmawia  i  lo  sawm ang. 

Pu  RAMTHANMAWIA : Pu  Speaker, ka lawm e.  Chief  Minister  

zahawm tak  PWD  Minister  ni  bawk  chhan  atan – 

(a) Dungtlang  to Thekte  inkar  (BRTF)  kawng  hi  PWD-in  lak  tumna  

 a  awm em ? 

(b) Ni ta  se  engtikahnge  he  kawng  hi siamthat  a  nih ang  tih  a  ni e. 



128 

 

SPEAKER   : Chhang turin P.W.D. changtu Chief Minister zahawm tak  

i  lo sawm ang. 

Pu  ZORAMTHANGA,  CHIEF MINISTER   : Pu  Speaker,  

member  zahawm tak  Pu  Ramthanmawia  zawhna  chhanna  chu: 

(a) Dungtlang to  Thekte  kawng  35.20 km-a  thui hi  Mizoram  PWD-in  

 ni  10.12.2012  khan  BRO  kutah  an  hlan  a.  Tunah  hian  PWD-in  

 laklet  leh  tumna  a  nei  rihlo  a ni. 

(b) BRO  kuta awm a nih avangin State  P.W.D.  hnuaiah  siamthat  tumna  

 leh  siamthat  hun sawi  theih a ni  rih lo  tih a  ni. 

SPEAKER     : Pu  L. Thangmawia. 

Pu  L. THANGMAWIA     : Pu  Speaker, ka lawm e.  Kawng  laih  tawh  

blacktop  tawpna  atan  PMGSY hnuaiah ka bial  chhung Khawzawl  to  

Vankal  package  no.  MZ-01 – 103  leh  Tuiphal  to  Lamzawl  MZ-02 – 106  

te  hi  kan ti  dawn  a, a lawmawm  khawp  mai a.  Hei  hi  a tawpna tur  

kawngpuiin a pawh  tawpna  tur  a ni a.  Amaherawhchu  Pu  Speaker, hetah  

hian  Khawzawl  to  Vankal  hi  2 km  620mtr.  leh Tuiphal  to  Lamzawl  hi  

1km 800mtr. lai maiin  an  survey  tling lova. Ni  24  January  khan   SDO leh  

a  bialtu  EE  te nen  kan han en  a,  tichuan 11
th

   February-ah  khan CEO-ah  

hemi  chungchang  hi ziakin  ka thlen  bawk  a.  Hei  hi    PWD  changtu  

zahawm tak  kan Chief  Minister ni bawk  hian  2 km  vel leh  2 km  dawn  

laia  khua  thlenglo  tur  hi  min  tihthlen sak ngei  thei ang  em tih  kha ka  

zawhna  pakhatna  a  ni a.  Tin, CEO-a  ka  ziahah  phei chuan  a  survey tute  

hi  enchian  deuh  a tha lo  maw tiin ka ziak nghe nghe a. Kha kha  

khawngaihin  min lo hriatsak  bawk  se,  Silchar  amite  an ni  a. 

 A   pahnihnaah  chuan  kan  House  Leader  zahawm takin  sorkar  

hmasa  atanga  a kaihhruaina  ah kawng  a ngaipawimawh  tih  chu  tun thla 

hnih  chhung  pawhin a  lang  a,  sorkar  hmasa  atangin.  Tuna  kan  kal  

danah  hi  chuan  a tam zawkah hi chuan a  khua  pawh tur  hnaivai  remchang 

leh  a  pawh  tawh  sa atanga laih  a ni tlangpui  a  ni,  za  a  sawmsarih,  

sawmriat  hi chu.  Tunah  hian  hma thar lak theihna  a  awmin ka hria a,  

kawng vang  tan  zawngin  ti  mai  ila, entirnan kan  Deputy  Speaker  

zahawm tak bial  kaihhnawihah  pawh Muallungthu leh Khumtung  inkar  te 

hi  kawng  pawimawh  tak a chang  chho a, khami kawng kha awm lo  se  chu  

Seling  lama kual ngai tur a ni a.  Chutiang  deuh  chuan  Mizoram  hmun 

hrang  hrangah  hian  kawng vang tan  zawng hian  tun sorkar chhung hian  

hma lak theih dan a  awm ang  em?  Enchhin  nan  ka bial  lamah te pawh  Pu  

Speaker, i  bial nena kan inrina  Chiahpui leh  Daido  inkar te,  helaiah  Ngopa  

pa  kha  Phuaibuang-a kal tur chuan hetah  Kawlkulh-ah, Saitual-ah a kal a 

ngai ta  a. Chuvangin  Ngopa to  Phuaibuang  te,  Chiahpui  to  Daido  kan tih  

ang  chi (a  dang  pawh  tam  tak  ala  awm  ang,  ka  hriatchian bial te  ka  

sawi  a ni mai a)  kha Pu  Speaker,  Mizoram-ah  hian  a va  pawh ngawr  

ngawrna  kawng  ni lovin economic  road  atan pawh  a pawimawh.  Entirnan,  

i  bial atang phei chuan Bagha  hi  hnaiteah  a  map  han  en  pawhin   a kal 

thei  reng  a  nia,  a  vang tan  zawnga  kan laih chuan!  Khang  ang chi  kha 

tun  sorkar kum  nga  chhung hian hma lak  theih a ni ang em tih kha  ka  

zawhna  a ni  e. Ka lawm e. 

SPEAKER    : Member  zahawm tak  Pu  Lalduhoma. 

Pu  LALDUHOMA : Pu Speaker,  nichina  ka zawh  hman  tak  

loh  kha  a la  relevant  thovin  ka  hria a,  remchang  ka  la  mai ang a. 

 Zote-Chhipphir  kawng hi tunhmaa  kawng  awmsa  kha  rin  a ni  chho  

deuh  tlangpui  a,  zawh  te  pawh  a  hnai  tawh  a, a  lawmawm a.  Thenzawl 

khawlaia  Lunglei kawngpui  kal pheia chhim lampang  Tualvungi  Veng  an 

tih  atang  sawn phei  hlirin  kawnah  a  han  chhuakin Zote kawng hi a han 

pawh  a,  hnai  te mai a nia,  Lunglei North  bialtu  zahawm tak  pawh khan 

hmu se  min thlawp viau ka ring a.  A  hnai  hlei  lutuk a,  a  grade  a  tha  

bawk  si  a,  1 1/2km velin Lunglei  kawngpui  kha  a  rawn  pawh  thei  a ni.  

A  let engemaw  zatin a hnai a, thal laiin car pawh a kal thei a,  tam  pawh  sen  

a ngai  dawn  lova,  kawng ko sang  pawh  a  awm  lova, kan  House  Leader  

pawh  hian  hmu  se,  ‘E  khai! a  tha  hle  mai’  min tihpui  ka  ring  a.  Chu  

chu  a  hma  tel  theih  hram  lawm maw ni  le?  Sum tam  pawh  a ngaiin a 

rinawm  lova,  mipui tan  a  tangkai  hlei dawn em mai! 

SPEAKER   : Zawhna  neitu  member  zahawm tak  Pu  

Ramthanmawia  i  lo  sawm leh  ang. 

Pu  RAMTHANMAWIA : Pu  Speaker,  ka  lawm e.  Helai  kawng  hi  

a changtu  E.E.-in  min hrilh  dan  khan laklet leh  tumna  a awm a,  estimate  

pawh kan  siam  mek  a  ni  tia  min  hrilh  avanga   rawn  zawt  ka  ni a.  

Tumna  a awm  lo  a nih  pawhin  kan  Chief  Minister zahawm tak hian khilai 

kawng  khi  a ruh  viau  nanga  a khawkrawk na  khi  a rei  tawh  lutuk a.  

BRTF lam  khian an  ti  hleithei lo  ni  berin  a lang  a,  a  hmingin  Vaphai 

khawchhung  kawng  te  an  han  ti a  pan  takin.  Chuvangin,  khilai  kawng  

khi  department  a  lak tumna a awm si loh  chuan  khiti ringawt chuan 

mipuite kan khawngaihthlak  lutukin  ka  hria a, engemawti  tala  hma  min 

lakpui  turin  ka  ngen  a.  Kumin  fur  hma  te  pawhin  khilaiah kawng  khuar  

chhe  lai  engemaw  zat a awm a,  thla  hmasa  lawk khan  bial  chhung  ka  

han  fang  chhuak vek a,  khaw  26  ka  han  fang  a, kan  chau  hle a ni,  

kawng  a chhiat  avangin.  Chuvang  chuan helai  kawng  hi  BRTF-ah  BRO-

ah hma  min laksak  turin,  hma  min laksak thei  ang em tih ka zawt  a  ni  e.  

Ka  lawm e. 

SPEAKER    : A  inpersan  viau  hlawm nain a  hrang  hrang kha theih 

ang  ang chhang turin  Chief  Minister i  lo sawm ang. 

Pu  ZORAMTHANGA,  CHIEF MINISTER   : Pu  Speaker,  

member  zahawm takte  zawhna  kha  Vankal kawng te,  Tuiphal lam amite  

an  han  survey  a,  a tling lo, a  daih lova an chhuah  kha  chu  enfel  mek  a  

ni a. Khang  kha  chu    member zahawm tak  Pu  Thangmawia’n  a  rawn 

sawi  kha  theihtawpin a  khua  a thlen  ngei  theih nan leh  a  survey-in a daih 

ngei theih nan hma kan lo la  ang  a.  Chutilo  chu  khaw  thlenglo  deuhhleka 

tihtawp  ngai te a nih  chuan awmzia  a neilo  em  mai a, kan theihtawpin  kha  

kha chu kan lo  pui  ang e. 

 Tin,  ram vang  tan zawnga  kawng siam uar  kha  kei pawh  ka rilruah  

a  awm a, a dung zawng hi chuan tlangdung  zuiin kan nei  nual tawh  a.  Kan 

neih that lam a nia, amaherawhchu a vang tan zawnga kawng laih hi  

theihtawpa kan tih  tur lai  a awm a. Ka  rilru  te  te  chuan eng emaw  tia  ti 

thei  kan  nih  chuan kawng  a  hranpaa  project-a tih vek anga kal hi  a  harsat  

deuh  avangin  road kan  tihtheih  chuan  kha  nena  tang kawp  khan,  lehlam  

atanga  lo  kal  leh lehlam  atanga  lo  kal  insu  a,  khatia  vang tan  zawnga  

kawng  siam  kha chu  ka  rilrua  awm  lian  ber  pakhat  a ni  a,  theihtawpin  

hma lak  kan  tum  e. 

 Tin,  member  zahawm tak  Pu  Duhoma  rawn  sawi  Thenzawl to  

Chhipphir road  kha,  kawng tawi te tha tak a awm  phawt chuan kan lo en  

ang  a,  a  harsa  lo  a nih  chuan  kawng  chi  hrang  hrang atanga laih dan a  

awm  a, kha  kha  kei pawh  tha  ka  ti  a,  kan  lo  ngaihven  zui  ang  e  tih  ka  

sawi duh  a.  

 Tin,  zawhna  neitu  member  zahawm tak  Pu  Ramthanmawia sawi  

Dungtlang  atanga  khilai  han  kal  phei  khi  BRTF  hian  ramri  bul  a ni  

bawk  a,  an  han  laihtir  a,  an  laih  thenkhatte  chu  zau  pui  puiin  an  lai  a,  

a  tha  khawp  a. Amaherawhchu, BRO  ho  hi  vawi khat  laih  tlangah  chuan  

an  tha  khawp  mai,  maintenance-ah  hian  an  ngaihsak  zui  lova, tute  

fiamthu  in  emaw  fa  an  hring  thuai  a,  enkawl  an  ngaihtuah  zui  si lo,  tih  

ang  deuh  kha  a  ni a. Hei  hi  Mizoramah  BRO  kawng  history-ah  chuan  

kan  hmuh  a ni  a. Hmun dang  chu  sawi  loh  hemi  kan  lifeline  tak  tak  

Silchar  lam  atanga  Kolasib-a  heta  Aizawl-a  lo  chho  kan  trunk  road  pui  

an  enkawl  lai  pawh  khan pawisa  a  tam  hle  pawhin  an  enkawl  hlei  thei  

lo va.  Entirnan :  National  Highway  Fund  awm  zu  tihchhuah  a,  

contractor  hnena  peka, resurfacing  te  leh  thil dang  pawh  kan  tawng  an  

huatthu  suh ah  tunhma  chuan  anmahni  workforce  khan  tih  an  tum  a, an  

nei tlem si a. Bilkhawthlir  pawh  lo  thleng  hlei  theilo  khan  Kolasib-a  kan  

mipui te pawhin  nasa takin  an  bei  thin  a  nih  kha.  Khami  a nih  avang  

khan kan  hun  tawp  dawn  lamah  pawh  heng  maintenance  hi  chu state-in  

la vek  rawh  u Surface Transport  Ministry  pawh  khan  min  ti  nghe nghe a.  

Chuvangin  kan  BRO  te  chu  vawi khat  sial  tlangah  chuan  an  sial  tlang  

mai  a, a enkawlzuinaah  erawh  chuan  state  PWD  emaw , state   sorkarin  

emaw kan  lak  zui  zel  hi  chu  kan  tlin  loh chung  pawhin  kan  tih  tho  tho  

a  ngai  dawnin  ka  hria  a.   

 Zawhna  neituin  a  sawi  Dungtlang  atanga  khimi  Farkawn  lam  site  

han  kal  pawh  kha  kawng  chhiat  dan kan  hria  a, chuvangin  khalai  pawh  

kha  eng le khaw le, BRO kawng pawh  ni se,  theih  ang  tawkin  a  enkawlna 

leh maintenance  hi  chu  a  neitu  kan  ni  miau  a,  state  fund  atangin  a  um 

pawh  kan  lo  umzui  zel  ang  e  tih  ka han  sawi duh  a. Tin,  kan  la  emaw, 

la lo emaw  a  neitu  kan  nih  miau chuan  a  chhiaa  dah  reng  kha  a  fel  si  

lova, kan  sum  neih  ang  angin an kawngpui  enkawl  dangte  pawh  kan  

umzui  zel  a.  Khilai  pawh  khi  kan lo  umzui  zel  ang  e.  Tin,  a  lak pawh  

kha  kan  la  emaw,  la  lo  emaw umzui  a  tul  ang  bawkin  a  tawpah  phei  

chuan  enkawlna  kha  chu  kan lak  leh  nge  nge  chu  a  tul  tho  awm  mang  

e  tih  kha  kei pawhin ka  hmuh dan a ni e. 

SPEAKER :    Starred  Question  24-na  zawt  turin  member  zahawm tak  

Pu  Vanlalhlana  i  lo  sawm  ang. 

Pu  VANLALHLANA : Starred  Question  24-na  Minister  zahawm 

tak  School  Education  Department  enkawltu  chhan  atan  ka  zawhna  chu : 

 Zirtirtu  indaihlohna  tireh  tur  hian  sorkarin  hma lak  a  tum em?  

Tum  ni se engtinnge?   

SPEAKER  : Chhang  turin  a  changtu  Minister  zahawmtak   

Pu  Lalchhandama  Ralte  i  lo  sawm  ang. 

Pu  LALCHHANDAMA  RALTE,  MINISTER : Pu  Speaker,  ka  

lawm  e.   Member  zahawm tak  Aizawl  North  I  bialtu  Pu  Vanlalhlana  

zawhna  chhanna  chu :   

 Tum  e,  zirtirtu  indaihlohna  tireh  turin  tuna  zirtirtu  post  ruak  tam 

tak  hnawhkhah loha  awm  mek  te  hi  hnawhkhah  tum  mek  zel an  ni.  

Tunah  hian  Primary  teacher  post  ruak  94  hnawhkhahna  turin  MPSC-in  

written  result  ni  1.2.2019  khan  a  ti  chhuak  tawh  a,  interview  hi  ni  13-

17  March,  2019-ah  neih  tur  a  ni.  Middle  School-a  post  ruak  58  

hnawhkhahna  turin  MPSC  hian  written  result  1.2.2019  vek  khan  

tichhuak  tawhin,  ni  4-12  March,  2019  khan  personal  interview  neih  niin  

interview  result  pawh  tihchhuah  tawh  a  ni.  Tin, High  School  zirtirtu  

164  contract-a  lak  an  nih  theihna  turin buaipui  mek  a  ni  a.  Heng  bakah  

pawh hian post  ruak  tam  tak  la  awmte  pawh  hnawhkhat  turin  hma  lak  

mek  zel  a  ni. 

 Tin, Chief  Minister  zahawm tak remtihnain zirtirtu indaihloh zualpui  

phuhrukna  atan  MR  teacher  thahnem  tak  lak  tum  mek a  ni  bawk. 

SPEAKE R    : Pu  Lalduhoma,  member  zahawm tak  i  lo  sawm  ang. 

Pu  LALDUHOMA    : Pu  Speaker,  vawiin  zawhnaah  hian  a  awm  tho  

avangin  a  chhan  theih  tho  ka  ring  a.  Ka  bial  chhungah  sawn  Neihloh  

Middle School-a headmaster chu transfer a ni a, tichuan  second  headmaster-

in aikal a la veleh a, chu  a  aikal  lak  chuan  chowkidar  hnenah  charge  a  

hlan  a  ni.  Seal  a  kawltir  a,  sum  a  kawltir  bawk  a,  zirtirtu  dangin 

chowkider kha an  hlau  bawk  si  lova,  chowkidar  kha  a  lu  a  hai  hle  mai  

a. Tin,  zirtirtu  dang  pawh  aikal  vek  an  ni a.  Primary-ah  pawh  chuti  

bawk  chu  a  ni  a, Neihloh  khaw  harsatna  hi  a  serious  khawp  mai  a. Hei  

hi a rang lamin headmaster  te, zirtirtu  te  min  pe  thei  ang  em? Hetianga  

zirtirtu  harsatna chhan lian ber  pakhat chu in luah  tur  an hmuh loh vang  a 

ni  a. Heng  thingtlang  khaw kilkhawr zualah na na na hi chuan zirtirtu 

quarter sak hi a  ngaihtuah theih  lawm maw ni  le? Tha taka sak  pawh a ngai  

lova,  Assam type, a luah ve theih naw  naw  kha  chuan  khaw  eng emaw zat  

hi sum tam lutuk sengloin a  daih dawn a. Tichuan, kan posting  problem hi  

thui tak a solve dawnin ka ring a. Sorkar  thar  hian  khatiang  hmunah  khan  

zirtirtu  quarter  sak  te  hi  a  ngaihtuah  thei  ang  em  tih  ka  zawt  duh  

bawk  a  ni. 

SPEAKER  : Er.  H. Lalzirliana,  member  zahawm tak.  Chumi  

zawhah  a  neitu  Aizawl  North I bialtuin  a  zawt  dawn  nia.  Hun  hi  a  tawi  

riau  tawh  a  nia,  thiam  viau  a  ngai  ang. 

Er.  H. LALZIRLIANA : Pu  Speaker,  ka  lawm  e.  A  tawp  hi  ka  

chang  thei  riau  mai.  Ka  bialah  hian  a  hmaa  ka  sawi  ang  khan  Primary  

School  58  a  awm  a, Middle  School  hi 47  a  awm  a,  zirtirtu  hi  Primary  

School-ah  166,  Middle School-ah  236.  Primary  School-ah  hian  zirlai  20  

vel  zirtirtu  pakhatin vil ang  an  ni  a,  Middle  School  hi  10  vel  ang  an  ni. 

Tlangkhang  Primary School-ah  hian  zirtirtu  pakhatmah an awm lova,  zirlai 

chu an awm ve a. Zirtirtu 1 awmna hi 4 a awm a, zirtirtu 2 chauh awmna 16,  

kha  hmun  thenkhatah  chuan  chowkidar  tal  an  la  nei  a,  a  zia  zia  te  

pawh a la awm a, ah hian zirtirtu 1 awmna 2 a awm a, zirtirtu 2 awmna 3, 3 

awmna kha chu a average viauin ka hria a, ka rawn sawilang duh lova. 

 Ka  bial  chhungah hian tun dinhmunah pawh hian sawn chhuah duh  

hi an phu mur mur mai a. Vawiin  thleng  hian  i  bialah  khutilai  bialah  ka  

rawn  awm  duh e tia dilna pakhatmah hi ka la dawng lo lehnghal a. 

(SPEAKER :   Hmanni  khan  khatiang  chiah  khan  i  ti  tawh  a,  a  neitu  i  

ko  ang) Tuna  ka  zawh  duh   chu  hei  hi  rualkhai  deuh hleka  tih  tumna  a  

awm  em tih  hi  ka  zawh  duh  mai  te  chu  a  ni  a.  Zirlai  awm  ve  si,  

zirtirtu  awm  miah  lo  ang  chi  kha  chu  a  serious  lutuk  deuh  lo  maw?  

Hei  hi  chu  kan  sorkar  hian  a  rang  thei  ang  berin  min  ngaihtuahsak  ve  

se  ka  duh  deuh  a  ni. 

SPEAKE R  : Zawhna  neitu,  a  la  leng  chiah  chiah  e. 

Pu  VANLALHLANA : Pu  Speaker,  ka  zawh  duh  chu tawite a 

ni. Public  Service  Commission  te  khan  Middle  School-te  leh  zirtirtu  

dangte  kha  an  la  a,  a  lawmawm  khawp  mai  a.  Chutihrual  chuan  

Minister  zahawm tak    chhanna  atang  khan  M.R.  teacher  te,  contract  

teacher  te  lak  tur  tih  kha  kan  lo  hre  bawk  ta  a. Khang kha Department-

in em ni la mai ang? A dik leh a tling  ber, a thiam ber te merit-in lak a ni ang 

em tih House-ah min hrilh thei ang em aw? A chhan chu a tlinglo deuh laka 

zirlaiin a tawrh hi kan experience tawh thin a ni a, chuvangin Department ten 

an lo la a nih pawhin a tling ber, a tha ber, a qualified ber kha lak a ni thei em 

tih ka han zawt teh ang. 

SPEAKER      : Zawhna hun a tawp a. 

Pu H. BIAKZAUA  :  Ka phar hmasa ber a, ka lam i lo hawiloh avangin 

khawngaihin pakhat lek ka zawh belh thei ang em? 

SPEAKER : Pu Zira a phar hmasa ber a, a dawtah Pu Duhoma, kha 

kha chu ka chiang khawp mai. Dan i bawhchhe hmasa ber a, chuvangin min 

ngaidam mai rawh. Zawhna hun hi a tawp tawh hrim hrim a, kha zawk kha a 

ni a. Amaherawhchu zawhna chhanna hun erawh chu kan pe mai ang aw. 

Chhan tir mai ang u, a laklawh tlat a. Pu Zau, zawhna hun kha a tawp hrim 

hrim a ni; niminah Pu Rintluanga case kha khatiang chiah khan a awm a ni. 

Tunah Minister zahawm tak a theih ang ang chhang turin i lo sawm ang. 

Pu LALCHHANDAMA RALTE, MINISTER   : Pu Speaker, a lawm 

awm hle mai, hun pek belh ngai khawpin zawhna lut tur kan nei a. Education 

Department chu ngaih pawimawh kan ngai dawn hle mai tih a lang.  

 Member zahawm tak Serchhip bialtu Pu Lalduhoma zawhna Neihloh 

Middle School chungchang kha vawiinah pawh zawhna lo chhuak tur zing 

ami kan thlen phak tak loh kha a ni a. Sawi ang khan Neihloh Middle School-

ah khan (a zawhna bawr ami kha ka han chhan sak hrim hrim ang a) 

headmaster dah mai tur a awm rih lova, headmaster vacant post fill up na tur 

in hma lak mek a ni. Regular teacher pakhat an nei a, UPS teacher  3 an nei a, 

zirtirtu pek belh tumna kan nei rihlo a ni. 

 Tin, Hindi teacher dah tumna a awm rilh lo, kan sawi tak ang khan 

Hindi teacher dah mai tur neih loh avangin. Tin, Neihloh Middle School ami 

saw kan hriat angin sorkar hmasaa kan Chief Minister zahawm tak bial kha a 

ni a, khang kha a dinhmun chu a ni a. Zirtirtu ten quarter an neih mumal loh 

avanga harsatna an neih chungchang kha, tunah hian scheme hrang hrang 

atangin quarter hi kan sa chho reng a, kan sa mek zel a. Hun remchang 

hmasaah quarter sak theih kan neih leh hunah Neihloh lam pawh kha ka lo hre 

dawn nia ti in kan sawi duh a ni. (PU LALDUHOMA : Pu Speaker, lawk. A 

dawn kha official ten an hrilh dan a ni ang a, mahse min lo va enfiah sak ula. 

Chuti zat an nei tih kha kan nei lo, ai kal vek an ni. Kha kha min lo enfiah sak 

teh u, khawngaih takin.) 

 Aw le, a lawmawm e, zirtirtu record-a kan neih dan a ni ka chhanna 

kha. A dawt lehah chuan Mamit bialtu zahawm tak Er. H. Lalzirliana zawhna 

zirtirtu neilo khua te, single teacher te, zirtirtu 2 chauh awmna tih te kha sem 

rual theih deuh emaw, rualkhai deuha lak theih a ni em tih a rawn zawh kha, 

nichina ka chhannaah pawh khan ka sawi tel tawh. Hemi zawhna neitu Pu 

Hlana zawhna chhan pah hian ka rawn chhang mai ang a. Kan theih ang angin 

zirtirtu rualkhai zawka sem leh a nei tlemte hnena pek dan hi sorkarin a 

ngaihtuah mek a ni. Tin, zawhna neitu Pu Vanlalhlana zawhna kha MPSC-in 

hna a lak lai mek te, tuna kan sawi ang khan fair takin, a thiam thiam lak tur a 

ni tih hi Education Minister ka nih angin ka sawi a, public hriatah pawh ka 

tarlang tawh a. Zirtirtu kan lak reng rengin a thiam thiam lak tur tih hi kei ka 

ngaih dan a ni. Zirtirtu lak ah party politics a inrawlh tur a ni lo ka tih avangin 

tun tum MPSC hna lakah pawh hian mi tam tak min rawn len chilha rawn 

sawi te an awm ve a, mi te hriat tura ka  puan chhuahah pawh Education 

Minister hian zirtirtu lak turah hian telephone emaw, chit-in emaw, eng ang 

hmang pawhin sawipui ka nei dawnlo, MPSC-in  thiam a tih apiang a lak te hi 

an tling ang a, kan thalai kal zel tur ten zirnaah inelna thianghlim an neih 

theihna turin fair taka hna lak hi ka duh a ni tih ka sawi a, chutiang chuan lak 

a ni tih ka sawi duh a ni. Chutih rual chuan contract kan lak tum emaw, MR 

kan lak turah pawh hian a theih chin chinah a fair thei ang bera lak kan tum 

ang a, contract hi chu MPSC khawih tur chi te pawh a ni ang a, MR kan han 

sawi hi Chief Minister-in a min remtihpui leh min tulpui ang chiahin tunah 

hian zirtirtu hrim hrim hi 2300 chuang zet zawt post ruak kan nei a ni. Sikul 

hrang hrangah hian zirtirtu hi sem rual dawn ila class daih zirtirtu hi kan nei 

tlat tawhlo a ni.   

 Chumi avang chuan i vei lama thute emaw, kan zavaiin ding lam amite 

pawh kan tanrual a ngai tak zet a, hun lo kal leh zel turah in mi tanpuina pawh 

ka ngai dawn a. MR teacher lak tur kan sawiah pawh hian danin a phut ang 

leh RTE-in a duh angin qualified teacher lak kan tum a. MR  kan han tih kan 

han sawi nachhan pawh hi khawilai platform atangte in kan thusawite an rawn 

la kawi thin a. Helaiah hian han sawi nghal ka duh chu zirtirtu kan 

mamawhna tunah hian a lian tawh si a, zirtirtu neih miah lohna Primary 

School hi 13 an awm a ni, pension leh transfer avangin. Chungte avang leh 

single teacher kan neih hlawmte avangin immediate-a kan lak a tul dawn 

avangin procedure pangngai anga a nghet emaw, contract emaw ti tur chuan 

thil a thui dawn avangin, immediate-a zirtirtu kan lakna tur atan chuan Muster 

Roll teacher kan lak mai hi a tul awm mang e kan ti a. Chumiah pawh chuan a 

theih chin chinah dan zawm thei ang berin lak kan lo tum dawn nia tih ka 

sawi duh a ni e.  

SPEAKER    : A lawmawm e. Question hour a zo ta a, member zahawm 

tak ten House in vawn avangin lawmthu ka sawi e.  

 Tunah chuan kan dan 27-na (1) angin Private Member Business-ah kan 

kal tawh ang a. Vawiin ni 15.3.2019 ami tur hi ni 13.3.2019 Thawhlehni khan 

dar 1-ah ballot a ni a. Chuta tang chuan resolution pakua thlan chhuah a ni a, a 

indawt dan chu Bulletin Part II-ah khan kan rawn dah tawh a. Tichuan, tunah 

kan Resolution No. 1-na kan la ang a, Resolution No. 1, “United Nations 

Declaration on the Right of Indigenous People, 2007 hi a hlawhtlin nan India 

sorkar-ah na taka nawr ni rawh se” tih a ni a. Resolution neitu Pu Vanlalhlana 

member zahawm tak move turin i lo sawm ang.  

Pu VANLALHLANA    :  Pu Speaker, ka lawm e. Tuna kan 

ngaihthlak ang khan ka resolution chu, “United Nations Declaration on the 

Right of Indigenous People, 2007 hi a hlawhtlin nan India sorkar-ah na taka 

nawr ni rawh se” tih a ni a. ‘India sorkar-ah na taka nawr ni rawh se’ ka 

tihkher nachhan chu, he declaration hi 2007 daih tawhah adopt a ni a, heta a 

pawmtute zingah hian India sorkar pawh a tel ve ngei a. Amaherawhchu, kum 

12 a ral a, vawiin thleng hian he UN declaration hi tihhlawhtlin tumna, hma 

lakna a awm lemin ka hre lova, chuvangin India sorkar-ah hian na taka nawr 

hi a hun a ni lawm ni tih kha ngaihtuahnaah a awm a ni. 

 He private resolution lo chhuah dan hi a private ang reng khawp a. 

Keini legislature party-ah kan sawiho miah lova, pawl ang pawhin kan sawi 

lova, private resolution hun a nih hian ram pum huap eng emaw resolution 

thehluh ve ka duh si a. Ka han ngaihtuah ka han  ngaihtuah a, hei hi a lo 

chhuak a ni a. Thian dangte pawh phungbawmah te ka han sawm a, balloting 

ah a lo lang ve ta a, mak ka ti a, lawm pawh ka lawm viau a ni. 

 Nimin chawhnu lamah khan he resolution ang hi tunhmain Pu 

Vanlalzawma’n a move tawh tih kha ka hria a, ka han zawtfiah nghe nghe a. 

2015-ah khan hetiang resolution hi Pu Vanlalzawma pawhin a lo move chiah 

tawh hi a lo ni a. Chuta a resolution wording chu hetiang hi a ni a, “United 

Nations on the Right of Indigenous People a hlawhtlin thuai theihna turin 

theihtawp chhuaha hma lak ni rawh se” tih a ni a. Ka resolution nen hian a 

wording pawh a inang khawp mai a. Keiin “India sorkar-ah na taka nawr ni 

rawh se” ka ti a, anin, “a hlawhtlin theih nan theihtawp chhuaha hma lak ni 

rawh se” a ti a. 

 Kan ngai pawimawh tlang tih a hriat a a lawmawm hle a. Tin, MNF 

party hian election manifesto-ah No.1-ah an lo  dah ve leh zel a, hetiang hian, 

‘United Nation Declaration on the Rights of Indigenous People 2007 

Dt.13.9.2007’ behchhanin Zofa, Zohnahthlak ram hrang hranga thendarha 

awm te thuneihna sang zawk neia rorelna pakhat hnuaia awm khawm turin 

hma lak a ni ang,’ tih kha MNF party manifesto-a a lo lan dan a lo ni leh ta a. 

Chuvangin vawiinah hian Pu Speaker, i ding lam ami leh i vei lam amite hi 

kan inthurual hlein ka hria. Dinglam amite manifesto tihlawhtling turin vei 

lam atangin resolution kan sawi dawn a ni ber mai a, a hlimthlak khawp 

pawhin ka hria a ni. 

 Sawi ang khan he resolution hi a Mizo tawngin han dah chhin dawn ta 

ila, ‘tualto hnamte dikna leh chanvo chungchanga United Nation-in a 

thupuanchhuah’ tih ang khan a dah theihin ka hria a. Hei hi chawp-leh-chilha 

lo chhuak mai a ni lo a, rei tak ngaihtuah a ni a, kum 25 chhung an ngaihtuah 

a ni. A tawpah chuan hetiang resolution hi a lo chhuak ta a ni a. A resolution 

hian Article 46 a keng a, chung chu a chipchiarin kan sawi vek hman lo ang a. 

Amaherawhchu ka sawi hmasak duh chu ‘indigenous people’ tih chu tute nge 

ni ang tih kha United Nation hian definition a siam hranpa lem lo a, 

amaherawhchu common knowledge atangin hetiang hian indigenous people 

tualto hnam te chu sawifiah an ni a. Tualto hnamte chu ram luah hmasatu, 

hnam lian zawk ten indonaah an hneh emaw, an chenho hnua an chim hneh 

tak avanga hnam te zawk te pawh awp beh lo ni ta, mahse pi leh pu atanga an 

khawtlang nun, an hnamzia leh an tih dan phung leh sakhaw biak dan hranpa 

neia la chhawm nung renga, anmahni awptu te tihdan pawh zuilo a, an hnam 

dan la chhawm nung tlat te kha indigenous people, tualto hnam tih te chu an 

ni.  

 Tualto hnam inti nazawng hi United Nations khuan tualto hnam ah a 

pawm lo a, vanneihthlaktakin Mizote hi tualto hnamah, indigenous people 

list-ah kan tel ve tlat mai a. Tunhmaa ZORO President (fam chang ta) Pu 

R.Thangmawia thahnemngaihna leh thawhrimna zarah te pawh a ni a, 

chutiang chuan Mizoram te chu Mizo mipui te chu, indigenous people kan lo 

ni ve ta a ni.  

 Kum zabi 17-na atang tawhin Europe ramah sorkar lian England te, 

Germany te, France te, Portugal te, Spain ten colony neiin an ram tih hausak 

tumin mi ram an run a, an awpbet nghal a, amaherawhchu khawvel lo 

danglam zelah Indopui II-nate a lo chhuak a. Chumi zawhah phei chuan an 

ram awpte zalenna pein independent sorkar a lo ding ta chum chum a. Chung 

zingah chuan India te, Burma te, Pakistan te, Sri Lanka te pawh a tel a ni tih 

kan hria a. Chumi hnuah kum 1960-ah phei chuan UNO-in Year of 

Decolonization puangin chumi zarah chuan sorkar tam tak awpbeha lo awm 

tawhte zalenna neiin sorkar thar a lo piang leh ta a. Self determination neiin 

mi tam takin mahni in rorelna te pawh an thlang a ni. Awpbeh zawng zawng 

hnamte an zalen tawh emaw tih hnuah a lo la ni tawp lo mai a. United Nation 

chuan an han zir chiang a, khawvel ram 70-ah awpbeh ram an la awm a ni. A 

mipuia chhut phei chuan maktaduai 370 ang hi awpbeh an la ni tihte an han 

hmuchhuak a, chuvangin chung hote chhuah zalen tur chuan theihpatawpin 

tan lak chhoh a ni a. United Nation Commission on Human Rights te din 

chhuah a ni a, United Nation Working Group on Indigenous People te din 

chhoh a lo ni a. Tin, chu chang ni loin International Year of the World 

Indigenous People tih te, Indigenous Decade te puang chhoin chutiang chuan 

awpbeh hnamte an zalen ve theihna turin ngaihtuahna a kal chho zel a ni. 

Chutiang zel karah chuan 13
th

 Sept, 2007-ah chuan United Nation General 

Assembly chuan he declaration hi a lo pawm a, United Nation Declaration on 

the Rights of Indigenous People kan tih kha ram 144-in an pawm a, 11-in vote 

an thlak lo a; ram 4-United States of America te, Canada te, Australia leh 

New Zealand te kha a duhlo zawnga ban phar an ni. Amaherawhchu heng ram 

4, a duhlo zawnga ban pharte pawh hian an decision reverse-in tunah phei 

chuan vote nei thei zawng zawng ten an pawm thu an chhak chhuak ta a ni. 

Chung zingah chuan India ram pawh hi a tel ve a, a pawm ngei zingah ban 

pharin a tel ve a ni. He declaration hian legal sanction a neilo a. Dan anga mi 

va tih luihna emaw, va phut luihna emaw, tihlawhtling ngei tura chakna kha a 

hranpain a awmlo a, amaherawhchu United Nation pawhin  a beisei chu a 

pawm ramten anmahni ram chhungah theuh he declaration hi an tihlawhtling 

ang tih kha a beiseina a ni. India sorkar hi a pawmtute zing ami a ni a, 

amaherawhchu vawiin thlengin he declaration tihlawhtling tur hian hma a la 

lo a, kum 12 a liam hnu ah pawh ram chhunga hman theih turin a la adopt duh 

ta lo a, chumi lam kawng hawi zawng ruahmanna siam a ni lo a, India mite 

chu indigenous people vek kan ni te an ti mai mai a, a nih loh zia 

hrechiangtute pawh a leh lamah chuan an ni tho. 

 Chuvangin keini tualto hnamte hian he Declaration on the Rights of 

Indigenous People, 2007 hi kan hman tangkai ve theih ngeina turin India hian 

pawm turin theihtawpin tang tlang ang u tih kha kan resolution chu a lo ni ta 

a. Hemi tualchhung hnam te, leilung fate humhalhna leh  dikna chanvo 

chungchangah hian nichina ka han tarlan ang khan Article 46 a awm a, a vai 

hian kan sawi senglo ang a, a pawimawh zual pahnih khat chauh han tarlan ka 

duh a.  

 Article 3-na chuan tualchhuak hnamte chuan duhthlanna kawngah 

zalenna an nei, chu zalenna hmang chuan ram relbawlna leh ei leh bar, 

khawtlang leh hnam nunzia leh chawikanna kawngah an duh dan anga hma 

lak theihna an nei a ti a ni. A sap tawng chuan – Indigenous people have the 

right to self determination by virtue of that right, they freely determine their 

political status and freely pursue their economic, social and cultural 

development tih a ni. Self  determination hi kan nei a ni, tualto hnam kan 

nihna atangin chu dikna chu Mizo te hian kan nei a. Tualchhuak hnamte 

chuan mahnia ro inrelna chungchangah anmahni huang chhungah thuneihna 

pumpuhlum nei turin dikna chanvo an nei. Sum mamawh lakluh leh hman 

thlengin right kan nei a ni tih te kha a lo lan dan a ni a. 

 Tin, leilung hausakna chungchangah tualchhuak  hnamte chuan an ram 

luah lai leh an leilung hausakna leh an luah lum sa leh an ta sa te chungah 

neitu nihna an nei. Tualchhuak hnamte chuan an ram luah leh an ram leilung 

hausakna a tir atanga an ta sa emaw, an hlawh chhuah chungah neitu nihna a 

tul anga hman theihna leh tihhmasawn leh humhalhna thuneihna an nei.  

 Sorkar thuneituten ram leh hausakna chungah hian venhimna dan ang 

thlapin an pawmpui ang, he pawmpuinate hi an hnam dan leh nihphung 

zulzuia an nihna zah chungin a pawmpui ang tih te a ni. Chuvangin kan ramte 

pawh kan hausa kan ti a, kan hausakna kha kan chang em, kan ta a ni em tih te 

kha helai changte hian a ti chiang em em a. 

 Tin, chhim lamah te pawh sipai an lut a, ‘normal procedure a ni, 

normal exercise a ni,’ te an ti a. Amaherawhchu heng chungchang angah te 

pawh hian kan right chu hetiang hi a ni a, a pawng a takin tualchhuak dangte 

luah leh thuneihna chinah an remtihna telloin leh ramin a mamawhte a nih loh 

chuan sipai chetlakna a awm tur a ni lo tih kha kan right a ni. Sorkar rorelna 

chuan tualchhuak hnamte hmunhma chungah sipai chetlakna atan hman tulna  

a awm chuan ram neitute remtihna leh an aiawh thlante kaltlangin a rawn zel 

ang tih te a ni.   

 Tuna ka rawn sawi mai atang pawh khan kan ram hi kan ta a ni a, self 

determination, duhthlanna kan nei a ni. Tin, kan ram leilung hausakna zawng 

zawng hi he right hmang hian kan ta a ni. India Constitution kan en chuan 

mineral resources zawng zawng chu central subject a ni a. Tin, Memorandum 

of Settlement te kan sawi thin a, Article 371 G-ah transfer of land and natural 

resources  hnam dangin an neih laiin, transfer of land chin kha kan ta a ni. 

Amaherawhchu keimahni in kan beih hah vak ngailoin heng indigenous right 

UNO-in a pawmah hian kan ta a ni tih hi a rawn tarlang a. 

 Amaherawhchu, nichina ka sawi ang khan heng dan zawng zawngte hi 

India sorkarah UNO-in nawr luia tih theihna a nei lo. Amaherawhchu, Article 

38-ah hian hetiang hian a beiseina a ti lang a, ‘Sorkar rorelna chuan 

tualchhuak hnamte nena inberawn leh thawkho chungin he thupuanchhuah hi 

tihlawhtling turin a tul ang zelin hma a la ang,’ a ti a ni. Chuvangin India 

sorkar hian heng tualto hnamte dikna hi a pe tur a ni, an right a ni.  

 Amaherawhchu, chung ang tualto hnamte kan lo nih ve takah chuan 

hei hi kan right a ni tia India sorkarah te pawh kan hriattir a, kan ngen pawh a 

tul a. Kum 12 a ral hnu ah engmah thawm an la neih loh avangin na taka heng 

kan right te hi India sorkarah pangchang taka thlen ve hi kan tih tur a ni lawm 

ni tih kha vawiina ka resolution chu a ni a. Member te min thlawp turin Pu 

Speaker, ka ngen a ni. Ka lawm e.  

SPEAKER    : Aw le, a move-tuin a rawn move a, kan sawiho ang a. 

Chumi hmain heng member zahawm tak te Pu Tawnluia, Pu C. 

Ngunlianchunga, Pu V.L. Zaithanzama, Pu Zodintluanga leh Dr. B.D.Chakma 

te vawiinah an rawn tel ve theilo a ni.  

 Tlai dar 4 thleng tur a ni ang a, kan hun pangngai neihah kha chuan, 

chu chu rilruah nei ila. Tichuan sawihona chhunzawm ila, minute engzat nge 

kan in pek ang le, member pakhat tan? Member ten rawn rawt teh u. (Pakhatin 

minute 5 a ti a, pakhatin 10 a ti a) He thil hi kan duh tlan vek a nih a rinawm 

a. Tin, kan sawi/kan hriat tawh ang khan, a move-tuin a rawn sawi ang khan 

2015 khan helama MNF thutlai pawh khan MNF member-in hetiang chiah hi 

a rawn move tawh a. Kan duh tlan vek a nih a rinawm a. Sawi thui vak a theih 

ang a, sawi thui vak loh pawhin a hlawm theih tho ang a, engzat nge ni ang  

le ? (Dr. ZR THIAMSANGA: Pu Speaker, tuna kan ngaihthlak tak ang khan 

kan duh tlan vek a ni a. Sawi thui hian awmzia a nei vakin a lang lem lo a. 

Chuvangin, member zahawm takin minute 5 a rawn rawt kha ka thlawp a ni) 

Democracy a ni a, pathumah pahnihin minute 5 an ti tlat mai! Minute 5 i ti 

mai ang aw? A tui deuh leh eng emaw inpuahchah thui deuh kha chu duh leh 

pelh hret pawh awih leh ta mai ila a va tha mai awm ve. Tichuan ti leh mai 

ang aw. Tunge bul tan ang? Pu Lalruatkima, Minister zahawm tak i lo sawm 

ang.  

Pu LALRUATKIMA, MINISTER  :   Pu Speaker, ka lawm e. Vawiinah 

hian Private Members’ Resolution, member zahawm tak Pu Vanlalhlana 

putluh “United Nations Declaration on the right of Indigenous People, 2007 hi 

a hlawhtlin nan India sorkar-ah na taka nawr ni rawh se” tih chungchang kan 

sawiho dawn a, a lawmawm hlein ka hria a. Kan resolution ang hi October ni 

8, 2015 khan he House zahawm takah hian Pu Vanlalzawma, MLA zahawm 

takin Private Members’ Resolution neiin  a pulut a. Chu chu member tam 

takin kan sawiho hnuin remtih a ni a, kan pass zui ta bawk a.  

 Kan hriat angin kan resolution hi Zofate tana jubilee dar, kan saltanna 

jubilee dar UNO-in min vuaksakna a nih avangin a pawimawh hle mai a. 

Hetiang deuh bawk hia Pu Speaker, March ni 23, 2012 khan he House 

zahawm takah hian Mizo lalten compensation an claim chungchangah hemi 

kaihhnawih hi sawi zui a ni tawh bawk a. Chuvangin, sawi thui leh a tha rei a, 

sawi that leh a tha tih ang deuh kha a nihna chin a awm a. He thil hi a naka 

zentute zingah tel vea ka inngaih avangin, sawi tur tam tak ka neih dawn 

avangin, hun min pek belh hret a tul a nih pawhin min lo hrethiam turin ka 

ngen hmasa a ni.   

 Kan hriat angin Zofate hi kum 1761 vel khan British-ho khan min rawn 

nek tan a. Tichuan October ni 24, 1850-ah khan Cachar nen ramri siamin 

ruahmanna siam a ni a. Mahse chu ramri chu 1875-ah British-ho khan 

anmahni thuin an rawn sawn zui ta a. Kum 1871 atanga 72-ah Zoram Runpui 

kan tih mai, Vailian vawi khatna a thleng a. Chin Hills thlengin sapho/British-

ho khan min rawn awp zui ta ni. Tichuan kum 1873-ah BEFR (Bengal Eastern 

Frontier Regulation) hi kan nei ta a. Hetah hian boundary 46 a awm a, hei 

chauh hi British leh Mizoramin ramri rinchianna kan neih awmchhun a lo ni 

ta a ni.  

 Kum 1888 atanga 1890-ah Vailian vawi 2-na a awm leh a, chutiang 

chuan min hnehlak ta vek mai a. Hei hi British-in Divide and Rule policy a 

hman vang kha a ni lo theilo a. Chutah chuan excluded area tiin Assam 

Province-ah te, Bengal Province-ah leh Burma Province-ah te Zofate chu min 

thendarhin min awp zui ta a ni. Kum 1892-ah Fort William, Calcutta-ah 

Zofate luah chin zawng zawng rorelna pakhat hnuaia kan awm theihna turin 

Chin Lushai Conference neih a ni chungin a hlawhtling zo ta chuanglo a. 

Tichuan kum 1947-ah India-in zalenna a lo hmuh khan province hrang hranga 

min thendarh tawh avangin duhthlanna mumal pawh nei lovin Mizoram chu 

Assam hnuaiah  min hnutchhiah ta a. Vawiin thleng hian chu chu kan 

dinhmun chu a lo ni ta a ni.  

 Tichuan, kum 1966-ah zalenna sual a ni leh a. Zoram mipuite leh 

kohhran, tlawmngai pawl te leh political party hrang hrangte ngenna leh hma 

lakna avangin kum 1986-ah inremna siam a ni a. Zofate thinlungah hian 

engtik niah emaw chuan zalenna famkim kan nei leh ngei ang tih rinna 

meichher hi kan hnam martar te, kan hnam pasalthaten an lo chhit chu kan 

thinlungah a nung reng a ni tih ka han sawi hmasa duh a ni.  

 Hetiang hi Zofate zinkawng bumboh tak mai a ni a. Rorelna pakhat 

hnuaiah awm theilo mah ila kan inpumkhat a, sakhaw khat be tlang kan ni a. 

Kan culture te, kan tradition te pawh danglam lovin Pathianin min hualhim 

zel hi kan vannei tak zet a ni. Kan lungngaihna te, kan lawmna te kan 

intawmpui zel a. Chuvang chuan, vawiinah hian ram in ri nei mahse hnam 

erawh chuan ri a nei lo tih hi kan hriatchian leh zual a tulin ka hria a. Chuvang 

chuan, UN Declaration 2007 a hlawhtlin theihna tura hma lak a tul a ni tih hre 

rengin MNF party pawhin kan election manifesto no. 1-ah kan dah nghe nghe 

a ni.  

 Tichuan, UN General Assembly chuan kan ngaihthlak tawh ang khan 

Human Right Council thurel 1/2 June 29, 2006-a tualchhuak hnam dikna 

chanvo UN-in a pawmte hre reng chungin General Assembly rorel 61/178 of 

December, 2005-ah tualto hnamte dikna chanvo ngun taka ngaihtuah a, 

inrawn zauna neih a nih hnuin UN General Assembly Session 61-na tawp 

hma ngeiin thutlukna fumfe siam a lo ni ta a. 107
th

  Plenary  Meeting, 

September 13, 2007 chuan keini Mizote anga tualto hnam, indigenous people-

te tana dikna chanvo chi hrang hrang Article 46 zet mai awmna resolution chu 

a lo pawm ta a ni. Chutah chuan UNO-in tualto hnam a tih te chu pawl angin 

IPO (Indigenous People Organization) tih hming puin UNO peng pakhat anga 

chhiar a lo ni a. Chutah chuan ZORO kan hnam aiawhin recognized a ni a. 

Chutah chuan hemi a tihchianna turin chung pawla tel tur chuan hnam, nation 

an nei tur a ni tih te, ram, territory, chenna bial chiang leh fel tak an nei tur a 

ni tih te, khawvel map-ah fel taka rinhual theih an ni bawk tur a ni tih te leh 

tobul hran an nei tur a ni tih (SPEAKER: A hun a tawp a, kaltlang law law 

mai se aw, kan sawi ang khan inpuahchah dan a inang dawn lova, kal tlang 

rawh le) Aw le, ka lawm e. 

 Heng tehfung chi hrang hranga teh kan nih hnu hian Zofate aiawhin 

kum 1999 khan ZORO chu recognized a lo ni ve ta a. British Divide and Rule 

policy’ tuar nasa berte zing ami kan ni a. Ziakloh danin British-in min awp a, 

ziakloh dan vekin India-ah kan awm zui ta a. Zofate chu Burma lamah te, 

India ramah te leh Bangladesh ramah te thendarhin kan lo awm a. Kan 

lungkham ber thin kan sal tanna ata chhuah zalen a, (Babulon lui kama an 

thutlaia Israel fate an lung a leng a an tap a, Aw Jerusalem! Ka theihnghilh 

che chuan ka lei hi ka dangah bet sela, ka kut pawh hian a thil thiam hi 

theihnghilh vek rawh se an tih ang mai khan) Zofaten kan lungkham ram 

thendarha a awm tawh hnua rorelna pakhat hnuaia kan awm leh theihna tura 

kan dikna chanvo kan hloh tawh te kan neih letna tura he declaration UNO-in 

a lo pawm hi lawmawm hlein ka hria a. 

 Chubakah chuan UNDRIP, 2007 a hlawhtlinna tura inrawnkhawmna, 

hma lakna leh hma lak zel dan turte ngaihtuahin kumtin hian EMRIP meeting 

(Expert Mechanism on the Rights of Indigenous Peoples) an ti a, chu chu 

April leh May-ah hian UN Headquarters, New York-ah leh Geneva-ah neih 

thin a ni a. Chutah chuan IPO member a nih angin ZORO pawhin ai a awhtir 

thin a, kum 2016-ah pawh khan Pu Speaker, nangmah nen i hovin chulai 

meeting chu kan zuk chhim nghe nghe a nih kha. 2007-ah UNO, New York 

khawpuiah ZORO aiawh bawkin kan zuk tel ve nghe nghe bawk a ni. 

 Chutiang chu kan dinhmun a ni a, UN Declaration chu a tirah ram eng 

emaw zatin an pawm hnuah India sorkar pawhin 2010 khan a lo pawm zui ve 

ta a ni. Chutah chuan kan ngaihthlak tawh ang khan kan resolution move-tu, a 

neituin a sawi ang khan Articles 46 a keng a, tualto hnamte chu midang tualto 

hnam ni lo te nen dikna chanvo hrang nei an nih rualin inzahsak a, intluk vek 

kan ni tiin bul a rawn tan a, Preamble-ah. Chutiang chuan Declaration on the 

rights of Indigenous People-in a tum ber tualchhung hnamte dikna chanvo 

humhalhsak tih lai tak hi a ni a. 

 Chuvang chuan helaiah hian Mizo fate rorelna pakhat hnuaia kan awm 

theihna tura thendarha awm mek ten kawng dik kan lo zawh theihna turin 

UNO chuan kawngpui zau tak min lo sahhawn sak ta a ni. Article 3-na ah 

chuan tualto hnamte chuan duhthlanna kawngah zalenna, self-determination 

an nei tur a ni, ram inrelbawlna leh ei leh bar, khawtlang leh hnam zia 

chawikanna kawngah pawh an duhdana hma lak theihna an nei tur a ni a rawn 

ti leh ta zel a. Chutiang chuan Article 26-na ah chuan tualto hnamte chuan an 

ram luah lai leh a leilung hausakna an luahlum sa leh an ta sa-te chungah 

neitu nihna a tul anga hman theihna, humhalh theihna an nei bawk tur a ni a ti 

leh ta a.  

 Article 28-na ah chuan tualto hnamte chuan an ram luah lai chhuhsak, 

hmansak emaw tihchhiatsak an nih chuan a hlutna phutawkin a dang pek 

emaw, a ngai anga siamthat emaw, a theih loh chuan zangnadawmna an dawn 

tur ang te an dawng tur a ni tiin helai declaration hi a rawn sawi a. Chu chuan 

kan sawi fo Mizo lalte compensation dilna pawh kha a rawn support dawn ta 

a ni.  

 Article 30-na ah hian a pawng a takin tualto hnamte ram luah leh 

thuneihna chinah an remtihna telloin ramin a mamawh a nih loh chuan sipai 

chetlakna hman tur a ni lo a rawn ti leh bawk a. Chutiang te chu a nih avangin 

he declaration hi Zofate tan chuan kan himna UNO-in a lo remtih leh 

declaration a nih avangin kan tan chuan a pawimawh tak zet a. He House-ah 

ngei pawh hian kan pawm a, rem kan tih tlan a, a hlawhtlinna tura lungrual 

taka ke kan pen tlan hi a pawimawh tak zetin ka hria a ni. 

 Tunlai kan boruakte kan hria a, India ram venhimna chungchangte 

thleng pawh hian tunhmaa an lo sawi thin, kan zawlnei hmasate’n an lo sawi 

thin te pawh kha han ngaihtuah pawh hian  heng zawng zawng hi Zofate kan 

inpumkhatna tur leh rorelna pakhat hnuaia kan awm leh theihna tura hma lak 

hi i dinglam amite hian Pu Speaker, kan lunglenna leh kan tum ram, kan 

political goal a nih avang hian UNO pawh hian hetianga ruahmanna a lo nei 

leh ta zel hi kan ruahmanna lo neih tawh sa, kan kalphung kan neihsa kha min 

rawn tawmpui kan tilo theilo a. Chuvang chuan Pathianin Zofate hi thendarh 

in awm mah ila, sakhaw pakhat bia, society thuhmun kan la nih zel avang 

hian nasa takin kawng min lo sial sakah kan ngailo theilo a ni. 

 Chuvang chuan he resolution tha tak hi a hlawhtlin theihna tura 

ZORO-in nasa taka a lo beih, a bik takin Pu R. Thangmawia’n (a thlarau 

thlamuangin chawl se) kawng a lo sahna a ropui hlein ka hria a, a hming kan 

lam lo thei lo a. Chubakah chuan kan insuihkhawm lehna tura beitu zawng 

zawng kan hnam Pa Pu Laldenga te, Capt. L.Z. Sailo te hma lakna te leh mi 

hrang hrang thahnemngai taka lo beitute thawh rah kha a takin kan hmu chho 

zel a. Chumi tur chuan thangtharte pawhin mawhphurhna kan nei a, chumi tur 

chuan central sorkar-ah pawh nasa taka kan resolution neituin  a rawn move 

ang khan kan bawhzui tlan hi hnam anga kan dinkhawchhuahna tur a ni tih 

hriain theihtawp chhuaha tan laa kan tan tlan hi a tul  tak zetin ka hria. 

Chuvangin he ram hi ‘Zoram hi kan ram a ni’ ti tu zawng zawngte lungrual 

taka he resolution hi support a, a hlawhtlinna tura theihtawp chhuaha tan la 

turin ka insawm duh a ni e. Ka lawm e. 

SPEAKER   :     Pu C. Lalsawivunga. 

Pu  C. LALSAWIVUNGA : Pu Speaker, motion neitu member 

zahawm tak hnen atang khan kan ngaithla a. Sawi thui pawh ka rawn tum 

tawhlo a. A lawmawm hlein ka hria a; tin, chipchiar takin member zahawm 

tak khan a rawn sawi chhuak tawh a. Amaherawhchu, han sawi ve chak ka nei 

a, chungte chu ka rawn sawi chhuak ang a. A hunbi tiam kha ka pello hram 

ang chu, ka pelh pawhin min lo hrethiam dawn nia. 

 Vawiina Aizawl ‘N’ I bialtu zahawm tak Pu Vanlalhlana, MLA in 

resolution a rawn putluh UNO in tualto hnamte dikna leh chanvo a 

puanchhuahna United Nations Declaration on the right of Indigenous People, 

2007 hi a hlawhtlin nan India sorkar-ah na taka nawr ni rawh se tih resolution 

sawi ve theihna hun tha deuh mai ka nei hi lawmawm ka ti a, lawmthu ka 

sawi phawt a. 

 Chutihrual chuan he resolution rawn puluttu Pu Vanlalhlana chungah 

lawmthu ka sawi a. Resolution hi tha tak niin ka hre nghe nghe a ni. Tuna kan 

ngaihthlak tak ang khan Zohnahthlak khawvel hmun hrang hranga awm, ram 

hrang hranga awm, India ram chhungah pawh state hrangah kan awm a, 

sorkar hrang, rorelna hrangah te pawh kan awm a. Heng Zohnahthlakte hi kan 

awmna hmun hrang hrang la ni rih mah ila, eng tikah emaw chuan kan la 

inzawmkhawm ngei ang tih hi ka ring a. 

 Tichuan, chutianga Zohnahthlakte kan inzawmkhawm leh theihna tur 

atana sul lo su hmasatu, kan hruaitu hmasa Pu. R. Thangmawia (min boralsan 

ta) (SPEAKER : Chair kan inthlak lawk ang e. I chhunzawm leh dawn nia) 

(Deputy Speaker at the Chair : Tan leh nghal mai ang aw) kha ka rilru ah a lo 

lang thar hle a. Vawiinah he resolution kan sawi te hi rawn  hria sela a hlim 

hlein ka ring a ni. 

 ZORO  movement  bul  rawn  tantu  Brig.  Thenphunga  Sailo  hi  sawi  

hmaih  chi ah  ka  ngai  lova, Brig. Thenphunga  Sailo  (famta)  Ex.Chief  

Minister  kha  a  fakawm  hlein  ka  hria  a,  lawmthu  te  pawh  ka  sawi   

ni sela. 

 Tin,  kan  ngaihthlak  ang  khan  politics   thlirna  atanga  kan  thlir  

chuan Mizote  hian  kan  pi  leh  pute  atangin  harsatna  kawng  hrang  hrang  

kan  lo  zawh  tawh  a  ni.  Kum  1871-ah  te,  1872-ah  te  vai an lo  lian  a.  

1880  leh  1890  atanga  vai  an  lo  len  leh  phei  kha  chuan  Zohnahthlak  te  

hi  thendarhin  kan  lo  awm  ta  a  ni.  Tichuan  Burma, India, Pakistan te  hi  

British  atanga  independent  an  nih  khan  Zohnahthlakte  thendarh kan ni a,  

kan  nih  ang  ang  khan  kalsan  kan  lo ni  ta  a.  A  then  Burma  ramah,  a  

then  East  Pakistan  tuna  Bangladesh  ah  te  leh  India  ramah then darhin  

kan  lo  awm   ta  a. 

 Tichuan,  Mizoram  hi  1947-ah  India  rama  rin luh  kan  lo  ni  ta  a  

ni.  Chumi  hnu  1966  ah  Zofate  mahnia  ro  in  rela  awm  tumin  zalenna   

kan  sual  a,  independent  hial  kan  beisei  a  ni.  Hetia  zalenna  kan  sual  

takah  hian  kum  20  vel  zet  ram  buai  kan  lo  ni  a.  Chutah  chuan kohhran  

te,  tlawmngai  pawl  hrang  hrang  leh  political  party  hrang  hrangte  

ngenna  angin kum 1986-ah  inremna  a  lo awm ta  a  ni.  Chuvangin  tuna  

rorelna  hrang  hrang hnuaia  awm  mek  Zohnahthlakte   hi  engtikah  emaw  

chuan  kan  la  insuihkhawm  leh  ang  tih  hi  Mizo  zawng  zawngin  kan  

beisei  leh  kan  lungkham  ber  a  ni. 

 He  resolution  kan  sawihonaah  hian  kan  thinlung  tak  taka  kan  

sawihote  pawh  hi  a tulin  ka  hria  a  ni. Pu  Deputy  Speaker,  vawiinah  

hian  Zofate hi India  sorkarah  a then  kan  tel  a,  a  then  Burma-ah,  a then 

Bangladesh-ah, chutiang  chuan  sorkar  hrang  hrang  hnuaiah  kan  awm  a.   

India sorkarin tha takin India rama awm Zofate chu min enkawl a, a 

lawmawm hle. India  sorkarin  tha  taka  min  enkawl  mek  lai  hian  kan  

dikna  leh  kan  chanvo  kan  chan loh erawh chu a  awm  hian  a lang  a  ni.  

Inkalpawhna  kan  nei  tha  lova,  industry  leh  factory  chhuan  tham  kan  

nei  lova,  ei  leh  barah  kan  intodelh  lova, dehchhuah leh thawnchhuah  

sawi  tur  pawh  kan  neilo  a  ni.  

 Tin,  powerah  kan  intodelh  lova,  lui  tui  tha  tak  Pathianin  tuikhuah  

hmanga  kawlphetha  siamna  tur  min  pek  te  pawh  tun  thleng  hian  kan  la  

hmang  tangkailo  a  ni.  Ram leilung  neitute  hian  tlemte  chauh  kan  la  thar  

chhuak  a  ni  a. Chuvang  chuan  kan  chanvo  dik tak  chang  turin  he  UN 

declaration  hi  India  sorkar-ah  na  takin  nawr  ila  tih  kha  ka  sawi  duh  a.  

Political  vision  thui tak  kan  neih  pawh  a  ngai.  Kum 5,  kum  10, kum 20, 

kum 50, kum 100,  a  hnulam  zela  kan  tu  leh kan fate hmakhua  thlira  

vawiin hian kan ram tan hna kan thawh a tul hle a ni.  USSR ram ropui tak 

kha a kehchhia tih kan hria a. India ram  pawh  sakhaw  hrang  hrang, hnam 

hrang hrang,  tawng  hrang  hrang  infinkhawm  kan  ni  a.  India ram hi a 

kehdarh  ang  ka tihna  ni lovin,  lo  kehchhe  ta  phut  se kan  ram  hi  eng  

angin  nge  a  awm  ang  tih  hi  kan  ngaihtuah  a  ngai  a ni.  Chuvangin  “UN  

Declaration  on  the  right  of  Indigenous  People,  2007”   hi  a  hlawhtlin  

ngei   theih nan  India  sorkarah  na  takin  nawr  ni  rawh  se  tih  resolution  

hi  tha  ka  ti  a,  pawmsak  ka  rawn  rawt  a ni. 

DEPUTY  SPEAKER    : Thahnem  kan  ngai  tlang a,  a  lawmawm  

e.  Aw le,  tunah  Pu  Lawmawma  i  lo  sawm  ang. 

Pu  LAWMAWMA  TOCHHAWNG    : Pu  Deputy  Speaker,  ka  

lawm  e.  Kan  thu  pawmtlan tura  MLA  zahawm tak  Pu  Vanlalhlana’n  a  

rawn thawh chhuah hi kan ngaihthlak tak ang khan 2015-ah Pu  Vanlalzawma  

putluhin  he  House zahawm tak hian a thu te kha tlema her danglam deuh  

hlekin  a  lo  pawm  pui  tawh  a  ni.   

 Tin,  hemi  thu  bawk  hi  ZORO  inkhawmpui  1.2.2017  Kolasib-a  an  

neih  tumin  political  party  hrang  hrang  president  ten  Zofate  

insuihkhawmna rorelna  pakhat  hnuaia  an  awm  theihna  atan  tiin  

thawhhona  thuthlungah  hming  sign-in  an  lo  pawm  vek  tawh  a nih  kha.  

Chuvangin  thupui  pawimawh tak  a  niin  a  lang  a  ni.  Tun  tuma  kan  

session-ah  ngei  pawh  hian  Governor  thusawia   lawmthu  sawi  kan  

pawmtlannaah  khan,  Zofate  kan  inpumkhatna  leh  kan  hmalam  hun  atana  

ke  kan  pen  tlanna  tur  atana  pawmpuina  kha  kan  nei  tawh  a  ni. Vawiin  

ah  pawm tlan  tur  resolution a lo  lut  hi  a  pawimawh  tak  meuh  meuh  a,  

kan  sawiho  pawh  hi  a  tul  tak  meuh  meuh  niin  a lang. 

 He  Declaration  chhungah  hian  Zofate  insuihkhawmna tur te, rorelna  

pakhat  hnuaia  kan  awm theihna  tur  te,  kan  hnam zia leh  kan  nunphung  

humhalh  tlatna  tur te  hi  a lo  in  phum  a  ni.  Kan  ram leilung  hausakna te  

zawng  zawng  hi  keimahni  kut  ngeia a  luh theihna  tur atan  ruahmanna  te  

a  awm  a  ni.  Kan  sakhua  leh  kan  rinna te  a  himna tur kawng  chu  a lo  

inzep  a nih  si  chuan,  he  declaration  hi  a  pawmtu ngei  India  sorkarin  a  

hlawhtlinna  tura  hma  la  lova a  up  tlat  bawk si a nih  chuan,  keini  lo  chu  

tunge  bei  chuang  ang le?  Keini   hi India sorkar  nawrtu  tur  chu  kan  ni 

dawn  lawm  ni?  Midangin  min  nawr sak  lul  lovang  tih  kan  hriat tlan  

pawh  a  tul  hle  a  ni. 

 Tin,  India  sorkarin  hma  la  tura  kan  nawrnaah  hian  keini Zofate  

ngei  pawh  hian  tih  hmasak  tur  kan  nei  em  le?  Kan  tihhmasak  zawk  tur  

kan tilo  palh  a nih  chuan  sakawr  hmaa  tawlailir  dah  ang  chauh  kan  ni  

ve  thei  tho  bawk  niin  ka  hria  a ni.  Chuvang  chuan  Mizo  mipuite  

hnenah  hian  tuna  kan  dinhmun  dik tak  hi  kan  hrilhfiah  emaw,  kan  

inzirtir  emaw  a  ngai  lawng  maw?  Tuna  kan  dinhmun  chiahah  hian  

Mizo fate  hi  hnama  min  dintu  Pathianin  min  din chhan  ang  tak  hian 

Mizo  hnam  hi  kan  ngelnghet  deuh  deuh  nge,  kan  darh  deuh  deuh  nge,  

kan  nghet  lo  tual  tual?  Hengte  pawh  hi  mipuite  hnenah  hian  zirtir  a va  

ngai  ve  mawle!  A nih  loh  leh  kan  Pathian  biakna  rinna  lungphum  hi  a 

la  nghet  tlat  em,  a  nghing em  tunah  hian? Eng  hmanrua  emaw  hmang  

hian  a  nghing  mek  em? Chung  zawng  zawngte  pawh  chhanhim  tur  

chuan  UN Declaration  hi  kan  hriatchian,  kan  inzirtir  a va  tul  awm  ve le!  

Tunah  hian  Mizoram  leh  Mizo  hnam te  hi chhiah khua ai  hian  kan  sang  

chuang  em  ni? Kan dinhmun dik takte pawh hi kan zir chian a tulin ka hria a, 

tun ang zel hian awpbeh leh thunun hian awm ta zel ila hnam zalen ti hian kan 

la inchhal dat dat ngam dawn em ni tihte pawh hi  kan mipuite hrilhfiah a hun 

a.  Zofaten kan dinhmun dik tak leh kan chanvo kan ta tur ngei kan neih 

theihna tur atana he UNDRIP 2007 hi a decade thumna 2026 a ral hma ngei 

hian India sorkar-in hma la ngei tura nawr hi rawtna pawm tlak, pawmawm 

tak niin ka hria a. ‘Ka mite chhuah tir rawh’ ‘let my people go’ kan thurin bu 

Exodus-a kan hmuh kha hre rengin tunah hian Zofate tan chu zalenna dar chu 

UN hian min rawn vuaksak a ni em? Chumi kawng chu kan zawh tlan theih 

nan he UN Declaration hi pawmawm tak niin ka hria a ni. 

DEPUTY SPEAKER : Tunge sawi leh ang le? MLA zahawm tak  

Dr. Vanlaltanpuia sawm ang. 

Dr. VANLALTANPUIA     : Pu Deputy Speaker, ka lawm e. Kan 

resolution Aizawl North I bialtu MLA zahawm takin “ United Nations 

Declaration on the right of Indigenous People 2007 hi a hlawhtlin nan India 

sorkar-ah na taka nawr ni rawh se” tih a rawn putluh hi tha ka ti hle a. Keini i 

dinglama thute political ideology pawimawh tak a nih avangin, keini MNF 

party hi 1961-a din a ni a. Tichuan kumin hi din a nih atanga a kum 58-na a ni 

tawh a, a tirte kum 1961 atanga kan stand kha a la ni reng a. A nihzia lanna 

chu kan sawi tak ang khan tun inthlan hnuhnung bera kan party election 

manifesto-ah pawh khan No. 1 kan la chan tir a.  

 Chuvang chuan Pu Deputy Speaker, kum 58 hnulama min la rawn 

putluhsakte hi chu a lawmawm kan ti khawp mai, sawi zui kha kan chak 

zawng tak a ni a, kan ha hawlh zawng tak a ni tih ka han sawi duh a ni. Kan 

sawi tak ang khan UN kan tih khu chu United Nation, khawvel ram hrang 

hrang inzawm khawm a ni a, chungte chuan Declaration, an sawi tak ang 

khan tualto hnamte indigenous definition hrilhfiahna kha a rawn siam a.  Chu 

a siamah chuan sakhua, ram pakhat lo luah tawhtu te, hnam tihdan phung 

inangho te, culture leh religion tha tak lo nei te, vawiin thlenga la practice-ho 

te, mahse hnam lian zawk ten indona te leh inawpbehna avanga an lo chimral 

tak hote leh an lo thendarh tak hote zawm khawm leh theihna tih a ni a.   

 Chutah chuan keini Mizo hnamte tan leh Zohnahthlak hrang hrangte 

awmkhawm leh theihna kawng eng kha kan hmu a. Kan hruaitu hmasate leh 

ram tana ngaihtuahna lo sengtu ten he issue hi an rawn raise ta kha a ni a. 

Tichuan tun dinhmunah hian Zoram mipui pawh la hrelo kan lo awm takin 

kan mutan nia lang kha chu tunah chuan kha Declaration chhungah khan 

hnam tam tak khan ‘E! kan ni e, hei hi keimahni chiah kan ni’ tia in identify 

kha mi tam tak an awm a.  Naga-te pawhin an zuk dil a, Chin-te pawhin an dil 

a. Amaherawhchu, Mizo tuna ZORO hi min lo recognise tak nachhan kha 

criteria, tehfung pali UN-in a siam hote kha kan paltlang ta a. Chungte chu 

nichina an sawi tak ang khan Pu R.Thangmawia ten kum 1999-a UN rorelna 

sangah an zuk present khan fiahna kan lo paltlang ta ti ila a sawi theih awm e. 

 Tichuan tunah hian dinhmun tha takin kan ding a, UN lamah chuan 

kawng kha a kaw deuh rul khan a lang a.  Amaherawhchu kan mutan ber nia 

lang chu India sorkar, he dan duha ban phar ram 143 zinga tel si khan Mizote 

thil beisei kha min la adopt sak lo a, min la pawm saklo a.  Tin, min la 

pawmsaklo mai ni lovin protectorate state kan tih, rorelna chhungah pawh 

inawp bikna hran zuk nei a, special category anga min dahna turte pawh kha 

min la pe lo kha a ni a.  

 Chuvang chuan he thil hi India sorkar hnenah hian um zui nat a ngai 

viau niin a lang a, chu chu tuna kan mutan chu a ni ta a. Kan tum ber  chu self 

determination, mahnia ro inrelna kha a ni a. Kan sawi tak ang khan India 

ramah leh khawvel ram hrang hrangah colonial rule a lo zawh khan Zofate 

chu sovereign state pathum Myanmar-ah te, Bangladesh-ah te leh India-ah te 

then hran kan lo nih kha. Inzawm leh theihna tur  hi tunah hian kan buaipui a 

ni a, min daltu ber nia lang kha chu UN lamah te recognition kan hmu tawh a, 

mahse, a pawmtu ber tur ram India-in a la adopt loh avanga vawiin hi la 

thleng kan ni a.  Chuvang chuan kan party-in kan lo umzui fo tawh thinte a 

nihna ang pawhin vawiinah hian he resolution hi umzui leh turin leh India 

ramah chak taka India sorkar hian he kan right hi min adopt sak rawh se tih hi 

a tha ka ti a, chak taka India ram sorkar-in umzui tura pass turin vawiinah 

hian ka rawn sawi ve a ni e. Ka lawm e.  

DEPUTY SPEAKER  : Hun i hmang dik khawp mai. Tunge sawi 

leh ang le? Dr. ZR Thiamsanga i lo sawm ang u. 

Dr. ZR. THIAMSANGA : Pu Deputy Speaker, ka lawm e. He private 

resolution pawimawh tak hi sawi loa han chhuah chu a hrehawm dawn hlein 

ka hria a, chuvang chuan  sawina hun min pe hi ka lawm khawp mai. 

 Vawiin hian Pu Laldenga, Zofate zawng zawng rorelna hmun khata 

kan awm theih nana independent lo sualtu rilruah a khat hle a. Kan ram leh 

hnam, kan sakhua hmuhalhna tura theihtawpa lo beitu a ni a. Vawiin hian a 

hming sawilan loh hi chu a dikloin ka hria a. Tin, Pu R.Thangmawiate pawh 

kan sawi lang a, a lawmawm khawpin ka hria, an zahawm hlein ka hria.  

 Chumi denchhen chuan kan Chief Minister zahawm tak kan House 

Leader ni bawk, amah ngei pawh  practical-a lo sualtu vawiinah pawh he 

dinhmun, Mizo fate ram hrang hranga awm zaikhata kan luan leh theihna tura 

vawiin thlenga beitu Chief Minister kan nei hi a lawmawm ka ti a. Chuvang 

chuan member zahawm takin resolution pawimawh tak a rawn pulut hi a 

lawmawm a, kan sawi tam tawh a, a history engkim sawi a ngai tawh lo a.   

 Amaherawhchu vawiinah hian theihtawpin he resolution hi a hlawhtlin 

theihna turin India sorkar-ah hian kan nawr a ngai a. Chumi tihlawhtling tur 

chuan pakhatna-ah chuan kan ram hi economics dinhmunah kan san a ngaiin 

ka hria. Tun hmain kan ram hi zu leh drugs-in min ti buai a, kan thalai tam tak 

hnathawk thei lovin an awm a, chumi siam tha tur chuan kan sorkar hian zu 

khapna dante a rawn pulut dawn a.  Hengte pawh hi hmanraw pawimawh tak 

niin ka hria, hei hian kan ram economics dinhmun pawh SEDP hmangin kan 

han tichho ang a, rorelna tha, rorelna fel, economics ah kan intodelh chuan, 

Pathian duhdan anga ro kan rel chuan he ram hi a ding chhuak leh dawn tih a 

chiang a ni. Chuvang chuan tunah he kan sorkar hun reilo te thla thum erh 

awrh a rawn din phat atang hian, kan Chief Minister leh a kaihhruaite 

hnathawh dan han en hian thil ropui tak  kan ram hian a hring dawnin ka hria 

a. Tuna kan private resolution ngei pawh hi an rawn bawhzui ngei ang tih hi 

kei chuan nghet takin ka ring a. Chuvangin vawiinah hian kan ram, kan hnam 

khawvel ram hrang hranga Zofate keimahni ram ngeiah rorelna hmun khata 

him dam taka kan awm theihna turin vawiina kan resolution pawimawh tak 

MLA zahawm takin a rawn putluh hi theihtawpa a hlawhtlin ngei theihna 

turin India sorkarah hian bei turin he resolution hi pass ngei turin ka rawn 

sawi ve a ni. Ka lawm e. 

DEPUTY SPEAKER :  Sawi tur kan la awm em aw? Hun a la tam 

a. Kan awm tawhlo ah ngai mai ang aw. Tichuan, Minister incharge kan 

sawm hmain kan House Leader zahawm tak hemi chungchangah hian sawi 

turte a neih chuan (Interruption). A nih leh House-in kan ngai thiam ang aw. 

Pu Lalduhoma, MLA zahawm tak i lo sawm ang. Han khauh lutuk pawh a dik 

lo ang e. 

Pu LALDUHOMA  : Ka lawm e, Pu Deputy Speaker. Vawiina 

kan resolution hi a pahnihin kan pass thei turah ka ngai a, lawmawm ka ti a. 

Vawiinah hian kan hnam chungchang thil pawimawh deuh mai kan sawi a ni 

a, kan hnam kal zel tur a nghawng dawn a ni.  

 Kan ram hi kan ram a ni hliah hliah a, he kan ram paltlang hian hnam 

hrang hrang tunhma te chuan an lo kal tawh a ni mai thei e. Amaherawhchu 

ram ruak a nih laia luaha, in bengbela vawiin thlenga luahtute chu keini chauh 

hi kan ni.  

 Historian-ten kan delh chin ram zau zawng nia an sawi thin chu 21
0
N 

atanga 25
0 

N Latitude leh 92
0 

E atanga 95
0 

E Longitude inkar square km 

1,45,600-a zau a ni. Hei hi kan ram lo ni thin amaherawhchu tuna kan 

thuhnuaia awm ta vek si lo hi a ni a. Mahse ram thleng inzawm vekin kan la 

awm a ni. Ram ni tla seng lova roreltu sap hovin 1761-ah Chittagong an rawn 

awp a, 1824-ah Burma an awp a, 1832-ah Cachar an rawn awp a, chuta tang 

chuan kan intibuai tan ta a ni.  

 Kan ramriah kan intihbuai avangin 1875-ah ramri vawiin thlenga keini 

chuan ramri dik kan tih hi siam a ni a. Saphoin hei hi nasa taka an bawhchhiat 

thin avangin 1884-ah silai a lo puak ta a. Khawvela sorkar chak ber leh kan pi 

leh pu te kha kum 50 vel an inkap a ni.  

 Chutah kan hneh tak loh avangin 6.9.1895-ah Shimla atangin 

proclamation siamin British Empire-ah kan duhlo chung chung min rin lut a. 

India a lo independent khan mipui rawnna leh remtihna tel lovin rin luh kan ni 

leh a. Chung chu kan nih hrerengin 1966-ah zalenna kan hnam hian kan sual 

a. Amaherawhchu tharumin kan hneh lova, inremna ah kan lut lo thei ta lova. 

Kan ramin zalenna kan sual tak loh hnuah hian kan nationalism hi a tlahniam 

ta deuh em ni aw tih theihin keimahni inkarah pawh unau kan nih te inhre 

lovin, unau hmelhai te a lo thleng a. Zohnahthlak te foreigner ti a inhnawh 

chhuah chiam chiam changte pawh kan tawk a nih kha. 

 Pu Deputy Speaker, kum 2001, March ni 26 khan tuna sorkarna 

chelhtute bawk hi an sorkar laiin he House-ah hian official resolution putluh a 

ni a, chu chu Tiau lui hung rawtna a ni. Kan hnam kal zel turah Tiau luiah 

khian fencing siam a nih chuan khi barhluih ramri khi kan pawmpuina a ni 

dawn nia kan hriat avang leh hei hi chu hnam pawikhawihna nia kan hriat 

avangin keini chu he House atang hian a pass na ah tel duh lovin kan chhuak 

tau nghe nghe a ni. Chutianga hmalam tana beiseina mumal kan neih loh lai 

pawhin kan hnam hi engtikah emaw chuan a la ding chhuak ang tih beisei 

tlattute kan awm reng a ni. 

 Chumi hnuah chuan 2007-ah vawiina kan khel Declaration hi UN in a 

lo siam ta ni. Hetah hian kan ZORO hruaitute hi an fakawm hlein ka hria a, 

anni tluka hemi kawnga hma la nasa hi kan awm lo a ni. He Declaration an 

siam atanga kum 5-na ah 2012, March ni 26-ah khan he House-ah hian hemi 

chungchanga official resolution pass rawtna hi ka pulut a. Chu chu he House-

a he Declaration chungchang kan sawi vawi khatna a ni. (DEPUTY 

SPEAKER : Dan pangngaiah chuan minute 1 i la nei a, amaherawhchu group 

leader te kan in zahna lantirna atan minute 10 kan pe dawn che a ni.) Ka lawm 

e. Khami ni khan kan Chief Minister khan, ‘Session leh ah official resolution 

kan pulut ang a, kan vaiin hei hi chu kan pass dawn nia, hei chu a pawimawh 

em mai, a wording tur pawh Pu Duha hian rawn draft nghe nghe se,’ a ti a, 

kan lawm hle a, kut kan beng a ni. Mahse official resolution pulut tura ziak 

meuh pawha kan nawr chungin engmah tih awm lovin term hmanral a ni ta a, 

a pawi hle.  

 Kan ngaihthlak tak ang khan chumi hnuah 2015, October ni 8-ah a 

vawi hnihna atan MLA zahawm tak Pu Vanlalzawma’n resolution vawiin ami 

ang hi a pulut leh a, amaherawhchu kha resolution kha tihdanglam sak a ni a, 

India sorkar chunga lawmthu sawinain a tawp ringawt a ni. Ka ui em em a, 

engatinge khami ni khan kan MNF Legislature Party-te khan kha resolution 

kha tihdanglam kha an phal mai theih aw ka ti a, ka lo ui hle a ni. India sorkar 

pen khat pawh a la pen loh laia he Declaration ti puitling tura an hmalaknaa 

lawmthu han sawi kha thil inhmehlo tak niin ka hria a, India sorkar hnenah 

lawmthu sawina tur a awm kei chuan ka la hre ve reng renglo a ni, kha kha a 

pawi ka ti khawp mai. 

 Vawiinah hian a vawi thum nan member zahawm tak Pu Hlana’n 

khatiang chiah kha a rawn pulut leh ta hi, kum 12 lai a ral hnu ah, a lawmawm 

hlein ka hria. Tichuan, a dik chiah chuan central sorkar hi dem thei pawh kan 

ni lova, kan state sorkar hian he Declaration bawhzui na tur hian pen khat 

pawh hi kan la pen bik chuang tlat lo! Chuvangin vawiinah chuan kan tihtur 

kan ti phawt ang a, kan pen phawt ang a, central sorkar kan nawr dawn a ni. 

Nagaland Legislature-ah chuan vawi thum an pass tawh a ni! Kum 2024 

thleng hi Decade of Indigenous tih a ni a. Hemi chhung hian tute nge heng 

zalenna hi pek tlak tih hi an final dawn niin a lang a, chuvangin kan 

hmanhmawh a ngai a. Pass vat ila, a bawhzui tur pawhin NGO te pawh a tul 

leh telh ila, party zawng zawng nen, vote zawn nana hmang lovin kan hnam 

issue a nih avang hian hei hi kan zavaia nawrzui ni se tih ka rawt duh a. 

 Tin, Article 39-na ah hian hetiang lam atana sum pekchhuah theihna hi 

a awm a, sorkarin sum pawhin a tanpui thei ang tih a ni. ZORO te hi UNO-ah 

an kal zing hle a, Geneva leh hmun hran hranah te hian, sum an neilo em em 

mai a. Chuvangin an pual tur te hi kan budget-ah hian tlem azawng te chu dah 

sak ve thei ila an nawr zui chak theiin ka ring a. Kei pawh Pu R. Thangmawia 

nen khan Geneva-ah vawi khat kha zuk kal kan tum a.  Delhi-ah kan visa an 

delay avangin kan thleng thei ta lo a, kan kir leh ta a ni. 

 Tin, Aizawlah hian Zo-Inpui sak hi kan mamawh a. Hei, Assam Rifles 

an chhuak dawn a.  Hemi hmunah hian Zo-Inpui sakna turte pawh hi sorkar 

hian pe ta ila. Tin, Zo kutpui te pawh hi ZORO hian buatsaih an duh a.  

Article 11-na leh 34-na kan en chuan heng zawng zawng atan hian right kan 

nei vek a ni, tih theih vek a ni. Tin, international ramri pela kan 

inhmuhkhawma meeting kan neih te, khawmpui kan  neih te Article 36-na 

hian min phalsak vek a.  Heng zawng zawng organise tur hian ZORO hi an 

tha berin ka hria a. An sum harsatnaah hian pui thei ila a lawmawm hlein ka 

ring a.   

 Tin, kan hnam tobul chhuichhuak tur commission-te pawh hi din ila.  

A thenin Israel kan inti a, kan ti nuaih mai a.  Eng hnam tak nge kan nih tih he 

House ngeiin a pawm theih tur hi commission te pawh dina tihchian a thain ka 

hria.   

 Tin, kan nomenclature chungchang leh kan tawngte pawh hi han sawi 

zawk ka duh a. Sap hovin Mizoram chhunga chengte ‘Lushai’ min ti a.  

Lushai kan ni miah lova.  Manipur-a awmte hi Bengali leh Assamese in 

‘Kuki’ an ti a.  Burma rama awm chu Kawl hovin ‘Chin’ an ti a.  Heng zawng 

zawng hi kan generic name a ni miah lo a ni.  Hnam dangin hming diklo min 

phuah vek a ni a.  1901 chhiarpui hmasa ber kan en chuan Mizoramah hian 

Mizo pakhatmah kan la awmlo a ni.  Mizo tih hi tlai khawhnua lo piang a ni a.  

Tunah chuan a thenin ‘Zomi’ kan duh a, a thenin ‘Mizo’ kan duh a.  A thelh 

nan ‘Zo’ tih hi kan nomenclature atan kan la hmang tlang thei ang em tih te 

ngaihtuahnaah a awm a.  Chuvangin ‘Zo’ tih hi pawm tlang thei ila thil tha tak 

a nih ka ring a. Vawiina kan House Leader ngei pawh hi Mizoramthanga a ni 

lova, Zoramthanga kan ti a.  Chuvang chuan ‘Mizo’ hi kan ti fawk fawk ngai 

lo a ni.  ‘Zo ar’, ‘Zo vawk’ ‘Zo thlifim’ kan ti a.  Khatiang khan ‘Zo’-ah hian 

kan inlungrual thei ang em tih hi ka ngaihtuah a. Tunah  hian inpumkhatna 

lam kan lo hawi tial tial a. Manipur-ah buaina a chhuak a, kan va pui a, kei 

ngei pawh ka va kal a.  Tin, Burma-ah tuilian a lo awm a, kan in tanpui a.  

Zophai-ah buaina a awm a, Zohnahthlak zawng zawngin min rawn tawrhpui 

a. Chuvang chuan a tawp nan Pu Deputy Speaker, inpumkhat nachang kan hre 

chho zel hi a lawmawm ka ti a.   

 Tunah India ramah Citizenship Amendment Bill te leh Income Tax tih 

te, eng eng emaw a lo awm a.  He ramah hian Constitution-a  kan himna te hi 

eng chen nge kan neih reng theih dawn tih pawh sawi phak a nih tak loh 

avangin kan hnam future tur hi kan ngaihtuah a,  he  Declaration-in  zalenna 

leh right min pekte nei tura theihtawpa kan tih hi a hunin ka hria a.  

Development ringawtah kan intlansiak a. Kan manifesto-ah te pawh political 

goal hi a lang mang ta lova.  Chutianga kal tur kan la ni mai lo.  Political goal 

neia nghet taka kan tlan char char hi a la ngai riha ka hriat avangin he 

resolution hi lungrual taka pass turin ka support a ni e. Ka lawm e. 

DEPUTY SPEAKER :   A lawmawm e.  Tunah chuan House Leader 

zahawm tak sawi tur a neih te sawi turin i lo sawm ang u. 

Pu ZORAMTHANGA, CHIEF MINISTER      : Pu Deputy Speaker, ka 

lawm e.   

 Member zahawm tak Pu Vanlalhlana’n resolution a rawn putluh, 

“United Nations Declaration on the right of Indigenous People, 2007 hi a 

hlawhtlin nan India sorkar-ah na taka nawr ni rawh se” a ti a.  Hei hi tha kan ti 

tlang hlein a lang a.  A enga pawh ni sela, hengte hi a puitlin theihna turin 

political hun lo thlengah kan theih ang tawk tawkin mitin te kan tang a. 

Entirnan, India independence hmaa hma lak dan chi hrang hrang a awm a. 

India independence hnua hma lak dan kalchho a awm a, rambuai hma hma lak 

dante a awm a, rambuai hnua hma lak dan te.  Ramin remna a lo neih hnua 

hma lak dan a hun leh a hmun a zir zelin kan theih ang tawk tawkin kan ti 

hlawm a. Amaherawhchu, khatah khan kan tihdan te hi a tawk lo ve, khata 

kan lo tih kha chu a tawklo a ni tih tur sawi dawn ila a tam ngawtin ka ring a.  

Mitin kan induhthawhin ka ring a.  A indem zawng phei chuan insawi dawn 

ila, engatinge khatianga kan tih laia khatia in lo sawi si, inti dawn ila a tam 

ngawtin ka ring a. Amaherawhchu, tunah chuan indemna hman awm tawhlo 

ah ngai ila. Tuna kan hmalak turah hian kan theihtawpin tan la ila tih kha thu 

hmasaa ka sawi duh chu a ni.  

 Engpawh ni se Pu Deputy Speaker, helai thil hi keini pawh kan veina a 

rei tlang a.  Ka rilrua awm reng chu 1969 khan Dacca-ah Pu Laldenga’n kan 

right, kan chanvo, a dikna, Mizoram towards freedom tih a ziak laiin a dictate 

a, keiin kutin ka lo ziak a.  A memory atanga a lak te, document a neih atanga 

a lak te tikhawmin kan right lo dinchhuah theihna tur te, kan ram chin te kan 

sawi nasa a.  Chuta ka rilrua lo lang, anin a sawi, tunhnu pawha record-ah 

pawh ka dahchhuah chu, hmanah chuan India ramah hian kan awm ngai reng 

reng lova.  Tichuan, British-in min awp a.  Khatih lai pawh khan India rama 

tel lovin excluded area-ah kan awm a.  British a lo chhuak dawn ta a.  Tichuan 

khawiah nge kan kal ang tiin ngaihdan peng hrang chi 5 a awm a.   

Mizoramah, a thenin Burma lam i zawm mai ang, a thenin Pakistan i zawm 

mai ang, a thenin India i zawm mai ang, a thenin colony-in kal mai ang, a 



157 

 

thenin independent in i kal ang, tiin ngaihdan peng hrang chi 5 a awm a.  

Chumiah chuan kan politic kha 1946-ah Mizoramah political party din phal a 

la ni che u a. 1947 ah British an chhuak dawn si a.  Politic-a kum khata upa 

Mizoram khan kumkhua atan a future a thlan a ngai ta a.  A nih leh 

independence thei kan  ni em, a nih leh heng hi ti thei kan ni em,  Assam 

Governor i zuk zawt ang u tih te kha kan mithiam pawlte thu rawn thehluh a 

ni a.  An han theh thla a, annin chhan tlakah an ngai lemlo aniang, chhan 

lohin a awm hlen ta a. British an chhuak ta si a, chumi hmun ruak, political 

vacuum awmah khan India sorkarin administration in rawn tum lut ringawt a.  

Tichuan India rama awmin kan awm ta a.  

 Tin, constitution, keini India mipuite hian kan aiawhte kaltlangin India 

ram Sovereign Democratic Republic hi siam kan remti a.  He constitution hi 

keimahni leh keimahni kan inpe ta a ni.  In aiawhte kaltlanga in tih kha  

Mizoramah min rawn barh lui, min rawn imposed ta ringawt a.  Chu chu 

keinin kan duh lova.  India ramah hian tel ve tur kan nih chuan kan tel ve dan 

tur kan sawi duh e tiin kan rawn thlen a.  Kan right, kan chanvo dik tak kha 

rawn sawi duh kan ni e tiin India hruaitute hnenah pawh hian kan thlen a.  

India Home Minister Gulzari Lal Nanda leh Prime Minister Lal Bahadur 

Shashtri hnenah pawh tawngkam te, ziak tein kan thlen a. Chuta India 

hruaituten an sawi chu, ‘hei hi thuril tak a ni, mithiam zir tham a awm a nih 

hi, an ti a ni’, a ti a.  Chu chu ziaka kan dah tak ngat pawh kha a ni a.  He thu 

bawk hi tun kan sorkar tirh tea Home Minister-in Citizenship Amendment 

Bill chungchang thua  expert Home Secretary leh Joint Secretary mite leh 

midang a kohkhawma kei leh Meghalaya Chief Minister leh Deputy Chief 

Minister nen kan pathuma Citizenship Amendment Bill kan duhlohzia na taka 

kan sawiah an Home Secretary leh an official fet zualin ‘political argument 

ang reng deuha India rama kan awm chuan hetia kan tih hi a ngai alawm’ tia 

hnialkhan a an rawn lak ka lo hnialna ah  pawh khami thu bawk kha ka sawi 

a, an ngawi thap mai, sawi tur an neilo India sorkarin, a dik tlat a ni, kha kha 

thu dik a ni. Tin, remna thua kan inbiaknaa anni huai leh hria leh thei inti taka 

an Secretary-ten an rawn tih pawhin heng thu hi Pu Laldengan a sawi khan 

hnialkhan an neih hauh lo, kan rights/ kan chanvo hi a dik a ni. Chuvangin 

Mizoram political vacumm awmah in administration in rawn dah lut a, in 

constitution min barh lui,  impose a, chu chu tuna kan do mek hi a ni tih hi 

kan inhnialna bul ber a ni a, anni pawhin tanna an neih tak tak theilo a ni. Chu 

chu tunah hian UN-in indigenous people, a rama cheng origin-te dikna leh 

chanvo champion pui tura thuthlungpui a siamah pawh hian keini pawhin kan 

tan hmun tha hman atanga kan lo neih tawh, a hla kan sak tawh, vawiin 

thlenga kan la sak, vawiinah pawh a tha nia kan hriat hei hi a ni a. Kum 1975 

khan UN Headquarters Geneva-ah Pu Denga te, Pi Diki te nen kan kal tum 

pawhin  kan thuthlung bulpui a nih avangin a sawi pawh kan sawi nasa khawp 

mai a. Geneva-a kan inbiak tum pawhin India aiawhte hnenah hei hi kan thu 

khel pui pakhat a ni reng a ni. Engpawhnise, ram mipuite duhdan angin 

inremna kan nei a, tihian kan lo lut a, Mizoram chu India ram state pakhatah 

kan lo awm ta a. Chutih lai chuan kan thuthlung, kan dikna kan claim kha a 

dik lo ve tih sawi turin India sorkar hian englaimahin min phut ngailo, in 

political ideology chu in duh tawkin in kalpui ang a, in championpui ang a, 

nangni pawh in political ideology Mizoram chungah kan tih hi a dik a ni/ a 

diklo a ni tih chungchang thuah Mizoram chu India ram bung pakhat a ni tia 

an tanna, an ideology kha an sacrifice bik chuanglo a, keini pawhin kan 

political ideology min rawn barh luiha kha kan lo telna chu a ni tih lai kha kan 

sacrifice chuanglo a, a tu ve ve pawhin kan sir tluk theih lai chu ralthuama 

inbei lovin political platform-ah inbei ila, kan ideology ve ve chu ralthuam tel 

lovin kan insu tlang dawn nia tia inthen kan ni reng a. Chu chu vawiinah 

pawh kan subject puiah a lo lut ta a, UN-in hetia ropui taka 

resolution/thutlukna pui an han nei hi keini Mizote tan chuan a ropui ka ti a, 

lawmawm ka ti a ni.  

 Tunah phei chuan heng hi ngaihtuah chian a ngaihna chu kan sawi fo 

thin angin thlang lamah Bangladesh mipui maktaduai 160 deuh thaw an awm 

a, chhak lamah Burma mipui maktaduai 50 vel an awm a, India lam side-ah 

maktaduai 1000 an awm a, a karah mipui maktaduai khat tha awrh kan awm a 

ni. Tun hnaiah pawh Rohingya-ho, (Bangladesh-a Muslim te) Arakan lam 

side-a lut hnawk tiin buaina lian a awm a, chumi an intihbuai chuan 

Rohingya-ho veng reng rengin Manipur pawh an lo inring a, Mizoram pawh 

hmun tinah kan lo inring a, chhim lamah an lo lut ang em tiin kan buai a ni. 

Chuvangin, nakinah phei chuan ka rin danin a lo zual zel ang a, Rohingya a ni 

emaw, Arakanist a ni emaw kan border hung hi chu a ni lo berah Siaha zawn 

vel thleng tal kan hung loh chuan vawi khat an lo luh tawh chuan innawr 

chhuah a har lutuk. Burma-a kan Chin Hills unau te nen chuan connection tha 

tak kan nei a, amaherawhchu, kan ven tur chu tunah pawh a ni. Chhim lamah 

Bangladesh ram chin kan hung a kan tawp chuan huan chanve hung ang kan 

ni. Tunah pawh kan hlauh ber chu kan sipaite leh midangin an va ven India 

sipai, Assam Rifles te an va in patrol kual a nih kha, heta Bangladesh-a mipui 

maktaduai 160 awm khawvel lum zelin tuifinriat chim chin feet 2/1 lek 

pawhin rawn chim sang sela, fanghmir bu thai darh angin an darh chum chum 

dawn a, a bul amite tan a hlauhawm tawp a ni, vawi khat an lo luh tawh chuan 

a inum chhuah hleih theih tawh loh. Thlang lam chu kan hung zar zar a, India 

sorkar pawhin a hung zar zar a, saw mi a chhim tawpa a tawp chuan mi 

nuihza siamna a ni, pen 5 an pen a, an hel a, an lo lut leh vek thei. Chuvangin 

nakinah chuan Siaha zawn velah emaw a kuala an lo luh lohna turin kan hung 

ngei ngei a ngai ang. Tunah chuan Mizote hi mihring maktaduai za telin min 

hual, khawvel lum zelin ram a chim a, kan kalna turah hian fimkhur a ngai 

ngawt mai tih erawh chu ngaihtuahna fing taka kan tih a ngai. Arakan lam leh 

sawlama Khumi unau te, an aiawh lokalte an han tih chu Rakhine kan tih 

Arakanist te hian  Palettwe ram lam kan hmun min rawn tia, min um dawn. 

Chuvangin kan Mizo unauten, ‘in unaute fimkhurpui kan ngai’ an rawn ti. 

Chu chu tunah hian kan hmabak kal mek a ni. Indigenous people te rights kan 

claim a, kan hum dawn lai mek hian India-ah pawh kan tih a, India ang 

chiahin Burma side-ah leh Bangladesh side-ah pawh fimkhur a ngaih zia chu 

India lam aiin ka hlauh ber zawk chu Bangladesh leh chhim lam side leh 

chhim chhak atang sawn an lo lut huk ang tih ka hlau ber a ni, chu chu kan tan 

lakna tur pawh a ni. 

 Engpawh ni se Pu Speaker, kan sawi sei lutuk ang e, Pu Hlana’n 

resolution a rawn neih hi vawiin hian lungrual takin pass tlang ila. A tul dan a 

zirin party tin aiawh leh NGO aiawhte nen pawh Delhi-ah i kal ang u. He 

resolution kan pass hi Prime Minister hnenah te, President hnenah te a tul 

angin kan thehlut ang a, a tak takin hma i la ang u tih kha vawiinah kan pass 

theih beiseiin, ka han rawt tel nghal a ni a. Chumi tur chuan keini sorkar pawh 

hi kan inhuam em em a, theihtawpin tan kan la ang tih hi he resolution pass 

tura ka rawn rawt rualin ka han sawi tel a ni e, ka lawm e. 

SPEAKER  : Thingpui in a hun dawn tlat mai a, Home Minister 

sawm a ngai bawk ang a, a mover a ni dawn bawk a, kan chawl lawk phawt 

mai dawn em maw ni le? I chawl mai ang u aw, a laklawh thui dawn tlat mai. 

Kan chawl ang a, chawhnu dar 1:00 P.M. hian GPC thutkhawm tur a ni a, dak 

en hman lo te pawh an awm palh takin, committee room, main building-ah a 

ni e. Thingpui in in i chawl ang. 

Recess till 2:00 P.M 

2:00 P.M 

SPEAKER  :  Le, kan sawihona kha kan duhtawk khat a. 

Minister zahawm tak Home changtu, sorkarin hmalakna te a lo nei em tih te 

leh a ngaihmawh leh duhzawng te sawi turin i lo sawm ang. 

Pu LALCHAMLIANA, MINISTER :  Pu Speaker, hun min pek 

avangin ka lawm e. Vawiinah resolution pawimawh tak, private resolution Pu 

Vanlalhlana’n a rawn pulut hi a lawmawm hlein ka hria a. Sawi tur tam tak 

awm mahse kan ngaithla tam tawhin ka hria a. Chuvangin tawitein han sawi 

ve zawk ka tum a ni. 

 Kan ngaihthlak tawh ang khan 8
th

 October, 2015-ah hetiang deuh 

resolution hi opposition-a MNF party a awmlai khan MNF party MLA Pu 

Vanlalzawma ho khan an lo pulutin an lo pass tawh a. Amaherawhchu 

member zahawm tak Pu Duha sawi ang khan an tidanglam a ni. Chuvang 

chuan a nem ta viau mai a, India hnena lawmthu sawina kha a ang ta deuh a. 

Kha resolution kha Joint Secretary, Human Rights, Ministry of Home Affairs-

ah 15
th

 February, 2016 khan thawn a ni a. Mahse hetah hian chhanna engmah 

vawiin thleng hian kan la dawng lo a ni. 

 He UN resolution siam tur hian kum 25 zet mai an duh a lo ni a. UN 

principal organ peng pawimawh 5 te zinga pakhat, ECOSOC (Economic and 

Social Council) ten an lo buaipui a. Working group te siamin kum 1993-ah 

bul an lo tan a, tichuan kum 2007-ah kan hriat theuh ang khan adopt a lo ni ta 

a. Heng declaration te, convention te hian kan hriat angin binding force a nei 

lova. Amaherawhchu a hmang duh ram ten anmahni legislature-ah an pawm 

chuan tah chuan an hmang thin a ni a. Tunah hian hetiang taka resolution 

putluh a lo ngaih nachhan hi India sorkar hian pawm ve tawh mahse a taka 

hman hi kan la hre lova. Chu mai bakah kan ngaihthlak tawh ang khan ‘India 

mite chu indigenous people kan ni vek alawm’ tih changchawiin engmah 

hmalak zuina an nei lova. A hlawkna tur ang hi keini Zofate pawh hian kan la 

dawng thei lo, kan la hmu thei lo a ni. Chuvang chuan he resolution hi a 

pawimawh em em a. Kan House Leader-in a remtih tawh ang khan inthlanpui 

zawh lamah chuan a bawhzui dan te kha kan la sawi tlang ang a. 

Engtianginnge kan nawr nat theih ang ber ang tih te pawh kha kan la 

ngaihtuah tlang turah ka ngai a ni. Chuvang chuan Pu Speaker, ka sawi thui 

tawhlo ang a. He resolution Pu Vanlalhlana rawn putluh ‘United Nations 

declaration on the Right of Indigenous People, 2007 a hlawhtlin nan India 

sorkarah na taka nawr ni rawh se’, tih hi lawm takin ka thlawp a ni. ‘I pass pui 

ang u tiin kan insawm nghal a ni e. Ka lawm e. 

SPEAKER :  Le, sawihona kan zo ta a. Tunah chuan resolution neitu 

member zahawm tak Pu Vanlalhlana wind up a, adopt rawn dil nghal turin, i 

lo sawm ang. 

Pu VANLALHLANA :  Pu Speaker, ka lawm e. Vawiinah ka 

resolution te kan han pharh a. Member zahawm tak tak, kan House Leader leh 

kan Home Minister telin mi 8-in an sawi a, a ngaihnawm ka ti a. A hrelo ber, 

a hre tlem berin resolution ka move ni te pawhin ka hria a. Keimah pawhin 

hriatna nasa tak vawiin hian ka gain a, ka lawm tak meuh a ni. 

 Tin vawiin hian parliamentary practice kan bawhchhia em aw ka ti 

deuh hial a, a lawmawm ka ti a. Opposition lam atanga hetiang resolution 

awm hi a tlang duhlo viau a. An lo pawm a nih pawhin amendment chhete tal 

tih hi tihdan tlangpui te pawh a nihna chin pawh a awm a, parliamentary 

practice-ah chuan. Chuvangin ka resolutionte pawh  hi ngun takin nizan 

lamah te pawh ka thlir thin a, amendment tello hi chuan a kal tlang em lo ang 

a, MNF party te hian manifesto-ah te an lo telh tawh avangin mi drop tawp hi 

chu an ti biklo ang a, amaherawhchu amendment hi chu an rawn ti ang a. Tin, 

amendment an ti a nih pawhin an tih ang angin kan kal tlangpui ang chu tih 

kha ngaihtuahna ka lo neih dan a ni a. 

 Amaherawhchu ka tum loh leh beisei loh ang deuhin ka move ang 

chiahin, word khat pawh tidanglamloa tianga min han pawmpui hi a 

lawmawm ka ti a. Kan pass mai ni lovin kan bawhzui dan tur thleng maia kan 

House Leader-in a rawtna te leh hriattirna a rawn sawi kha lawmawm ka ti a. 

Beiseina sang tak hemi chungchangah hian amahah kan nei a ni tih ka sawi 

duh a. Vawiinah hian ka lawm tak meuh a ni tih ka sawi duh a ni. Tichuan Pu 

Speaker, ka resolution ‘United Nations Declaration on the Rights of 

Indigenous People, 2007’ hi a hlawhtlin nan India sorkar-ah na taka nawr ni 

rawh se tih kha he House zahawm tak min pass pui turin ka ngen e. 

SPEAKER    :  Resolution neituin a rawn move ang khan adopt a rawn 

dil a. Kan buk ang a. ‘United Nations Declaration on the Rights of Indigenous 

People, 2007’ hi a hlawhtlin nan India sorkar-ah na taka nawr ni rawh se tih hi 

adopt remti apiangin ‘Remti’ ti rawh ule. (Members : Remti) Remtilo kan 

awm em? In awm chuan ‘Remtilo’ ti ula. Remtilo an awmlo a. Pu 

Vanlalhlana, member zahawm tak resolution putluh ‘United Nations 

Declaration on the Rights of Indigenous People, 2007’ hi a hlawhtlin nan 

India sorkar-ah na taka nawr ni rawh se tih chu House-in lungrual takin a pass 

ta a ni e. 

Pu VANLALHLANA :  Ka lawm e, Pu Speaker. 

SPEAKER     :  A dangah kan kal leh ang a. Dar 4 hi chu kan thlen ngei 

ngei a ngai ve ania. Resolution dang kan la nei leh a. Chumi hmain thil 

lawmawm deuh kan sawi ang e. Hmannia Health Minister zahawm takin a 

rawn puan, member-te phur taka a rawn hrilh kha. Central atanga RIPANS 

tihphuisuina building te, Learning Distance Central establishment atan te leh  

tul hrang hrang atan sum vaibelchhe 480 zet an rawn thawnna a tihna kha 

member te hriatah a rawn ti va mai a, a lawmawm em mai a, puan sak a phuin 

ka hria a. Kei pawhin a lawmawm ka ti tak meuh a, member te ka han hriattir 

ve che u a nih chu. Under Secretary to the Govt. of India-in a rawn sign a ni. 

Hei hi a ni e. Resolution  dang  kan la leh ang a. Resolution pahnihna,  ‘Kan  

khawpui  Aizawl  laili  taka  awm  Assam  Rifles  hun  rei tawh tak  atanga  

chhuak  tura ruahmanna  lo  siam  tawh  chu  Pu  Zoramthanga  kaihhruai  

sorkar  tharah  an  lo chhuak dawn ta  hi  lawmawm  kan  ti hle a  ni’  tih  hi 

resolution  neitu Pu  Lalrintluanga  Sailo,  member zahawm tak  move  turin  i  

lo sawm  ang.  

Pu LALRINTLUANGA   SAILO   :      Pu  Speaker,  ka  lawm  e.  Ka  

Private  Resolution  “Kan  khawpui   Aizawl  laili  taka  awm  Assam  Rifles  

hun rei tawh tak  atanga  chhuak  tura  ruahmanna  lo  siam tawh chu  Pu  

Zoramthanga  kaihhruai  sorkar  tharah  an  lo chhuak  dawn  ta  hi  lawmawm  

kan  ti  hle  a ni”  tih  hi  nichina   Resolution  kan  passed  tak  neitu member 

zahawm tak  Pu  Vanlalhlana sawi ang  khan  party-in emaw  han sawihona  a  

awm  lova.  Hei  hi  kan  rama  thil  thleng  langsar  tak  leh  Mizo  mipuiten  

kan vei tlan em  em  a nih avangin  thianzaho  pali pangain  kan  han sawiho 

a, chung  atang  chuan  he  resolution  hi kan rawn  pulut  kha a  ni a.  

Vawiinah  ka  resolution  putluh   min  pawm sak  mai  bakah move  thei tura  

hun  min  pek  avangin  Pu  Speaker, lawmthu  ka  sawi  hmasa  duh a.   

 Kan  hriat  angin  Assam  Rifles  hi  kum 1935 daih  tawh atang  khan  

‘Cachar  Navi’ tia din  a  ni a.  Kum  1883  khan ‘Assam  Frontier  Police’  tia 

a  hming  hi  thlak  niin,  a hming pawh hi  an thlak  ngun  khawp  mai a. Kum 

1891  khan  ‘Assam  Military  Police’  tia  thlak  leh a  ni  a.  Kum 1917  khan  

tuna  a hming  ‘Assam Rifle’ tih  hi  an  pu  ta  niin a lang a. Record-a  a  lan  

dan chuan  1870  khan British  sorkar  chuan  Mizoram-ah  an rawn  tir  lut ta  

a,  hemi te  hi  1
st
  Assam  Rifles  kan tih tak  te  kha  nia  hriat a  ni  ta a  ni.  

Assam  Rifles  te  hi tuna  an awmna  Aizawl  hmun  laili  taka  an  awm  hun  

hi  kum  1890 atanga  awm tan  niin record-ah  chuan a  lang a,  kum 129  

ngawt kan  khawpui  laili  takah  an  lo awm tawh  tihna  a ni a.  Khawpui  

lailia  awm  an nih  avang hian  nge  ni tualchhung  tlangvalte  nen pawh  

harsatna  eng eng  emaw an  lo  nei tawh  thin a. 10
th

  February,  1988 khan  

canteen  kuala  Mandir  duty  Assam  Rifles  zuruite  chuan  kan  police  duty  

haw  lam an  lo tibuai  a, kut hial an  inthlak avangin buaina a  punlun ta hle a.  

Kan hriat angin  Assam  Rifles  mangang chuan  mipui pungkhawm  

pawisawilo lamah  an silaite  nasa  takin an  hmetpuak chiam  mai a,  hetah 

hian ka  thianpa,  ram tana  kum tam tak  kan  lo rammut pui,  remna  avanga  

Remna  Runa  lo  haw  ve  Sergeant Vanlalchhuanga, Excise  Department-a  

thawk ta  chu  kahhlum a  ni a,  a rual  hian civilian  pawisawilo  mi  5  

kahhlum  an  niin  hliam tam tak an awm  nghe  nghe a  nih  kha.  

 Hetih  lai  hian kei pawh  Assam Rifles  thil  tih  dan hi a diklo  a ni  tia 

hmalatu  zingah  ka  awm a . Canteen kuala  kan  awm silai  lo  puak  ta  kha 

IGP  Pu C. Dothanga  khan  mi  ngaimawh a,  ka darah  min  pawt  a,  a  

himna  lamah  kal a  tul a ni tih  min  hrilh  avangin  a thu awihin  kan  kal  a, 

ka  him phah  ta  niin  ka hria .  Hetianga  boruak thalo tak a  lo  thlen tak  

avang hian chutih  laia  kan  Chief  Minister  zahawm tak  Pu  Laldenga chuan  

Aizawl  khawpui  laili  atanga  Assam  Rifles  sawn chhuak  turin  hma a la 

nghal  a  ni tih  kan  hria a,  Assam  Rifles-te  chu  Zokhawsang-a  Zemabawk  

ramah sawn chhuak  tura  ruahmanna  siam a lo ni ta a nih kha. Chuvang 

chuan  Aizawl  D.C.  Pu  Dengchhuana  leh Assam  Rifle  Commandant-te  

chuan inremnna  thuthlung an ziak ta  a, mahse vanduaithlak  takin  Pu  

Laldenga  sorkar  chu  namthlukin  a  lo awm  ta a.  

 Mizoram  chu  President  Rule-ah dah a lo  ni  ta  a, hma lak  

chhunzawmna  awm  hleithei  lovin  hun kan hmang chho a,  hei hi  Aizawl  

khawpui  laili  atanga  Assam  Rifles  sawn chhuahna atana  hmalakna  hmasa  

niin a lang ta a  ni. Kum 1989  leh  kum 1993 inthlanpuiahte  MNF chu 

sorkarna  siamtu  a nih  tak  loh  avangin Aizawl  khawpui  laili  atanga 

Assam Rifles sawn  chhuak tura  hmalakna chu a  lo zuzi  chho  ta a,  kum 10 

chhung  kha  hma lak a ni  ta  lo a.  Tin,  Assam  Rifle  Aizawl  khawpui laili 

atanga sawn chhuahna tura hruaitu  hmasa  ten   hma an lo lak  tawhna te chu  

tawp san mai  ni lovin  khatih  laia  kan  ram  hruaitu  lu ber  tawngkam  kan  

lo  hriatah  chuan  khawpui  atanga  sipai sawn chhuah  chu  thil  tih theih  a 

nih  loh  thute  kan  lo  hre  ta  zel kha  a ni a.  Chutiang  chuan  kum 10  

ngawt a  ral hnu  kum 1998 MLA  inthlanpuiah  Pu  Zoramthanga  kaihhruai  

MNF sorkar a  lo ding ta a,  Assam  Rifle-te  Zokhawsang-a  sawn  ngei  

theihna  turin  chak takin  Pu Zoramthanga  sorkar  chuan hma a rawn  la ta  

nghal a,  an awmna  tura  ram  lo  ruahman tawh, Zokhawsang  Zemabawk 

ramah  pawh chuan certificate  land lease  siam sak niin a  No.  pawh  DL 62 

of  2006 a  ni a,  a zauh  lam  pawh  524 hectares niin,  a  bigha  zawnga  kan  

sawi chuan  3915.24 bighas  a  ni a,  chutiang chuan  Zokhawsang  ram  chu  

Assam  Rifles  hnenah  hlan  fel a lo ni  ta  a ni. 

 Ni.12.3.2008  khan  Ministry  of  Home  Affairs  chuan  Assam  Rifles  

Zokhawsang-a  an chenna  tur  in sakna  leh  kalkawng leh  a  tul  ang  atana  

hman  turin an senso atan 145.173 crore a rawn sanction  ta  nghe  nghe a. 

Heng  pawisa  hmang  hian  an chenna  tur  quarters, kawng  leh a  tul dangte 

siama chak  taka hma lak  a lo ni chho  ta a.  Chutih  rual chuan  Khatla  ram  

Assam Rifles in an  luah  pawh  Pu Zoramthanga  kaihhruai  sorkar  chuan  

New  Capital   Complex  din  nan  lo hmangin, chutiang  chuan saw  lai  hmun 

saw  ruahman  felin   hman  nghal a  lo  ni  ta a. Amaherawhchu, kum 2008 

inthlanpuiah MNF party chuan sorkarna a siam phak leh tak loh avangin 

Assam Rifles-ho insawn chhuahna tura hmalakna chu kalpui hleih theih lohin 

a lo awm leh ta a. Chutiang chuan Aizawl khawpui laili atanga Assam Rifles 

sawnna tur chu kum 10 lai a lo thuanawp leh ta a ni. 

 Amaherawhchu Pu Speaker, vanneihthlak takin Pathian remruat dan 

rual loh chu Mizo mipuiteah lo lang chhuak nawn lehin, kum 2018 MLA 

inthlanpuiah MNF Pu Zoramthanga kaihhruai chuan sorkarna hneh taka siam 

nawn lehin, MNF Pu Zoramthanga kaihhruai chu dan anga sorkar-a lakluh a 

nih atangin Chief Minister zahawm tak Pu Zoramthanga chuan chhumlo chat 

lova Assam Rifles sawn chhuahna tura hmalakna chu chhunzawm leh nghalin 

tan a la chho leh a. Kan Chief Minister zahawm tak Pu Zoramthanga 

hmalakna avangin Mizo mipuite leh kohhran, tlawmngai pawl zawng 

zawngten hnawk an tih em em Aizawl khawpui laili a awm Assam Rifles-te 

sawn chhuak ngei turin chak taka hma lak a lo ni leh ta a.  

 Kan Chief Minister zahawm tak hmalak tawhnate leh central lama kan 

hotuten thu an lo tiampui tawh, an thutiamte ennawnin Ministry of Home 

Affairs chuan 31
st 

May, 2019 ralhma ngei hian Assam Rifles-te chu 

Zokhawsang hmunah a bo a bang awm lovin an insuanchhuak vek tur a ni tiin 

order a rawn siam chhuak ta a. He order bawhzui hian Joint Verification 

Team ten an enzui tur a ni tih te a lo chuang ta tih kan hmu a, a lawmawm hle 

a ni. 

 Chubakah chuan MNF Ministry, Pu Zoramthanga kaihhruai sorkar 

hmasaah khan Assam Rifles-ten an ram luahlai an chhuahsan chuan chu ram 

chu mimalin an neih theih lohna turin Special Assembly Session pawh kovin, 

he House-ah  ngei hian legislate hial a lo ni tawh bawk a. Heng zawng zawng 

kan hriata kan hmuh hian Pu Speaker, Mizo mipuiten an aiawha rorel tura an 

thlanchhuah MLA-te hian Mizoram rorelna sang ber he House zahawm takah 

hian Mizo mipuite mit timim a, harsatna tam tak min siam sak a, Aizawl 

khawpui, Mizo tana kan Jerusalem atanga Assam Rifles-te sawn chhuah a lo 

ni dawn ta hi a lawmawm em em a, ram mipuite hriata lawmthu sawi hi kan 

tih tur leh kan bat niin ka hria a. Chuvangin he ka Resolution, ‘ Kan khawpui 

Aizawl laili lai taka awm Assam Rifles, hun rei tawh tak atanga chhuak tura 

ruahmanna lo siam tawh chu Pu Zoramthanga sorkar tharah an lo chhuak 

dawn ta hi lawmawm kan ti hle a ni’ tia Private Resolution ka rawn putluh hi 

khawngaiha member-ten min adopt saka hma min lakpui turin Pu Speaker, ka 

sawm che u a ni e. Ka lawm e. 

SPEAKER  : A rawn move ta a, kan sawiho ang a. Minute 

engzat nge kan inpek leh ang le? Minute 5 tih a ri leh ta, kan sawi zawh hma 

leh kan bang hma dawn a ni mai a. Helam atang hian minute 5 tih a ri a, ti leh 

mai ang aw. Sawi ang khan tlema laklawh deuh an awm chuan kan inhrethiam 

mai ang a. Tunge sawi hmasa ang le? Member zahawm tak                          

Dr. F. Lalnunmawia i lo sawm ang. 

Dr. F. LALNUNMAWIA     : Pu Speaker, ka lawm e. Tuna kan 

ngaihthlak tak ang khan, Assam Rifles-te Aizawl atanga an insawn chhuahna 

tur tihfel a nih tak avanga lawmthu sawina member zahawm tak Pu 

Lalrintluanga Sailo-in a rawn moved kha a lawmawm hlein ka hria a. Kan 

hriat angin kum tam tak Aizawl lunlaiah Assam Rifles-te an lo awm tawh thin 

a. Lehlamah chuan ‘Tlangmite thian’ ti te in kan lo hria a. Chutihrual chuan 

harsatna neuh neuhte kan lo tawk ve thin tawh bawk a. Pu Laldenga sorkar 

laiin, a Chief Minister laiin anni saw chhuak tura hma lak a ni a. Tunah MNF 

hunlai bawk, Chief Minister zahawm tak Pu Zoramthanga kaihhruaina 

hnuaiah an chhuak dawn ta hi a lawmawm takzetin ka hria a. Mizoram mipui 

pawh kan lawm tlangin ka hria a ni. 

 Pu Speaker, a bik takin Aizawl khawpuia chengte leh thalai lamte phei 

chu an lawm em em a, mi titi pawh a luah nasa a, mipui lawmziate social 

media hrang hrangah kan hmu a ni. Ka rilrua lo awm chu, hetianga MNF 

sorkar thla 2/3 lek a liam hnu chauha sawn tura tih a ni  ta mai hi, kan Chief 

Minister zahawm takin central India sorkar-ah pawh huhang a neih nasat ziate 

pawh a langin ka hria a. Kan Chief Minister kaihhruaina hnuaiah hian kan 

thlamuang a, a thlamuanthlak takzetin ka hria a ni. 

 Tin, Assam Rifles ram chhuahsan tur hi tunhma atangin party ang 

pawhin sawihonate a lo awm tawh thin a. Helai hmun hi mimal kuta dah lova 

mipui vantlang tan a tangkai thei ang bera cheibawl tum a nih thute kan 

hotuten an sawi thin a. Hetianga an hnuchhawn dawn takah chuan helai hmun 

hi mawi taka chei a, tangkai thei ang bera hman a, Aizawl khawpui tinuamtu a 

nih ngei pawh ka beisei a ni. 

 Tin, helai ram chhunga awm AR ground pawh thalai infiammiten 

tangkai lehzualin an hmang thei tawh ang a, tunhma pawhin an hmang tho na 

in phalna lakte a ngai a, harsatna neuh neuh a awm thin a ni. Tunah erawh 

chuan Mizoram sorkar kutah a luh dawn takah chuan thalai sports lama 

tuimite leh thangtharte pawhin awlsam zawkin an hmang thei tawh ang a. 

Helai hmunah hian intihhlimna hmun nuam tak takte pawh a awm kan beisei 



167 

 

a, kan Chief Minister zahawm tak, hmathlir thui tak nei kaihhruaina hnuaiah 

hian mipui vantlang tana hmun nuam leh Aizawl tinuamtu he sorkar hnuaiah 

hian kan din ngei ang tih ka ring a. Chuvangin, Assam Rifles chhuah nana 

hmalatu he sorkar kan Chief Minister zahawm tak kaihhruaina hnuaiah hian 

tih a ni hi ka lawm takzet a. MLA zahawm tak Pu Lalrintluanga Sailo 

resolution kha ka rawn thlawp a ni e. Pu Speaker, ka lawm e. 

SPEAKER  : Member  zahawm tak Pu C.Lalsawivunga. 

Pu  C. LALSAWIVUNGA : Pu  Speaker,  chawhma  lamah  khan  

resolution  pawimawh  tak inlungrual takin he  House-ah hian kan  pass  tawh  

a.  Chawhnu  lama  resolution  pawh  hi  a  lawmawm khawp  mai a,  tihian  

tluang  takin  kan  sawiho  ang a,  kan kaltlang  leh  mai turah  ka  ngai mai a , 

mawl  takin. 

 Hmanni  Governor  speech sawihona-ah  khan helai  chungchang  hi  

ka rawn  tarlang  tawh  a, ka  rilrua  ka vei   em em  Mandir  te,  Commandant  

awmna lai vel  bawr  zawng  zawng  saw  an  chhuahsan  ang em? An  

chhuahsan loh  chuan  mipui  vantlang  tan  harsatna  ala siam reng  dawn tho  

a ni  tih  kha  ka rawn  sawi chhuak  a.  Amaherawhchu,  kan  House  Leader,  

kan  Chief  Minister  zahawm tak  khan  a  pumpuia  chhuahsan  a nih  tur  thu  

khan  min rawn  chhang  a,  ka  rilru  a dam deuh  huai  mai  a,  vawiina kan  

han sawiho  leh  turte pawh  hi keimahah  chuan  min tiphur  deuh  te  pawhin 

ka  hria a,  a  lawmawm khawp  mai a.  Ka  bial  chhung  a ni  lehnghal  a,  a  

bial neitu  chan  chang  ka  ni a. Assam  Rifle  te  khawpui  lailiah khawpui  

tawt  takah  an  inbun  rup  reng  a  kan  lammualte pawh  Assam Rifle  

lammual  tih  ngai  reng  te  pawh  hi a  ninawmna  lai  a  awm  a.  Mahse 

chung zawng  zawngte  pawh  chu  tunah  hian  hlihin a  awm  chho  tan  a.  

Helaiah  hian  Pu  Speaker,  ka han sawi  duh chu  lammual  thlang  khu kan  

veng  Bethlehem  YMA  te,  Local  Council te,  kohhran-te khuan kum  

engemawzat  kalta atang  khan  kan enkawl a, thing  kan  phun a, kan 

thingphun  pawh  a ngaw  deuh  khup  tawh  a.  Kan  thingphunah  khuan 

orchidte  kan  ching a. A  hmuna  kal  chuan  rala en  aiin  thing  pawh a  lian  

tawh  a,  a  ngaw  khup  tawh  mai a, chutiang  chuan  kan  lo enkawl  a.  Tin,  

kohhranhote  pawhin  tawngtai  bethelna  hmunah an  hmang a, englaipawhin  

bethel  an awm reng  a ni. Chuvangin kan khawpui laili takah  tunlai 

khawvelin a hmachhawn  burning issue tling, ecological crisis kan tih leh 

global warming chungchang khawvelin  a  buaipui em  em  laiin  khawpui  

laili  taka  ngaw  tha  zet  mai awm  theihna a awm  a  ni  a. Chutiang  chuan 

khulai  khu  thalaite tan  pawh   amusement  park  uluk  fahrana han siam  

theihna  remchang  te  pawh  a ni  nghe  nghe a.  Chungte  pawh  chu  kan 

sorkarah  hian  mipui/thalai tan  remchang  siamin  a  ram  khu  mimal  

hnenah  khawiahmah,  tu  hnenah  mah pe  lovin,  LSC  lo nei  sa te  pawh  

cancel sak  vekin hmun  zahawm  leh  hmun  thianghlim  taka  min  siam sak  

kha  ka  beisei  a.  Chutiang  tur  pawh  chuan kan sorkar  hian  rilru  min put 

sak thei sela  tih  kha  lawmthu  a nih  rual  khan  ngenna  te  ka la  siam  zui  

ta zel  a  ni. 

 Tin, PHE  khuan  zonal  tanky  leh  site  office-te  an  dah  a, ka  bial 

zatve  vel  chawmtu a ni.  Amaherawhchu, khungte  pawh khu  kan la 

khawpkhamlo  khawp  mai  a.  Mihring  kan  lo  thang  zel  a,  hma  te  pawh  

min  lak  sak  zel  turah  ngai  ila.  Bethlehem  Veng  hian  uluk  taka  tuna  an  

lo  enkawl anga enkawl chhoh zel  hi  an  chak em  em a.  Chu  chu  he  

resolution  a awm  dawn tih  ka  sawi  pawh  hian  mipuiten  min  chah  nasa  

viau  a  ni  tih  ka sawi  duh  a  ni.  Chuvangin he  resolution  “Kan  khawpui  

Aizawl laili  taka  awm  Assam  Rifles,  hun rei  tawh  tak  atanga  chhuak  

tura  ruahmanna  lo  siam  tawh  chu  Pu  Zoramthanga  kaihhruai  sorkar  

tharah  an  lo  chhuak dawn  ta  hi  lawmawm  kan  ti hle  a  ni”  tih  hi  ka  

thlawp  a  ni  e. 

SPEAKER  : Tunge  sawi  leh  dawn ? Member zahawm tak   Pu  H. 

Biakzaua  a  phar  hmasa  tlat mai, i  lo  sawm ang. 

Pu  H.BIAKZAUA     : Pu  Speaker,  ka  lawm e.  Kum  129  lai  awm 

tawh  A.R.  chhuahtir  hi  thil  harsa  tak  a ni  tih  hi  a  chiang  reng  mai  a. 

Kan  Chief Minister  zahawm tak  Pu  Zoramthanga  kaihhruai  MNF  sorkar  

a  lo  piang  a,  tunhmaa  hna  an  lo  thawh  tawh  leh  an  lo  bawhzui  tawh  

hna  hmasaah a neih avangin  hetiang  dinhmun hi kan  lo  thleng  thei dawn  

ta a ni.  May  thla ral  hmaa  chhuahsan  tur  an  nih thu  order  a han  chhuak  

ta  hi  a  ropui  ka  ti  a,  lawmawm  hlein  ka  hria a ni.  Tin,  khawpui  laili, 

heart  of  the  city-a hetiang  hmun  awm  hi  Mizo mipui  hian  a  tu  a te  

pawhin  tha  kan  tilo  niin  a  lang  a, mi  engemawzatin  hliam te  tuarin  

nunna  hial  te  pawh  an  lo chan  phah  tawh  a  ni a, helai  hmunah  awmlo  

se  khatiang thil  kha  a thlen  pawh  a  rinawmloh niin  a  lang a.  Chuvangin, 

tun huna  kan  rilru kap  tlattu, hrehawm kan tih  ruk tlat  a  han awm lo tur hi  

a  lawmawm takzetin  ka  hria  a ni. 

 Tin,  A.R  Ground dil  ngai  reng  leh  civil  miten duh  duh  a  

tlawhpawh  theih loh, kan  mual  tha ber  leh kan hman  lar  ber,  control-na  

hnuaia  a  han  awm  tlat  te  pawh  hi  a  hrehawm  em  em  ni  te  pawhin  a  

lang  a.   A  hmingte  pawh  tihdanglama,  zalen  zawk  leh  civil  mite  

duhdan  ang  zawka  a  awm  theihna  tur  kawng  a  lo  inhawng  chho  dawn 

pawhin  a  lang  a,  a  lawmawm takzetin  ka  hria. 

 Tin,  kan  Chief  Minister  zahawm tak  Pu  Zoramthanga  kaihhruai  

MNF  sorkarin  a hun  hmasa bera  a  han  nawrzuia  a hlawhtling  chho  ta  

mai  hi  kan  pu thusawi hi  ka  rilruah  a  awm  reng  thin  a,  chu  chu  a  ram  

neitu  kan  ni  a,   kan  aia  hmangaihtu  tur  an  awmlo  tih  hi  a ni.  A  ram  

neitu  tan  chuan,  thenkhatin  harsa tak  leh  thil  theihloh  hial  anga  an  lo  

ngaih  pawh  a  neitu  chuan  a  lo  tih  theih  a nih  dawn  hi  tih  te  min  

ngaihtuah  tir  a,  a  lawmawm  takzetin  ka  hria  a  ni. 

 Tin,   helai ram hi  a  man  zawnga  chhut  dawn  chuan  a  man  a  tam  

hlein  ka  ring  a,  a  ram  zau  zawng  leh  a  hlut  zawng  han  chhut  hian  a  

value  a  sang  dawn  em emin  ka  hria  a. Mipui  tan  a  hlu  thei  ang  ber  leh  

tangkai  thei  ang  bera  hmang  tura  ruahmanna  te  pawh  a  awm  chho  niin  

ka  hre  bawk  a,  a  lawmawm  ka  ti takzet  a ni . Chuvangin, he  resolution  

hi  ka  thlawp  a ni. Ka  lawm  e. 

SPEAKER  : Hun  i  hmang  thiam  hle  mai.  Minister  zahawm 

tak  Pu  Robert  Romawia  a  phar  hmasa  tlat. 

Pu  ROBERT  ROMAWIA ROYTE,  MINISTER    : Pu  Speaker,  ka  

lawm  e.  A  hminga  A.R.  ram  tuna  an  chhuahsan  tur  bialtu MLA  ka  nih  

angin  sawi  ve  ngei  ngei  tulin  ka  hria  a.   He  resolution  sawiho  

chakawm taka  hun  ka  neih  ve  avangin  ka  lawm  takzet  a  ni. 

 A  hmasain  Mizoram  leh  Aizawl  lailia  awm  a  hnawksakzia  chu  

sawi nawn  ngai  lovin  resolution  neitu  in a  rawn  sawi  tawh  a.  Ka  sawi  

duh  point  khatna  erawh chu kan  Chief    Minister    zahawm    tak,    tuna 

kan    House    Leader  Pu  Zoramthanga  nawr  lam  hi  chu  a  kaw  zel  a  ni  

tih  hmutu  ka  nih  ve  avangin  he  point  hi  ka  sawi  ve  duh  a.   

 Sorkar  siam  hlim  khan  Delhi-ah  a  hnungzuiin  ka  zuk  kal  ve  a,   

India  rama  mi  pawimawh  lianho  hmaa  a  duhzawng  leh  kan  ram  leh 

hnam  mamawh  sawi tur  chin te,  sawi  dan  te,  chumi  piah lamah  chuan  

ka  sawi duh  ber  zawk  chu  India  sorkar  laipuia  hotu  lian  zawng  

zawngin  an  lo  dah  lenzia  leh  an  lo  hmuh  ropui zia  hi  a  taka  hmutu  ka  

nih  ve  avangin  he  House  zahawm takah  hian  ka  sawi  ve  chak  a.  

 Assam  Rifles  Aizawl  laili  lai  atanga  sawn chhuah  hi  thil  awlailo  

tak  a ni  tih  chu  kan  chai  rei  tawh  dan  atang  pawh  hian  a  hriat  a.  

Hemi  chungchang  a  sawi lai  ngei pawh  khan,   (kei pawh  hian  a  hmingin  

sorkarah  tel  ve mah ila), heti  mai  hian  a  hlawhtlinna  kan  hmu  ang  tih  hi  

ka  ring  phalo  a  ni.  Tin,  official  dangte  pawh  khan  an  ring  pha  bikin  

ka  ring  lo.   

 Mahse,  kan  Chief  Minister  zahawm tak  hian  a  sawi  thiam  a,  

amah  a  chiang  a.  Tin,  tawn  hriat  tam  tak  lo  nei  tawh  a ni  a.  Chief  

Minister-in  Prime  Minister  emaw,  Home  Minister  emaw,  central  

Minister  dangte  hnena  tawngkam  hman  awmloh  hial  te  pawha  ngaih,  lo  

ip  lek  lekna  tur  chi  tawngkamte  a  hmang  thiam  khawp  mai  a,  chuvang  

chuan  tih loh  chi  ni loah  an  ngai  ve  te  pawhin  ka  hria  a. 

 Vawiinah  hian Mizo  mipui  hriat  atan  leh he  House  zahawm tak    

record-a  awm  ve  atan  pawh  hian  kan  Chief  Minister  zahawm takin    

central  sorkar-a  a  duh  leh  a  nawr,  kan  ram  leh  hnam  tana  pawimawh  a  

tih  hi  a  nawr  nain  a  nawr  thiam  a.  Amah  ni lo  hi  Chief  Minister nei  ta  

ila,  (ta  ila  tih  thil  chu  han  ni  deuh  mahse)  hetiang  hian  thil  a  thlen  ka  

ring lo.  Chuvang  chuan  hnam  ang  pawhin,  ram  ang  pawhin  kan  Chief  

Minister  zahawm tak  hnenah  hian  lawm  thu  sawi  tur  niin  ka  hria  a.  Pu  

Rintluanga  Sailo, MLA  zahawm  takin  hetiang  resolution rawn  move  a, a  

rawn  rawt  pawh  hi  a  lawmawmin  ka  hria  a.  Chu  chu  point  khatnaa  ka  

sawi duh  a ni  a. 

 Hemi  A.R.  chungchang  kherloah  pawh,   Chief  Secretary-te  pawh  

kan  hria  a,  kan  Chief  Minister  hmasain  a  duh  zawng  tak,  ama  D.O.  

letterah  pawh  a  ziak  a.  Mizo  leh Mizo  te  chu  lo  in  duhsak  bing   te  a  

lo  awm  thin  a,  Mizo  ni lo  Chief  Secretary  a  duhdan te  pawh  whatsapp-

ah  te  a  viral  nasa  a,  kan  hmu  vekin  ka  ring.  Chutiang  chuan  Chief  

Secretary-ah Mizo  ni lo  kan  nei  a.  Mahse  kan  Chief  Minister  zahawm 

takin  Mizo tawnga  Cabinet  Meeting-ah  te  leh  meeting  dang  dangah  te  

kan  titipui  theih  tur,  kan  duhzawng  duh  vetu,  kan  hnam  tana  

thahnemngai   tur  Chief  Secretary  kan  sorkar  thar  hian  kan  mamawh  a 

ni,  a  rang  thei  ang  berin  Chief  Secretary  min  pe  rawh  u.  Tun ami  hi  

chu  a  chhawrna  tur  dang  nangni  chu  a  huang  lian  zawk  neitu  in  ni  a, 

a  tawngkam  takte  phei  chu  ka  sawichhawng  lovang  a,  tihdan  thiam  

turin  thiltihtheihna  pawh  in  nei  e  tiin  a  sawi  a.    

 Official  level-a  discuss-naah  pawh  Chief Secretary  tang  hlim  

hlawl,  hun  pawh  la  nei  tam  Chief  Secretary  thar  a  han  thlak  mai  hi  

thil awlai  a  ni lo  tih  kan  hrethiam  vekin  ka  ring  a.  Mahse  kan  Chief  

Minister effective  zia  a  rawn  lang  leh  a,   Chief  Secretary  pawh  rang  

takin,  Mizo  mipuiin  kan  duh  zawng  Mizoram  tan  central  sorkar  Home  

Ministry-in  a  rawn  dah  a. Chutiang  zel  chuan  project  hrang  hrangah  te  

hmasawnna  developmental  project  umzui  chungchangah  pawh  kan  hmu 

zel dawn  a.  Chuvang  chuan,   vawiina  he  resolution  kan  sawihonaah  hian  

he  A.R.  ram  tha tak  mai  Mizoram  sorkar  kuta  a  luh  theihna  atana  

tangkai  chu  tunge  a nih  kan  hre  tho  nain ka han  sawi lang  ve  duh  hrim  

hrim  a. 

 Tin,   a  hminga  Sports  Minister  ka  nihna  angin  sporting  fraternity  

ti  mai  ang,  sports  lama  in  hmang  zawng  zawngte  he  A.R.  insuan   

avang  hian  thalai  zawng  zawngte  kan  lawm  em  em  a  ni  tih  ka  sawi 

duh  bawk  a. Sawlai hmun saw Assam Rifles ground tih ni tawhlo a,  

Pu Laldenga Centre han tih a football mai ni lo, thil hrang hrang dangte  

pawh dahkhawm a, tourism lamte nena tangkawpa foreign atangin tourist ten 

an rawn kal chak chhan leh hlimna thar an hmuhna tur atan he Assam  

Rifles ram hi kan ram, kan hnam ta a nih hunah chuan chutianga hman 

tangkaite pawh chu bialtu ka nih ang te leh tuna kan hman mek dan  

sports lama hman mek a ni a, Sports Minister ka nih ang pawhin kan  

rawt nghal te pawh ni sela a tha awm e. He resolution hi lungrual taka pass 

ngei chi niin ka hria a, ka rawn thlawp ve a ni e. Ka lawm e. 

SPEAKER     : Member zahawm tak Pu Vanlalhlana. 

Pu VANLALHLANA  : Pu Speaker, ka lawm e. Pu Lalrintluanga 

resolution, ‘Aizawl khawpui laili taka awm Assam Rifles, hun rei tawh tak 

atanga chhuak tura ruahmanna lo siam tawh chu Pu Zoramthanga kaihhruai 

sorkar tharah an lo chhuak dawn ta hi  lawmawm kan ti hle a ni’ tih resolution 

hi ka thlawp a, tha ka ti a, kan in atang hian Zokhawsang-a Assam Rifles sak  

hmunpui saw a lang chiang em em mai a. Ka thlir thin a, engtikah nge an 

chhuah ang aw, tiin ngaihtuahnain a thlir thin a ni. Assam Rifles hi kum 129 

Aizawlah an awm a, civil mite nen hian kan innawr reng a. Assam Rifles hi 

an tawlh hret hret zel a, civil mite hi an ngam ngailoin ka hria. 1945 velah 

High School din phalna Mizoten kan nei a. Tichuan a hmun turah kan buai a. 

Mc Donald sap chuan Assam Rifles thingpui huan tuna Mizo High School 

dinna hmun hi a pe a ni, Mizo High School dinna atan. Assam Rifles hoin an 

phal miahlo a, amaherawhchu Bawrhsapin theihpatawp a chhuah avangin 

High School hmun atan pek a ni a.  

 Tin, Assam Rifles chan kahna chu Chanmari a ni a, civil mite tan a 

himlo e, tiin an sawn sak a. Chite kamah chan an kap thin a ni. Chite kam 

pawh chu a himlo an ti a, an sawn chhuak, an ti tawp leh a, tunah phei chuan 

chan kahna hi an nei tawhlo nge ni, kha kha an dinhmun hi a ni ve a. Tin, 

bazar shed New Market kan tih saw Assam Rifles sakawrho awmna a ni a, a 

thlangah  Sakawrpu luite a awm a. Sawlai pawh saw Assam Rifles ho sakawr 

dahna a ni a, chu pawh chu tunah chuan civil mite kutah awmin sipai kut ata 

laksawn a ni leh ta a. Khatla lama Assam Rifles hmun kan tih hmun zau takah 

chuan sorkar office hmun pawimawh te alo awm leh ta a. Tin, helai lammual 

area Assam Rifles hmun kan han tih pawh hi keini naupanlai (ti ve khanglang 

ila) a area ang hi a ni tawhlo a, chhim lam, hmar lam, chhak, thlangah hian an 

nek nasa em em mai a ni. Nek loh awmchhun chu Assam Rifles Mandir area 

chiah saw niin ka hria Assam Rifles ramah chuan. Saw saw nek dawn pawhin 

nek theih loh kawngin a hual beh tlat  avangin nek loh mai niin a lang a ni. 

Chuvangin kum 129 an awm chhung hian Assam Rifles te hi civil mite nen 

relation chhia phei chu a ni lo a, amaherawhchu intai reng kan ni a. Chung 

karah chuan a hek zawkah hian an tang an tang a ni tih  vawiinah hian ka han 

tarlang hrim hrim duh a. 

 Tin, Zokhawsang-a an awm dan  chungchangah hian sawi dan leh hriat 

dan hrang hrang te pawh a awm maithei a. Kan han sawi tlanglawnah hian 

1987 hi kan base tlangpui deuh ber a. Assam Rifles chhuak tur hian District 

Council hunlai atang tawhin resolution-te pass a thu tihtluk a lo ni tawh thin a 

ni. Amaherawhchu ram buai laite a ni a, a taka chantir te chu a har te pawh a 

ni ang e. A hnuah UT Ministry chhungin Pu Ch. Chhunga hun laiin an chhuah 

dan tur hi ngaihtuah leh a ni a. Khawpui lailia an awm hi a thalo e tiin 

Luangmual/Tanhril lama an awmna tur te pawh ruahmana thu tihtluk a ni. 

Tichuan a hnu lehah Brig. T.Sailo-a Ministry a lo ding leh a. Khawpui zauh a 

vei em em a. Nakin lawkah khua hi a la tawt dawn, kawng a la te dawn tiin 

zauhna tur a zawnna lamah Luangmual /Tanhril area bawk an zu thlir a. 

Amaherawhchu chuta an thil hmuh chhuah tak chu Assam Rifles-te tan helai 

ram awl tha zawng zawng hi dah a ni tih kha Revenue Department lam 

atangin an hmu a ni. Tichuan Lt.Governor te, Director General te, Central 

atangin Jt.Secretary-te nen meeting nei lehin Assam Rifles Luangmual area-a 

awm tur  chu an awmna tur hmun zawn ni se tiin sorkar chuan, Governor-ho a 

meeting chuan an titlu a. Hmun dang Assam Rifles awmna tur an zawng leh 

ta a ni. Chuta an zawnna area te chu Paikhai te, Zokhawsang te, Seling ramte 

leh Sihphir ramte pawh an en a ni. Sipaiin duhdan an nei a, Army kan ni lo a, 

civil facilities engkim kan tawmpui a ngai a, chuvangin civil atanga khua 

atanga hla takah awm thei kan ni lo tiin Paikhai te, Seling ram te, ram rem 

pawh ni se Aizawl atangin a hla deuh a, civil facilities kan neih phakna tur 

chu Zokhawsang a ni, tiin an choice a ni ta a ni. Chu chu Pu Thena hun laia 

thil awmdan a ni a, amaherawhchu eng anga thuiin nge thil a kal ka hrelo a, 

tisaa chhunzawm tur chuan thu a awm phawt a ngai a. Chuvangin a thu a kha 

keini hriat dan chuan Zokhawsang-a an awmna lai tur hi Assam Rifles ten kha 

tih hun laia Pu Ch. Chhunga te hnuah Pu Thena ten hma an lakna vanga awm 

niin kan ngai a. Tichuan hun a lo kal zel a, sorkarna hrang hrangte a lo kal a, 

Ministry tha tak takte kan nei a. A pawisa nen a ram hmuna in sa turin  nasa 

takin tan lak a ni a. Tunah phei chuan building tam tak dingin in sak a ni ta a, 

an chhuah thuai hi Mizo mipui ten kan nghakhlel tlang a. Chuvangin tuna kan 

resolution Assam Rifles an chhuak thuai dawn a. Kar tharah Pu Zoramthanga 

kaihruai sorkar tharah an chhuak dawn ta hi lawmawm kan ti tih hi tun hunah 

hian a tha ka ti a, pass awm tak pawh niin ka hria a, ka thlawp thu ka rawn 

sawi a ni e. 

SPEAKER   : Member zahawm tak Dr. ZR.Thiamsanga 

Dr. ZR. THIAMSANGA : Pu Deputy Speaker ka lawm e. Resolution 

pawimawh tak leh lawmawm tak MLA zahawm tak Pu Lalrintluangan Assam 

Rifles Aizawl khawpui hmun laili atanga Zokhawsang-a sawn chhuah tur thu 

lawmthu sawina a rawn putluh hi a lawmawm ka ti a, a puluttu chungah pawh 

lawmthu ka sawi a. 

 Kan hriat angin Assam Rifles hi hun rei tak atangin an lo awm tawh a. 

Mizoram tan hian contribution tha tak tak tam tak an ti ve a ni. Medical-ah te, 

ram venhimna chungchangahte leh mirethei chhanchhuahna kawngahte pawh 

thil tam tak an ti a. Tun dinhmunah erawh chuan helai kan khawpui laili-a an 

awm hi a rem ta lo a. Tin, mipuite pawhin chep kan ti tawh a. Tin, hun eng 

emawtiah khan civil mite nen nasa takin buaina a lo awm tawh a. Khami 

atang phei kha chuan kan inlaichinna te pawh hi a lo tlahniam ta a. 

Amaherawhchu Mizoram tana thil tam tak an tih hi lawmawm ka ti a,  hriat 

reng tlak pawh an ni ve tho a ni, a leh lamah chuan. Tunah pawh 

Zokhawsang-ah an han awm ang a, kan ram leh hnam tan pawh theihtawp an 

la chhuah zui leh zel ang tih pawh hi ring ila.  

 Tichuan, thalaite mai ni lovin Upa Pawl te pawhin kut an beng dar dar 

a, Zoram mipui zawng zawng kan lawm em em mai, hun reilote chhunga kan 

Chief Minister zahawm takin hun rei tak atanga an lo beih tawh a han 

tipuitling dawn ta mai hi, Mizoram political history-ah pawh hian ni 

chhinchhiah tlak tak ni dawnin ka hria a. Chuvangin, vawiinah hian he 

resolution pawimawh tak hi ka thlawp a, kan pass ngei pawh ka ring a. Tin, a 

hmingte pawh kha kan han sawi tawh a, Assam Rifle Lammual han tih 

ringawt te, AR Lammual tihte pawh hi a ninawm tawh a ni. A hmingte pawh 

kha la thlak ngei turah beiseina chuan a thlir a, Aizawl Lammual  tih te pawh 

hi ni sela a lawmawm dawn hlein ka hria .  

 Tin, ka lo mitthla thin a kan thalai te, kum upa zawkte pawhin helai 

hmunah hian ngampa takin, nuam ti takin intihhlimna discipline hrang hrang 

kan nei thei dawn niin a lang a. India ram khawpui hmun hrang hrangte pawh 

mitthla in min hmuhtir a  ni. Chuvangin, hetianga resolution tha tak hi 

vawiinah hian pawm ngei ka rawn rawt nghal bawk a ni. Ka lawm e. 

SPEAKER  : Tunge sawi leh ang? Pu Rindika, member 

zahawm tak hi ti teh ang, a ding khat em mai. 

Pu LALRINDIKA RALTE : Pu Speaker, ka lawm e. He 

resolution hi a thu hrim hrim pawh hian tumah a khei lem lovin ka hria a, a 

pawmawm khawpin ka hria a, a lawmawm khawp mai. 

 Hun rei tawh tak atang khan Assam Rifles sawn chhuah hi kan buaipui 

ber pakhat zing ami kha a ni ve a. Tin, sorkar ang pawhin sorkar kal tawhte 

pawh hah tak tak an awm ang tih ka ring a. Hun rei tawh tak atanga chhuak 

tura ruahmanna lo siam tawh a ni a. Tin, officials te pawh hah fal bikte pawh 

an awmin ka ring a. Chungte hnenah pawh chuan lawmthu ka sawi duh a. 

Engpawhnise, a lawmawmin ka hria a, a pawmawm bawkin ka hria a, he 

resolution hi ka thlawp a. 

 Tin, ka sawi duh leh chu a hmun chu an chhuahsan dawn a, a hman zui 

dan tur hi uluk deuh hleka ruahmanna kan siama kan tih chu a ngai awm 

mang e aw tih ngaihtuahna ka nei a. Mimal ram nei la awm nual ni pawhin a 

hriat a. Hengte hi engtinnge kan kalpui dawn ka hre chiahlo a. Engpawhnise 

sorkar hotuten a tha turin ro an rel turah ngai ila. Amaherawhchu hun kal 

tawhah experience tha lo, eng emaw mahni thuneihna te, mahni hmasial nan 

te leh mahni chhngkhat laina duhsak nan te lo hman tawh thin a awm thin a. 

Heng hi tunah chuan mipui pawhin an question lian tak niin ka hria a. Hetiang 

thil hi awmlo se a thain ka hria. Saw hmun saw mipui tan hlu taka kan hman 

theihna turin serh hrang zel ila tih ka ngen duh a. Thuneitute kan awm a, 

thuneitute rilruah awm se ka duh chu thuneihna han neih hi chuan mahni 

hmasialna hian a rawn zui vat thin a. Chutiang kawngah chuan insanmar deuh 

pawh a thain ka hria a. Chuvangin, vawiinah hian mimal ram a ni emaw, 

chhungkhat laina hnaivai ram emaw te kha awm zui lo se a thain ka hria a. 

Chutiang tur chuan ka inngen duh bawk a ni.  

 Tin, ka ngaih pawimawh pakhat chu Pu Speaker, a hmun hming kha 

kan sawi a. Tun lawkah pawh sorkar thar hian sawlaiah hmingte pawh a thlak 

nghal a. Hetiang kawngah hian ka rilrua awm chu hmun hming kan sa dawn a 

nih pawhin midang va provoke kher lo, midang va tai kher lo deuha hmun 

hming kan siam hi a thain ka hria. Sorkar lo kal leh zel turte pawhin an pawm 

theih chi ang zawngte pawhin sawi ta ila, chutiang hmun hmingte pawh chu 

nei thei ila tih ka rawt duh deuh bawk a ni e. Engpawhnise a thu hi a mawi 

bawk a, hei hi a nih ang ang hian kei pawh ka pawm a, i pass ngei ang u tih ka 

rawn sawi ve duh a ni e. Ka lawm e.  

SPEAKER   : Member zahawm tak Dr. Vanlalthlana.  

Dr. VANLALTHLANA   : Pu Speaker, ka lawm e. Member zahawm 

tak Pu Lalrintluanga Sailo resolution hi a tha ka ti khawp mai a. Kum 129 an 

lo awm tawhna atanga sawn chhuahte pawh hi a har viauin ka ring a, 

buaipuitute pawh an lo tam tawh a. An chhuak tawh dawn chu a ni a, Ministry 

of Home Affairs atangin lehkhate a rawn kal a, a lawmawm ka ti a. 1988-a 

buaina a chhuah khan kum 9 vel chauh ka la ni ve a. Amaherawhchu 

resolution pulut tute erawh chu an lo tlanchhe zak zak tawh a, naupang te ni 

chung pawh khan kan hre ve a. Khatih hun lai pawh khan mak kha kan ti a. 

Khatih hun lai phei chuan news pui tak kha niin ka hria a.  

 March, 2018 Assembly Session-ah khan Assam Rifles-in an ram hauh 

chin an tih hi a tam telh telh a, Revenue Department nen an insiamrem hlei 

theilo tih te kha kan hmu a. Tin, mimal ram LSC nei 133 an awm a, an buai 

viau a ni tih te kha kan hmu thei a. He ram hi lak a lo nih chuan Court-ah te 

pawh kal an duh ngeiin ka ring. Buaina te chu a awm chhoh ka ring a, dante 

pawh awm mahse. 

 Mizo mipuite tana thil tha tur a nih ka rin avangin he thilah pawh hian 

sorkar mai bakah NGO-te nena khatianga tih a, a ram neitute pawh in 

withdraw thei mai tura hma lak te a thain ka hria a.  

 Tin, a thlang lam leivung ah te sawn a thenin in an sa a, an buai a, a 

geological stability-te saw zirchian a ngai khawpin ka hria. Sports leh NGO 

hruaitute hian an Colonel-te an Brigadier-te hi an tlawn nasa thin a, an buai 

viau thin a, hman dan turah hian Sports hruaitu, a bik takin MFA-te a ni ang 

chu, heng te phei chuan an Colonel te, an hruaitute a bik taka hmelhriata 

tlawn thiam deuh te pawh kha a ngai thin a. Khatiang ngai tawhlo tur ringawt 

te pawh kha a lawmawm ka ti a.  

 Kan hman dan turah hian a planner tur, a ngaihtuahtu turte pawh an lu 

a hai viauin ka ring a, a tha thei ang ber kha kan duh mai si a. Thalaite leh upa 

zawkte hawi khawthanna tur te leh  khaw pawn atang te, foreigner te pawh a 

niang chu, khang ho kha an lo kal a, ‘khawiah nge han len chi ang, vawiin tlai 

chu hunawl ka nei deuh a’ han tih a, han hruai theih mai na turte pawh kha 

kan beisei a. 

 Thil hrang hrang kan beisei si a, chutah chuan an lute pawh a hai viau 

in ka hring a. An chhuak thei tur hi mipui pawh kan lawm tlang in ka hria a. 

Chuvang chuan kei pawh he resolution hi ka thlawp a ni tih kha ka rawn 

dinpui ve a ni e. 

SPEAKER   : Member zahawm tak Pu Lawmawma Tochhawng. 

Pu LAWMAWMA TOCHAWNG : Pu Speaker, ka lawm e. A 

junior ber hi ka inrawlh ve sek a, min hriatthiam te pawh ka duh e.  

Assam Rifles chhuak tur chungchanga he resolution rawn lut hi thil 

lawmawm tak a ni in ka hria a. Tunah chuan a hmun zawn tlan pelha han mit 

sir ralh pah hian kan nui rah rah tawh hrim hrim pawh hi a nuamin ka hria a, 

chuvang pawh chuan  lawmawm kan ti hle pawh hi a phu hliah hliahin ka hria 

a ni. Tin, nau hi a hrin a lo hun hian a paitu tak in, a veitu tak in a hring thin a, 

vawiinah pawh hian chutiang taka beitu, veitu, a hun takah hunbi kima hrin 

chhuah a lo ni tur hi  a lawmawm leh zualin ka hria a ni.  

 Kan lawmna tur tam tak zingah hian point 2/3 lek han sawi ka duh chu, 

an chhuah theihna tur atana ruahmanna hun rei tawh tak atanga lo awm tawha 

beitu zawng zawngte, an hahna zawng zawngte, an rilru sen zawng zawngte a 

lo hahchawl tur hi a lawmawm hrim hrim mai a. Hahdam takin hetiang hian 

kan awm thei dawn a, thil lawmawm tak a ni. An chhuahsan tur ram ruak hi 

sorkar in a hman dan azirin kan la sawi lan loh a niin ka hria a, Aizawl traffic 

jam tawt luih luih thin hi a ziaawm phah ngeiin ka ring a. Chuti a nih chuan 

mi tam takin a thlawna kan hun sen kha hnathawh nan kan lo hmang thei tawh 

ang a. Aizawl khawpui lirthei tawt lutuk a ziaawm phah ngei dawnin a lang a, 

mipui vantlang tan pawh traffic jam avanga hun rei tak motora thut reng te 

kha a lo ziaawm thei tawh dawn. Chuvang chuan a lawmawm hrim hrimin ka 

hria a, he lawmthu sawina hi pass tlak a niin ka hria. Tin, nichina kan 

ngaihthlak tak ang khan kan thalai infiammi te leh a huaihawttu te tan mawlh 

hian a lawmawm leh zualin ka ring. Mahni ta ngei nia kan ngaih si kha dil dil 

ngai tawhlo in Mizo khelmualah kan ti thei ang chu, AR ground kan tih kha a 

lo reh tawh dawn hrim hrim te pawh hi thil lawmawm tak niin ka hria a. Duh 

hun hunah kan hmang thei ang a, kan thalai infiammi te pawhin tam zawk an 

pet chhuak thei tawh ang a, an beng chhuak thei tawh bawk turte pawh hi han 

ngaihtuah ringawt pawh hian thil lawmawm tak a niin ka hria. Ho te anga 

lang, rilrua lo lang ve pakhat chu hei hi a ni. Lunglei atanga kan lo pheiin 

Thingsulthliah atang te, Zemabawk atang te in kan han thlir a, Aizawl 

khawpui laili tak mai hi a thim mup mai thin a, saw lai hmun saw AR ram a ni 

an ti thin. Tunah erawh chuan chu chu reh tawhin a lo eng uar tawh dawn a, 

Aizawl khawpui mawina pawh a rawn belhchhah dawn niin a lang a, thil 

lawmawm tak a niin ka hria a. 

 Tin, tih theih loh leh mi tih ngai loh nia kan hriatte pawh bei fat fat a, 

rim taka tlawm lova titu chuan a hlawhchhuahpui thin a ni tih hi kan ram 

mipui hriatah tarlanin a lo awm dawn niin ka hria a. Kan Pathian thu in 

‘thawhrimna zawng zawngah hian hlawhtlinna a awm a ni’ a lo tih thin kha a 

takin kan hmu leh dawn ta niin ka hria a, a lawmawm tak zet zet a ni. 

 Assam Rifles-in Aizawl laili an chhuahsan tur hi keima rilru takah 

chuan chunglam hun ruat a lo thleng a, ram pum tana malsawmna a nih ngei 

ka beisei tlat bawk a ni. A tira kan sawi tak ang khan a hun takah chuan a 

paitu leh a veitu hunah Pathian thiltihtheihnain he hun lawmawm kan tawng 

tur hi a lawmawm em mai a. Chuvangin Pu Lalrintluanga Sailo resolution, 

“Kan khawpui Aizawl laili lai taka awm Assam Rifles, hun rei tawh tak 

atanga chhuak tura ruahmanna lo siam tawh chu Pu Zoramthanga kaihhruai 

sorkar tharah an lo chhuak dawn ta hi a lawmawm kan ti hle a ni” tih hi lawm 

takin i pass ang u tih ka han sawi ve a ni e. 

SPEAKER  : Member zahawm tak Pu K.T. Rokhaw. Rei deuh a 

sawi dawn a ni; kan laklawh dawn tlat. A dang lak leh a ngai dawn a nia, dar 

4:00 PM a ri dawn a. 

Pu K.T. ROKHAW : Pu Speaker, reilote. Pu Speaker, Pu 

Lalrintluanga Sailo resolution ‘Kan khawpui Aizawl laili taka awm Assam 

Rifles, hun rei tawh tak atanga chhuak tura ruahmanna lo siam tawh chu Pu 

Zoramthanga kaihhruai sorkar tharah an lo chhuak dawn ta hi lawmawm kan 

ti hle a ni” tih resolution hi tha ka ti a, a lawmawm ka ti a ni tih han sawi ka 

duh a. Tin, Assam Rifles chhuak tur hi sorkar lo awm tawh apiangin 

theihtawp an lo chhuah a, Aizawl khawpui atanga an chhuak tur hi sorkar 

apiang khan an duh a, hma an la zel a ni.  

 Nichina sawi tawh ang khan PC sorkar pawh, Congress sorkar pawh 

khan theihtawpin hma an lo la a, Zokhawsang-ah lightte, tui te, kawng te 

pawh kha Congress sorkar khan theihtawpin hma a lo la a. Tun sorkarah (hei 

thla 3 vel a la kal rih a) Chief Minister zahawm tak Pu Zoramthanga’n 

theihtawpin a zu nawr a, an lo insawn dawn ta mai hi  a  ropui  kan  tiin  a  

lawmawm  kan  ti hle a  ni. Chuvangin  he  resolution  hi  pass  tha  ka  ti  a  ni  

tih  ka han  sawi  ve  duh  a  ni  e.  Ka  lawm e. 

SPEAKER : Tunge  sawi  leh  ang?  Member  zahawm tak Pu  C. 

Lalmuanpuia  i  lo  sawm  ang. 

Pu C.LALMUANPUIA      :  Pu  Speaker,  ka  lawm  e.  Member  zahawm 

tak Pu  Lalrintluanga  Sailo resolution,  kan  khawpui  Aizawl  laili  lai  taka  

awm  Assam  Rifle, chhuak  tura  ruahmanna  hun  rei  tawh  tak  atanga lo  

siam   tawh  chu  Pu  Zoramthanga,  Chief Minister  zahawm tak kaihruaina  

hnuaia  an lo  chhuak  dawn  tih  kan  hriat  hian  lawmawm  kan  ti  hle  a,  

hetiang  sawi  thei  tura  hun  tha  min  pek  avang  pawh  hian  lawmthu  ka  

sawi  e. 

 Member  zahawm tak tak  te  khan  an  sawi  nual  tawh  a,  a history  

leh  a  kalphung  tam  tak  an  rawn sawi  lang  tawh  a.  Ka rawn  sawi  duh  

chu  Aizawl  khawpui  laili  bera  hmun  pawimawh  tak  an  luah  tlat  lai  an  

han  chhuak  mai  tur  hi  a  ni  a.   

 Lammual  kan  ti  a,  kan  hmun  zawl  neih  len  ber  a  ni  a,  ka  

ngaihtuahnaa  lo  lang  pakhatah  chuan  tunhma  deuh  khan  Mizoram  dil  

lian  ber  chu  Rihdil  a ni  a  Burma  ramah  a  awm  an  tih  ang  deuh  kha  a  

ni  a.  Kan  thunneihna  piah  lamah  kan  hmun  zawl  neih  len  ber  a awm a 

ni a,  nichina  member zahawm tak ten  an  sawi  ang  khan  Lammual-a  thil  

tihpui  engkim  mai,  kan  Kutpui  pawh  hmang  dawn  ila  Lammual  tel  

lovin  kan  hmang  thei   ngai  lo  a  ni.  Heng  zawng  zawngah hian  thuneitu 

kan  nih  loh avangin  Assam  Rifles  te  kan  dil  a,  kan duh  tawka  kan  

hman  zawh  hnuah  pawh  lawmthu  te  sawi  a  la ngai  a  ni.  Tunah  chuan  

kan  Chief  Minister  zahawm tak kahhruaina  hnuaiah  hun  reilote  chhungin  

hmachhawp  ropui  tak  mai  kan  neih  te  a  rawn  tihhlawhtling  ta  mai  hi 

Pu  Speaker,  a  lawmawm  tak  zet  zetin  ka  hria  a  ni. 

 Kum  1998-ah  khan  Pu  Zoramthanga,  kan  Chief Minister  zahawm 

tak kahhruai  kha  a  lo  ding  a,  chutah  chuan  ruahmanna  fel  tak  an  lo 

siam  tawh  bawk  a.  Sum  tam  tak  dahin  2013  ral  hmaa  chhuahsan  tura  

tih  tawh  kha  a  ni  a.  Kan  hriat  angin  2008, 2009-ah  chuan  cheng  3282 

lakh  an  dah  a.  Tin,  2009-2010-ah  cheng  4262 lakh  an  dah  a.  Tin,  

2010-2011-ah  3520 lakh  dah  a  ni  leh  a,  2011-12-ah hian  3033 lakh  dah  

a  ni  leh  a ni.  Tichuan  a  vaiin  cheng  14,517 lakh  dah a  ni  a.  Assam  

Rifles   te  insawn chhuahna  tur  atana  Zokhawsang  cheibawl  nan  hian  

hman  a lo  ni tawh  nghe  nghe  a  ni. 

 Pu  Speaker,  kan  ram  laili  berah  pawh  hian  mipui  punkhawmna  

tur  space kan  mamawh  em  em  a,  park  ang  chi  te  pawh  hi  mumal  kan  

nei  lo  a ni.  Mitthlain  tunah  chuan  lawmawm  ka  ti  em  em  a,  disaster  

engemaw  te  pawh  hi  lo  thleng  se  mipuite  hi  khawiah  nge  kan  

punkhawm  ang  aw  tih  hi   ka  ngaihtuah  thin  a.  Helai  hmun  a han  ruak  

mai  tur  hi  mitthlain  a  hmu  a, a  lawmawm  tak   zet  zet  a  ni. Sports 

Minister  zahawm takin  a  sawi  ang  khan  kan  thalaite  pawh  an  lawmin  

ka  hria  a.  Home  Ministry  chuan   19.2.2019-ah  ni  31, May  2019  ral 

hmaa  chhuahsan  turin a ti a.  Kan  Chief Minister  zahawm tak hmalaknaa  

Assam  Rifle  te  an  insawn  chhuak  tur  hi  a  lawmawm  hle  mai a,  

chuvangin  pass  ka  rawt  a  ni  e.  Ka  lawm  e. 

SPEAKER      : Minister  zahawm tak Dr. K.Beichhua  i  lo  sawm  ang. 

Dr. K. BEICHHUA, MINISTER : Pu  Speaker,  ka  lawm  e.  Pu 

Lalrintluanga  Sailo  resolution  hi  resolution  tha  tak  a  ni  a.  He  resolution  

a  rawn   luh  pui  hi  nachang  hria  ka  ti  a,  mi fak  tlak  kan  fak  a,  mi  

chawimawi  tlak  kan  chawimawi  hian  ram  leh  hnam  tan  malsawmna  a  

ni  thin  tih  hi  ka  sawi  duh  a  ni. 

 Tin, vawiin  boruak  lawmawmna  em  em nia  ka  hriat  chu  i  

dinglama  thu  leh  i  veilama  thu  te  hian  ram  tana  thil  tha  tur  a nih  

chuan  nangni,  keini  tihna  boruak  awm  lo  ka  hmuh  hian  ropui  ka  ti  hle  

a  ni.  Pu  Speaker,  kan  hun  kal  tawhah  khan  i  hria  ang  a,  i  veilam  

atanga  resolution  kan  rawn  putluh  (kawng  tha  duh  ve  ve  i  dinglam  

pawh,  i  vei  lam  pawh)  khan,  i  veilam  atanga  putluh  kha  chu   dinglam  

ami ten  duh  tho  mahse  an  thinrim  ta  em maw  ni le  tih  tur  khan  

reaction  kha  a  awm  thin  a  ni.  Vawiinah  chuan  resolution  pakhat  a  

hmaa  kan  passed  tawh  pawh  kha  i  veilam  atanga  an  rawn  putluh  a ni a,  

i  dinglam  zawk  amite  hi  an  phur  hlei  hlei  zawk  em maw  ni  tih  turin   a  

action  te  thleng  nen  an  lo  thlawp  a ni a.  Hun  kal  tawh  ah  khan  chuan  

“UN  declaration  on  the  right  of  indigenous  people  2007” pawh  kha  vei 

lam ami  ten  kan  rawn  pulut  a, i  dinglam  te  pawhin  tha  an  ti  a  mahse  

kan  rawn  putluhna  spirit  thelhin  amendment  min  siamsak  a,  India  

sorkar-ah  lawmthu  kan  zu  sawi  em maw ni  tih  tur  lekin  kan  chhuah  a 

nih  kha.  Tunah chuan  chutiang  boruak  ni  lovin  kan  lungrual a,  ram  tana  

thil  tha  a nih  dawn  chuan  tiin  hetiang  boruak  tha  tak  a awm  hi  

lawmawm  ka  ti  hle  a  ni. 

 He  resolution  chungchangah  hi  chuan  Zoram  mipui  helaia  

member  te  chauh  ni lo,  a  lo  thlir  tute  zawng  zawng  pawhin  kan  Chief  

Minister  zahawm tak an  fak  ka  ring  a,  fak  lo  thei  ka  ni  lo  tih  hi  kan  

tih  tur   niin  ka  hria. 

 Tin, i veilama  resolution  te  pawh  kha  kan thlawp  mai  chauh  pawh  

ni lovin  action  lam  tur  te  nen  kan  leader  khan  rawtna  a  rawn  siam  a  

ni.  Assam  Rifle  hi  an  chhuah  hnua  kan  kal    dan  tur  hi  duhthusam  ka  

lo  nei   ve  thin  a.  Thufing  chuan  “Workable  cities,  livable  city”  a  lo  ti  

a  ni.  Chuvangin  an  chhuah  hnuah  he  hmun  hi  mipui  vantlang tupawhin 

‘ka ta’ kan tih theuh theih tur hmun tha taka kan siam hi a pawimawhin ka 

hria. Zoramah hian ngaihtuah ta ila, Aizawl khawpui leh khawpui dangte 

pawh hi ngaihtuah ila, hmun ruak a awm hlek chuan in sak tur emaw kan ti a 

ni. Hei hi a tha lo hlein ka hria a. Chuvang chuan Assam Rifles-in min chhuah 

san  hnuah hotuten hei hi rilru-ah lian takin nei ila. Khawpuia space tha tawk 

kan neih hi tu tan pawh a tha a, ‘ka ta, keima ta a ni’ tih thei theuh tura he 

hmun hi tangkai taka kan hman pawh beisei ila. He resolution hi pawmpui 

tlak a ni takzetin ka hria a, ka pawmpuiin ka support tlat a ni tih ka rawn sawi 

a ni e. Pu Speaker, ka lawm e. 

SPEAKER     : Tunge sawi leh dawn le? Opposition Group Leader 

member zahawm tak Pu Lalduhoma i lo sawm ang; a minute kan tih tam kha. 

Pu LALDUHOMA : Pu Speaker, thu tam sawi tur pawh ka nei lova. 

Assam Rifles insawn hun hi kan nghakhlel theuh a, chumi atan chuan kan 

hruaituten theihtawp an lo chhuah tlang theuh a.  Hman deuh ami leh tun ami 

te pawhin theitawp an chhuah theuh a, an vaia chungah hian lawmthu ka sawi  

duh a.  

 Google lama a lan dan pawhin vawiina kan Minister zahawm tak Pu 

Zira’n sorkar hmasaa Home Minister a nih laia zawhna a chhannaah “Kum 

2019, March ni  31-ah chuan Zokhawsang saw peih a ni tawh ang” tih 

statement te pawh a lo pe tawh a. Chumi inlalawn chho zel chuan vawiin hi 

min lo thlen ta a.  

 Home Ministry-a Under Secretary-in  kan Chief Secretary hnena 

lehkha a rawn thawnnaa a lan danah hi chuan, final order hi February ni 7-a 

meeting-in an siam a ni tih pawh a lang a. Tichuan, hun rei tak kan nghah 

tawh hnu leh mipui thenkhatte phei chuan beisei pawh an beisei tawh loh, an 

sawi ngam tawh loh hnuah a tak a lo thleng ta hi a lawmawm khawp mai a, 

kan lawm theuhin ka ring a. Chuvangin resolution pawh hi ka thlawp a. 

Amaherawhchu kan ngaihthlak zeuh zeuh thin, mimal ram engemaw zat a 

awm tih hi a lo awm tak tak a nih chuan huaisen takin a vai hian cancel turah 

ka ngai a. Kan sorkar pawhin huaisen takin hma la sela, mawhphurhna zawng 

zawng pawh kan phurh pui ngam a ni tih hi ka sawi duh a.  

 Tin, an chhuahsan ram hman tangkai dan turahte pawh ruahmanna lo 

awm tawh sa te pawh a awm thin a, ennawnte pawh a ngai mai thei a. Kan tun 

dinhmun ang zela kan mamawh  azirin chawhma lama kan passed taka kan 

sawi tel zeuh, ‘Zo inpui’ kan han tih ang chite pawh kha heng laiahte  hian nei 

remchang thei dawn ila a tha hlein ka ring a. Chuvangin, an chhuak sauh sauh 

ang a, mi thil ti thei deuh ngam loh kan nei ang tihte pawh hi rilru 

pangkhingahte chuan hlauhthawnna a awm ve mai mai a. Mahse, vawiina kan 

hruaitute hi chutiang kawngah chuan kei ka ring tawk a. Public purpose atan 

vek tangkai taka kan hman ngei theih pawh besei chungin, member zahawm 

tak Pu Lalrintluanga Sailo resolution rawn putluh hi ka thlawp a ni. 

SPEAKER  : House Leader zahawm tak i lo sawm ang; sawi fiah 

ngaite pawh a awm mai thei a. 

Pu ZORAMTHANGA,CHIEF MINISTER      : Pu Speaker, ka lawm 

e. Vawiina Pu Lalrintluanga Sailo resolution hi a hmain ka hre bik hauh lova, 

party lam pawhin kan sawiho chuang lo va, engtin nge a lo kal nawlh tih 

pawh ka hre bik chuang lova. 

 Tin, Pu Vanlalhlana resolution pawh ka hre lo a, Pu Vanlalhlana te chu 

opposition, party dang a ni a, hre turah pawh ka inngai lo a. Pu Lalrintluanga 

Sailo resolution leh kan party MLA zahawm tak te resolution rawn tih luh a 

thu tlangpui inang deuh vek te kha, nimin lama bulettin an rawn sem khan ka 

hmu ve chauh mai a.  Chuvangin, a hmasa bera ka sawi duh chu, a thu hi 

amendment siam ka duh a, kan hunlai chuan order chu a lo chuak ngei mai a.  

Amaherawhchu keimahni tih tak vek bik anga lang thei tura a awm hi a thain 

ka hre lova.  

 Mimal hming kan lam dawn chuan heti hian dah ta ila, “Kan khawpui 

Aizawl laili taka awm Assam Rifles hunrei tak atanga chhuak tura Pu 

Laldenga hova ruahmanna lo siam” tih ni se a tha zawkin ka hria. Pu 

Zoramthanga kaihhruai sorkar tharah an lo chhuak dawn ta tih hi a lawmawm 

ka ti hle a. A order lo chhuah hun hi kan hun phei zawng a ni , mahse hei hi a 

tha chiahin ka hre lova. Engpawhnise, mimal hming tah hian dah lo ila, 

amendment ka rawn rawt chu, (Pu Lalrintluanga Sailo pawh khan min lo 

remtih sak se) ‘Kan khawpui Aizawl  laili taka awm Assam Rifles, hun rei 

tawh tak atanga chhuak tura ruahmanna lo siam tawh chu an lo chhuak dawn 

ta hi lawmawm kan ti hle a ni’ ti ila. ‘Pu Zoramthanga kaihhruai sorkar 

tharah’ tih kha chu paih thain ka hria. Chuti lo chu ‘em em a’ an ti ang tihte 

pawh ka hlau deuh hlek a. A chhan chu heta tanga Assam Rifles ho chhuak 

tur hian District Council hunlai pawhin an lo sawi tawh, a dik chiah a ni, 

ngaihdan a lo awm tawh,  mahse an tih theih chin a la tam lo. Tin,                 

Pu Ch. Chhunga hunah pawh an lo sawi tawh a ni; Pu Thena hunah pawh an 

lo sawi tawh a ni; an theihtawpin a beih pawh an bei. Mahse, a tak taka kha 

chu rambuai laite a nih avang khan  kan ngam lo em a, a tiha tih a ni lo a 

ni.Tichuan ram a lo fel a, Pu Laldenga hoa sorkarna kan neih khan, nichina 

kan han ngaihthlak ang khan tualchhung mite leh Assam Rifle buaina a lo 

awm bawk a, kha khan a cheng a rawn hmet per ta zual a. Chuvangin chhuak 

ngei ngei tura nawr kha a intanna chak lehzual chu Pu Laldenga hun kha a ni 

tlat a. Tin, remruatna siam famkimna pawh kha Pu Laldenga hun a ni. 

 Chuvangin keini Mizoram sorkar lam aiawhin Pu Dengchhuana, DC, 

Secretary ni bawk khan a signed a, Assam Rifle lamah an Commandant te leh 

an Colonel ten an signed a, kha kha a tak lo lanna, ram inthlengna a ni a. 

Chuvangin resolution-a mimal hming a chuang dawn a nih chuan Pu 

Laldenga kha ruahmanna awmze neia chhuahtu/siamtu a nih avangin kha kha 

dah tha ka ti a. Hmanni deuhah Cabinet meeting-in sorkar pawisa hmanga 

infrastructure siam te, khatiang kha chu dam lai hminga phuah ni tawh suh se 

tih kan passed a. Chutiang deuh chuan hei hi ‘tun sorkarah’ tih te chu ni se 

thukhat a ni a, kha pawh kha tul ka ti chiah lova, a nih kan hre vek bawk a. 

Chuvangin a dam laiate hminga resolution han tih hi a rem thei chiahin ka hre 

lo a. Chuvangin amendment ka rawn rawt a, he laia “Pu Zoramthanga 

kaihhruai sorkar tharah” tih chin chiah kha paih ila, ‘chhuak tura ruahmanna 

lo siam tawh chu an lo chhuak dawn ta hi lawmawm kan ti hle a ni’ tih khan 

zawm mai ila tih ka rawn rawt a, a neitu pawh khan min lo pawm sak se. 

 Aw le, theihtawp chu kan lo chhuah ve teh meuh a, amaherawhchu mi 

ruahman sa ah fatu pakhatah kan lo tang ve mai a ni a. Pu Laldenga hun laiin 

ram an lo inthleng fel diam tawh a, a tifel ber tu, a bul tum tu ber chu Pu 

Laldenga a ni. Chumi hnuah chuan a han chawl vang vang rih a, 1998-ah 

Pathian tanpuinain sorkarna kan lo nei a, 1999, 2000 chho ah theihtawpin hma 

kan la a. A mimal ah phei chuan hotupa ber na na na chu a bei nasa tur ka ni 

a, a beih pawh ka bei nasa a. Assam Rifles Director General te nen Shillong 

lamah te kan inkawm a, kan titi tam a, Home Ministry-ah, Prime Minister-ah 

ziak nen, sawi nen, kan tawngkam thiam zawng zawng nen,  nawr pawh kan 

nawr nasa.   

 Tum khat phei chu a thenin an chhuak dawn a nih pawhin an Quarter 

Guard hi chu historical site-ah chhuahsan lo turin kan ti ang an ti an ti a, 

chungte pawh chu keipawhin an hnenah ka chhang a, “E khai! in duh ang 

emaw chu? Hmun dangah chhuak vek se Quarter Guard kha awm teh se! 

Tahchuan a zuk tlawhtu in an sawi hmasak tur chu, ‘Helai hi ka pa an sawisak 

hlumna lai kha a ni a, helaia ka tan tuma min han sawisa kha chu an ti ang a,’ 

reiloteah hian gelatin-in an vawrh darh vek ang tih ka hlau a nia” ka ti a. 

Assam Rifles ho khan, ‘a ni dawn awm tak e’ an ti a. Helai chu Indian 

history-a black hole an sawi ang mai khan mi sawisak hlumna, mi vuakna 

hmun kha a ni a, rei a daih miah lo ang ka ti a, a sawi pawh an sawi ri ngam ta 

lo a ni. 

 Khatiang khan a tha zawnga theihtawpa hawihhawm taka sawi nge, 

vau titih nen, thlem titih nen khan, a beih pawh kha kan bei nasa a, chuvangin 

anni pawh khan tan ngaihna an hre lova. Tin, a hmunah kha chuan Pu 

Laldenga hunlaia inthleng fel vek a ni a, tikhan keini a titu kan han sorkar ta 

lo kha Zemabawk lam ami ten khang hmun kha leipuiah an nei chur chur a, 

Assam Rifles ho khan an object miah lova. 1998-ah sorkarna kan han nei 

chiah kha chu kan phal lo dawn ang tih an ring a ni chek a ni ang chu, 

Zemabawk lam ho sawi dan chuan, “In sorkar chiah kha chuan leipui kan va 

nei leh tur kha a engamah hma khan an awih leh tawh miah lo,” an ti a. (Upa-

in satel hi “engati nge maw Tela an man leh ngawt thin che le, i tang ve eih 

lova, i tlan lova” an ti a.  Min han hmuh hian ‘satel ka hmu e’ ti pawh an awm 

lo, “khi, satel ka man e, an ti sa ngawt zel a, tan ngaihna pawh a awm lo,” a ti 

e, tih ang deuh a ni a.) 

 Anni pawh khan lut turah an inngai aniang, midang leipui nei pawh 

kha an lo vau nghal ringawt mai a, an dang a.  Tichuan, theihtawpin pawisa 

sanction pawh kha Home Ministry-ah kan nawr a. Assam Rifles Director 

General te chu ka nawr nasa khawp a ni.  Tichuan, pawisa vaibelchhe 145 lai 

a lo chhuak a, tikhan hna an han tan a.  An tan mai ni lovin Khatla lam ami 

kha, ‘capital atan kan duh, hei in chhuak dawn tho tho, in awm lohna chin ram 

hi chu’ kan ti a. Tikhan, kan han nawrchhuak thei hram a. Tikhuan khawpui 

thar kan han din ta chu a ni a.  Pu Zualthauva tawngkam takin, a lam hawi 

pawha kan zun ngam lohna hi, khu cycle insualna ang maiin an lai sen veng 

vung mai e, an ti a.  Pu Zualthauva khan fiamthu ti takin min ti thin a. 

Engpawhnise, capital thar dinnaah tikhan kan hmang ta a, a lawmawm ka ti.  

Heng zawng zawng hi lehlamah chuan Pathian remruatna a ni zel a.  

Lehlamah chuan a side B han en ila, Assam Rifle an lo awm te hi a tha em a 

ni.  Lo awm lo ta se, kan tibuai vek ang a, ‘engtinnge kawng kan zawn ang?’ 

kan tikual kan tikual leh ang a. Kolkata ho fiamthu ang deuhin, ‘a tirah 

Kolkata-ho kan at zia chu in kan sa kan sa a, kan sa zo a, a tawpah kawng kan 

mamawh dawn tih  kan hre chhuak thar a’ an tih ang deuh kha kan ni a.  Keini 

pawh khatiang khan kan tan hial ang. Mahse, Assam Rifle-ho an lo awm a, an 

lo humhalh tlat mai a, vawiin atangin kum 100 chuang an lo humhalh a.  

Keinin kan fin hnuah Zoram Aizawl mipuiin kan han la dawn a ni a.  Pathian 

remruat tak pawh a side B lamah chuan a ni ang  te pawh a tih theih e. 

Engpawhnise, Pathian zara sorkarna kan neih a, Delhi-a kan kal hmasak ber 

khan (nimin chu khatih laia Prime Minister kan biak a, kan record ziah 

hmasak ber ka’n en kha Assam Rifle chhuah thu kha point 2 ngawtin kan 

note-ah khan kan lo dah a) sawi hmasak berah khan kan hmang a. Anni 

pawhin, ‘a ninawm em mai’ an ti ve a niang chu hei, an rawn ti ve ta mai a.   

Amaherawhchu, keimahni tih ringawt a ni lo, kan NGO lamte pawhin theih 

tawkin hma an la. Tin, mimal pawhin theih ang tawkin Assam Rifle chhuahna 

tur atan chuan tha kan thawh a, kan bei theuh tih kha kan hriat a thain ka hria 

a. Mimal pakhat, party pakhat mai a ni lo ve, kan vaiin kan bei tlang a ni. Kan 

Pathianin hun a tihah tihian a famkimna a lo thlengah ngai ila. 

 Tin, a dawt leha ka sawi leh duh chu an chhuah hunah hian hmanna 

diklo deuh leh tute duhsakna hmunah emaw a awm palh ang e tih kha dik kan 

ti lutuk.  Chuvangin, kan sorkar hmasak khan resolution mai pawh ni lo, dan 

siam meuhin Assam Rifle-in an kalsan tur area hi chu mimal rama hman phal 

loh, public purpose atan, mipui tan chauh hman tur tih kha kan pass tawh a.   

Chuvangin, thil danga kan hmang dawn a nih chuan kha kha amend a ngai 

dawn a.  Hetah chuan in phun awl khawp ang.  Chuvangin, thil dangah hman 

a ni hauh lovang, public purpose-ah lo chuan.Kan legislate tlan tawh  kha  

amendment kan rawn pulut miah lovang tih hria ila. 

 Tin, a dawt leha ka sawi leh duh chu chhuak tura an in buatsaih chuan, 

Pathian zarah kan session te tluang takin kan zo turah ngai ila.  Kan inthlan 

buai nuak nuak a liam chuan Assam Rifle hmun hman dan tur ngaihtuahtu 

Committee siam ka rilruk a. Chutah chuan opposition lamah kan mi 

pawimawh, kan MLA te pawh kan rawn sawm ang che u. Kan ngaihtuah 

tlang dawn nia. A hman dan tur committee kan siam dawn nia. Tichuan, 

mimal hman hauh loh turin kan vai atana tangkai leh tha turin kan finna, kan 

thiamna kan thawhkhawm dawn nia.  

 Tin, hming chungchang thuah te pawh kan han ti a. Boral tawhte 

hming han hman tul laite pawh a awm pawh a awm ang chu.   

Amaherawhchu, keini hi lehlamah chuan kan hawihhawm ve viau a ni tih min 

hriatpui ka duh a. Sorkar hmasaka infrastructure kan siam zawng zawng a lian 

tham en ila,  khutah Pu Ch.Saprawnga Truck Terminal kan  ti a, Pu Ch. 

Chhunga Bus Terminal kan ti a, Pu Lalsawia Terminal kan ti a.  Pu Vankunga 

Centre khutah Kolasib-ah kan han ti a,  MNF hming kha kan la ti miahlo a 

nia. Chuvangin, kha lai kha a dam lai te hminga tih tha kan ti lova.  

Chuvangin, tunah he resolution-ah pawh a damlai hming kha a mawhphurtu 

ber anga tih kha tha ti lovin amendment pawh kha ka rawn rawt reng a ni.  

Chuvangin, he laiah hian nakinah pawh a hming kan vuah turte chu khawilai 

emaw te hi chu ka rilruin a tha lai tak, keima mimal ngaihdan mai maiah 

chuan Pu Rokunga hmingte hi chu a pawimawh laiah hi chuan kan hmang 

ngei turah ka ngai a.   

 Khatiang khan kan mi pawimawh hmasate kan tichho zel ang a.  Chu 

chu keini pawhin kan ngaihtuahna ah kan neih a ni a. Thil kan ngaihtuah tlang 

zel ang a.  Tichuan Assam Rifle Aizawl khawpui laili atanga an chhuah hi 

mipui tana tangkai thei ang bera kan hmanna turin a committee-in kan thlir 

tlang ang a.  Tichuan, hei hi lungrual takin kan hmang tlangin kan ti dawn a 

ni.  Chung chu Pu Speaker, ka han sawi duh a ni.  Chuvangin ka amendment 

kha resolution neitu hian min pawm sak sela, khami nen khan pass ila tih ka 

rawn rawt tel a ni. 

SPEAKER  : Aw le, Home Minister zahawm tak kan sawm ang 

a.  Hun pawh ani chu renlo turah i ngai ang. Pu Lalchamliana i lo sawm ang. 

Pu LALCHAMLIANA, MINISTER : Pu Speaker, ka lawm e.  He 

resolution hi a pawimawh ngang a niang e, a rawn move tu Pu Lalrintluanga 

Sailo, MLA zahawm tak bakah khan MLA zahawm tak te                             

Pu C. Lalmuanpuia, Pu L. Thangmawia, Pu Lawmawma Tochhawng leh Dr. 

F. Lalnunmawia te pawhin hetiang resolution hi an thehlut a, a pawimawh hle 

ni tur a ni. Ka sawi hmasak duh chu Pu Speaker, senior politician pakhatin 

min hrilh danin hetiang thil lawmawm chanchin hi kum 14 kalta khan Mizo 

mipuite hian kan dawng thei a ni tih min hrilh a. Chu chu 2015 kum tan tir, 

January thla tawpa Union Home Minister, Pu Shivraj Patil Mizorama lo zin 

khan, Assam Rifles Aizawl atanga sawn chhuah tur thu leh Tuirial Hydel 

Project revised estimate pawm a nih thu a rawn puang dawn a. Mahse tute 

emawin ‘hetiang i rawn tihte chuan MNF hi engtikah mah kan hneh thei 

nang,’ an lo ti a. Chuvang chuan tihkhawtlai a lo ni ta niawmin min hrilh a, a 

dik pawh ka ring a. Mahse vawiinah hetiang thu lawmawm kan han chai thei 

ta hi a lawmawm hlein ka hria. 

 Sorkar lam atanga record kan neih danin Assam Rifles hmun kan tih hi 

chi 5 a awm a, tuna chhuak tura tih order awm hi battalion headquarters a ni 

rih a, 2
nd

 phase-ah sector office te hi chhuahsan tura beisei an ni. Heng an 

hmunte hi member zahawm tak ten in hriat atan a len zawng kan sawi ang a - 

Assam Rifles battalion headquarters office leh an barrack hmunte hi hectare 

16-a zau a ni a, chu chu acre 39.54 a ni. Tin, family line and kacha line area at 

Khatla an ti a, tunhma kha chuan ‘nuho lane’ kan tih mai thin kha a ni a. Hei 

hi hectare 81.8-a zau a ni.  

 Tin, DIG, AR-a an Commandant complex hi hectare 1.20 a ni. Nursing 

staff quarters at McDonald Hill hi hectare 0.20 a ni a, Firing lanes at Chite lui 

khu hectare 25.08-a zau a ni a, an area zawng zawng zau zawng hi 124.28 

hectares a ni, acre zawnga sawi chuan acre 307.1 a ni. 

 Kan ngaihthlak tawh ang khan Assam Rifles sawn chhuah chungchang 

hi mipuite leh sorkar hmasate pawhin tul an tihna a rei tawh a, UT sorkar kan 

neih hlim atang khan sawi rik a ni a. Chutih lai chuan member zahawm tak Pu 

Hlana sawi ang khan Luangmual te, Chawlhhmun te, Tanhril te khu zuk 

enchhin a ni a. He hmalakna hi 1980/1981 lai vel khan chawlhsan a ni. 1984 

atang khan Assam Rifles sawn chhuah chungchang hi a lo ri leh a, Assam 

Rifles battalion headquarters hi Khatla lamah nawr phei ni se an ti a. Mahse 

Assam Rifles ho khan, ‘a zim lutuk, Khatlaa kan ram sawn min dawl zo lo’ an 

tih avangin an reject ta a. Chumi hnu chuan tuna an insawnna tur Zokhawsang 

lam saw hawi a lo ni ta a ni. A tirah chuan Zokhawsang ram area acre 638 hi 

Assam Rifles te pek tum an ni a. Mahse anni hian, ‘kan leng lovang, ram acre 

1200 vel tal min pe rawh u,’ an ti ta a. Inbiakrem a ngaih avangin hun eng 

emaw chen chawlhsan a nih hnuah 20
th

 October, 1986-a Chief Minister 

office-a meeting chuan Assam Rifles-te hi ram acre 1305-a zau pek a remti ta 

a. Chumi atan chuan pass No, DPL 8 of 1987, 14
th

 July, 1987 khan pek an ni 

ta a ni.  

 Tun hnai January ni 15-a kan Chief Minister zahawm tak Delhi zin 

khan Union Home Minister a zuk hmu a. Tah chuan Assam Rifles-te sawn 

chhuah dan tur chungchang hi a zuk thlen nawn leh a, chumi bawhzui chuan 

Union Home Secretary chuan ni 7.2.2019 khan New Delhi-ah Additional 

Secretary, Police, Ministry of Home Affairs Chairman-na hnuaiah Assam 

Rifles sawn chhuah chungchangah meeting a ko a. Mizoram sorkar aiawhin 

Additional Secretary, Home Department pawh a tel a ni. He meeting-ah hian 

Additional Secretary, Home Department Mizoram sorkar chuan Mizoram 

sorkar duh dan thlenin Assam Rifles battalion headquarters chu first phase-a 

sawn chhuah duh a nih thu leh a rei berah first phase an insawn atanga chhiara 

kum 5 chhungin second phase chhunzawm ni rawh se tiin thu an zuk thlen ta 

a. Hetah hian sector 23-na Assam Rifles Khatla ami chu sawn chhuah ngei a 

nih tur thu meeting-ah hian thlen a ni. Union Home Ministry chuan  Assam 

Rifles-te May thla ral hmaa insawn chhuak turin thupek a rawn chhuah ta a ni. 

Chu thupek bawhzui chuan Chief Secretary hovin hma an la nghal zung zung 

a, Mizoram sorkar leh Assam Rifles thuneituten joint inspection an nei a. 

Mizoram sorkar chu Zokhawsang-a Assam Rifles-te an insawn theih nan hian 

water supply, electricity leh approach road te chu April 2019 ral hmaa zo fel 

hman turin MHA (Ministry of Home Affairs) hian a hriattir bawk a ni.  

A hmun khawihtu Engineer Project India Limited (EPIL), MHA-in 

Zokhawsang-a Assam Rifles building zawng zawng leh internal road siam 

tura a rawih te chu MHA chuan an hna chanpual May ni 31 hmaa an zawh 

theih nana lo nawr hmanhmawh turin Assam Rifles-te hi an hriattir bawk a ni. 

Tunah hian a dinhmunah chuan PHE leh P&E te hi chuan an chanpual an zo 

tawh a, Assam Rifles hnenah an hlan thei a. PWD erawh chuan approach road 

tlem-a-zawng siam hmabak an la nei a. Chu chu tun thla chhunga siam zo 

hman turin an innawr mek bawk a ni. Tin, contractor EPIL-te khan 

administrative building leh officer mess leh sipai quarters thenkhat zawh loh 

an la nei a. Chu chu March thla chhung hian zo turin hma an la mek a, a 

complex chhunga internal road pawh April thla chhunga zawh tumin hma an 

la a ni.  

 Tichuan tunah hian Zokhawsang-a Assam Rifle ram demarcation leh 

boundary pillar siam hna 5
th

 March, tun thla atang khan beih tan a ni a. Hei hi 

GPS te hmanga tih a nih avangin reiloteah zawh theih beisei a ni. 

 Tichuan sorkarin an bihchiang a, Assam Rifles battalion ram chhungah 

hian mi 54 laiin LSC te leh pass hrim hrim te an lo nei a. Chung zingah chuan 

LSC nei hi 35 an awm a, House Pass 15 a awm bawk a. Department land 

lease hnuaiah hian PHE-in tanky hmun a nei bawk a. Tin, Bethlehem Primary 

School hi a awm bawk a; tin, NGO leh VC te in pahnih (2) a tel a. A vaiin 54 

a awm a ni. 

 Hei hi hmanni lawka Cabinet meeting, 8
th

 March-a neihah chuan ngun 

taka ngaihtuahin heng LSC te hi cancel vek ni sela, Land Revenue 

Department-in hma lo la nghal se an ti a. Chu hmalakna chhunzawm nan 

chuan nge ni ka hrelo a, Pu Rochhunga Ralte, Electric Veng chuan 12
th

 

March, 2019 khan House Pass a neih chu Land Revenue & Settlement 

Department-ah a rawn surrender a, kan lawm hle nghe nghe a ni. 

 Midang te pawh hi surrender thei an awm lawm ni tih Revenue hotute 

pawh hian an dap mek a. An surrender theilo a nih pawhin sorkar hi chuan 

cancel sak mai ni se tih a rel a. Chu chu kan NGO te leh ram leh hnam tana 

kan thawhpui party hrang hrang te pawh hian min thlawp ngei kan beisei a ni. 

 Tichuan Pu Speaker, kawng te, building te damlai hminga phuah loh 

tih kha Cabinet khan kan rel tawh a ni a. Kan House Leader zahawm takin 

ama mimal hming hi chu tun resolution-ah hian chuang lo teh se a tih pawh a 

rilru tak tak a nih ka ring a. Chuvangin kei pawhin ka rawn thlawp a, a duh 

ang khan resolution hi a tum kha a khawih danglam chuan loh avangin kan 

House Leader duh ang khan tlemin tidanglam ila, tichuan lungrual takin kan 

pass thei mai lawm ni tiin ka rawn rawt a ni e. Ka lawm e. 

SPEAKER :  Resolution neitu member zahawm tak Pu Lalrintluanga 

Sailo windup turin kan sawm ang a, adopt pawh rawn dil nghal sela.  

PU LALRINTLUANGA SAILO    :  Pu Speaker, ka lawm e. Ka 

resolution hi member 15-in kan sawi a. Chung zingah chuan Minister 3, kan 

House Leader nen; tin, i veilam ami 6-in an sawi bawk a. Kan ngaipawimawh 

hle a ni tih ka hria a, ka lawm a. 

 Chutih rual chuan kan House Leader meuh in a nihna ang anga kalloa 

tlema amend tura mi rawn ngenna kha pawmawm ka ti a. Ani hi Pu Speaker, 

kan Home Minister zahawm takin a sawi ang khan fakna hi kan tan hmelma, 

sawichhiatna erawh kan thian tih principle-a ding tlat House Leader kan nei a 

ni a. Chuvangin, tun hunah hian a hming kan han tarlang pawh kha a rilru 

taka ti a ni tih ka hriatchian avangin pawm sak ila tha in ka hria. Chuvang 

chuan he ka private resolution ‘Kan khawpui Aizawl laili taka awm Assam 

Rifles, hun rei tawh tak atanga chhuak tura ruahmanna lo siam tawh chu an lo 

chhuak dawn ta hi lawmawm kan ti hle a ni’ ti hian min adopt sak mai turin 

he House zahawm tak hi Pu Speaker, ka ngen a ni. 

Pu VANLALHLANA:  Pu Speaker, amendment kha khatiang kha a 

procedure pangngai a ni em ka hre mai lo a. A kalhmang a ni em? Dan-ah 

enge ni a awmdan aw? 

SPEAKER :  Aw, resolution neituin adopt a rawn dil a, a rawn move ta 

a. Amendment hi kan dan ah chuan clear 1 day, nikhat  elh awlha hmain  

amendment  diltu  in a  ti a, mahse,  kan  House-ah  hrim hrim  hian  Speaker  

hi a lo  lal  khawp  mai  a,  ‘a tawp a  tawpah  Speaker  thutlukna  ni se,’  tiin 

an veng  leh  thin a,  chulaite  chu  ka  lo  hmu  veleh  hlauh  mai a,  kan  dan  

131  velah  khan a inziak  chho  a. Engpawhnise   amendment  hi  rem  ti 

dawn ta  ila,  kan  Chief Minister zahawm tak  rawn  sawi ang  khan  tihian  

kan  phuah dawn  chhin ang a, amaherawhchu  sawi khawm  ni se. 

 “Kan  khawpui  Aizawl  laili taka  awm  Pu  Laldenga,  Chief  Minister  

a nih  hun lai atanga chhuak tura  hma lo lak tawh  tunhnaia  central  sorkarin 

Assam Rifles-te  Aizawl  khaw  laili  atanga  Zokhawsang-a  insawn  tura  

order a chhuah  hi  lawmawm kan ti,”  pawh a  tih  theih a,  lo ngaihtuah ta  

ula.  Zawhna leh chhanna  atang reng  reng  khan  kan  inlungrual  emaw  tih  

mai  tur  khan  boruak a  hlimawm  em  em a,  GPC  pawh  boruak a  

hlimawm a  ni.  Tunah  pawh  khan  kan  House Leader  zahawm tak khan  a 

hming lang  kha  ‘E khai ..!’  tiin  Zo takin,  kristian  takin,  ringtu  takin  a  

rawn sawi a,  mahni  hming  langte a tha  lo ve  tiin  a rawn sawi a.  Kan ti 

dawn rau rau a nih chuan  ti  hian  Cabinet-in  damlai hming  ni lo se  tih  

pawh  kha a rawn sawi  lang a.  Chutih rual chuan  ngun deuhin han  chhiar  

leh  ta  ula,  House hi  ka han  inform  leh  reng reng teh ang che u.  Thudik  

tak  mai a  ni a,  helai  thil  hi,   resolution hi  han chhiar  nawn  leh teh  ang u 

aw,  kan chhiar  chhin ang e.  ‘Kan  khawpui  Aizawl  laili taka  awm Assam  

Rifles,  hun rei tawh tak  atanga  ruahmanna  lo siam tawh chu  Pu  

Zoramthanga  kaihhruai  sorkar  tharah  an  lo chhuak dawn ta  hi lawmawm  

kan  ti hle a ni’  tih hian  midang a tai chuang  lo a  ni.  

 Pu  Thangmawia  ministry a  ni lo a,  Pu  Chama  ministry  pawh a  ni  

lo a,  a  resolution  neitu  khan a rawn  phal  tho  nachungin  hetah hian a 

sorkar deuh  e.  A  lehlamah chuan  resolution in  tih dawn  pawhin  in uluk 

hle a  ni,  infakna  pawh  a ni  lo tun  ministry,  Chief Minister  hun lai  sawina  

kha a  ni ve  mai  bawk  a ni, a over chin a  awm  miah  lo a  nia, a thu hi a 

fing  viau  tho  in ka  hria  a. Amaherawhchu  chuti  chung  chuan amendment  

kha  tha  kan tih chuan  kan ti thei  tho  a,  kha  kha  ka’n rawt  leh  hrim  hrim  

a nih  chu. Mover  leh  kan House  Leader  kha  ka han rawn nawn  leh teh  

ang, a fiah  pawh a  fiah zawkin ka ring.   

Pu  ZORAMTHANGA, CHIEF  MINISTER  :     Pu    Speaker,   i sawi  

kha  a  dik khawp  mai  a.  Pu  Laldenga  hming  han tih te  pawh  kha a  tha a, 

amaherawhchu  tlema  dah  chawp  lutuk deuh hleka thil kan  tih chuan  

nakinah  remchang  zawkte  pawh  resolution dangte  pawh  kan  nei  tho  ang 

a, chuvangin  hemi  hi chu a awlsam zawngin  ‘chhuak  tura   ruahmanna lo 

siam tawh chu  an lo chhuak dawn  ta  hi  lawmawm  kan ti hle a  ni,’ tiin  “Pu 

Zoramthanga  kaihhruai  sorkar tharah” tih kha  paih  mai  ila,  tikhan  a tha  

mai  lawm ni, a awlsam zawngin. 

SPEAKER    :    A  Mizo  hle  mai, lehlamah  chuan  Pu  Laldenga han  tih  

te,   Vice  President  Pu  Zoramthanga  tihte  hi chu  a  inang  reng  chu a  ni a.   

Pu  LALRUATKIMA,  MINISTER     :   Pu  Speaker,  i discretionary a 

ni  bawk a,  kan dan  Rules of  Procedure  130-na 1-naah  khan a  awm a,    

hun  hi  minute 10  lai  kan  la  nei a,  a dangah  kan  lut  leh a nih  loh chuan 

times  kha a  lapse  phawt  a  ngai dawn bawk si a. Tuna  kan  House  Leader  

zahawm  takin a rawt ang khan  he  House  zahawm tak  leh  resolution neitu  

khan tuna rawt ang  khan  kalpui  mai dan  kha  a awm chuan tih  loh  dan 

pawh  ni chiahin a  lang  lem  lo bawk a, a  tha  mai  lawm ni  tiin  ka  rawn 

support a  ni.  

SPEAKER   :  Ni e, kan sawi ang hian kan dan hian tihian a sawi 

a, ‘Speaker-in a discretionary in a remtih chuan’ tih a la ni ta cheu va. 

Chutiang a nih chuan, a nih leh le, kan Secretary te khan fel fakin han ziak ula 

kan lo pawm ang e. Kan hun hi a lai dawn a, a laih chuan dar 5 emaw, dar 6 

emaw kan thleng leh dawn a nia, a lehpek kan lak chuan. Kha pawh kha tlang 

deuhin sawi ang, kan Secretary te khan fiah deuh khan ziak teh u le. 

Pu LALRUATKIMA, MINISTER  : Pu Speaker, minute 5 inrawnkhawmna 

hun min pe mai la, minute 10 hun a la awm si a, Resolution danga lut leh tur 

kha chuan hun hi kan nei lo khawp mai a. Chuvangin inrawnkhawmna a 

hminga min pek ve a, resolution neitu te, Parliamentary Affairs Minister te leh 

opposition lama kan Leader te nen khan a hmingin han inrawn ve sela, 

zunram thiar chhung chauh kha a ni mai a. Chuti lo chuan kan hun neih khi 

kan melh kan melh lo thei si lova, kan dan ah khan dar 4 thleng tih a ni si a. 

Dar 4 kan thlen loh chuan next resolution-ah kan lut leh ang ti khan dan fel 

tak a awm bawk si a, hun khi a la awm bawk si a, thu han sawi vak tur kha 

kan nei tawh hlawm bawk si lo nen. Chulai chu inrawnkhawmna minute 5 lek 

min pe mai la kan fuh mai lo maw tiin rawtna ka rawn siam a ni.  

SPEAKER      :  Ni e, ngaihdante kha kan han sawi dawn em ni? A hrim 

hrimin dar 4 hi kan pel thei tho a, dar 4 kan pelh chuan resolution dang a lak 

theih tawh dawn lova, kan thlen loh erawh chuan resolution kha a dang kan la 

leh dawn a ni, kan hriat sa vek kha a ni a. A nih leh dar 4 kha chawlh hun tho 

tho a ni a, kan han chawl lawk ang a, dar 4:10-ah lut leh mai ang u hmiang? 

Chawl lawk ang ule.  

RECESS TILL 4:10 PM 

4:10 PM 

SPEAKER : Aw le, thinlung tak takin vawiin chu a ropui ka ti hle mai. 

Mahni hmasial (selfish) lutuk na te, hmingthan duh lutuk na te a bo niin ka 

hria a, he House-ah hian a ropui ka ti a, a lawmawm ka ti tak meuh meuh a ni. 

Mahni inphata ram tana thawktu kan House Leader atanga helaia vawiina 

awm zawng zawng te in ni tih ka hria a, a ropui ka ti tak zet zet a ni. Aw le, 

engtinnge amendment kha kan siam tak le? Resolution neitu member zahawm 

tak Pu Lalrintluanga Sailo, chiang fek fawkin i han sawm nawn leh teh ang, 

khawngaih takin han sawi leh teh se. 

Pu LALRINTLUANGA SAILO  :  Pu Speaker ka lawm e. Ka 

resolution chu nichina sawi ang khan member tam zawkin kan sawi tawh 

hnuin kan House Leader zahawm takin mahni inphat a, mahni hmingthatna 

zawng hauh lova ama mimal inchawimawina em em rilru a awm loh laia, a 

hun lai a nih avanga sorkarna chelhtu nihna pawh phat ngama amendment a 

rawn dilna chu hetiang hian pawm a ni a. “Kan khawpui Aizawl laili lai taka 

awm Assam Rifles, hun rei tawh tak atanga chhuak tura ruahmanna lo siam 

tawh chu an lo chhuak dawn ta hi lawmawm kan ti hle a ni” tih amendment hi 

Home Department kaltlangin Dan anga khawngaih taka member ten min 

adopt sak turin he House zahawm tak hi ka han ngen a ni e. Ka lawm e.  

SPEAKER  : Aw le, kan Resolution kha kan House Leader 

zahawm takin amend a rawn dil angin, a puluttuin remtiin siam danglam a 

rawn rawt a. Kan dan 130-na, phek 74-na hmang hian ka lo remti a. Tichuan, 

vawiina kan resolution, member zahawm tak Pu Lalrintluanga Sailo-in  a 

putluh amended form chu hetiang hi a ni - 

 ‘Kan khawpui Aizawl laili taka awm Assam Rifles, hun rei tawh tak 

atanga chhuak tura ruahmanna lo siam tawh chu an lo chhuak dawn ta hi a 

lawmawm kan ti hle a ni’ tiin.  

 Remtiin ‘remti’ ti ru le. (MEMBERS: Remti) Remtilo kan awm em? 

Kan awm loh chuan he resolution hi lungrual takin kan pass a ni. 

Pu LALRINTLUANGA SAILO  : Pu Speaker, ka lawm e. 

SPEAKER  : Aw le, vawiina kan tihtur chu kan lo zo leh ta a, 

kan chawl ang a, 18
th

 March, 2019 (Monday), 10:30 AM-ah kan thukhawm 

leh dawn nia. 

Sitting is adjourned. 4:10 PM 

 

 

 

 

 

 

 

 

 

 

 

 

 

 

 

 

 

 

 

 


